
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

XIV бүлэг

	Өвлийн адаг сар... 

	Тасхийм хүйтэн, газар дэлхийг атируулан шахмуй. Цан хүүрэг болсон жаварт манан дотроос наран мандмуй. Цас шуурсан газар шөнөдөө тас няс хагарч хээр талын дунд орших довцог толгой, хөгширч хэтэрчихсэн тарвас шиг тахир тахир цав гармуй. Гацааны цаана намар хагалсан газрын тэнд хунгарласан цасан дун цагаан тул, нүдэн гялбамуй. Голын эргийн улиас модон цөм мөнгөн цагаан чимэг зүүж, өглөөгүүр айлын яндангийн улбар ягаан утаа өндөр гоолиг мод шиг эгц дээш суунагламуй. Энэ хүйтэнд харин тарианы үтрэмдэх улаан буудайн сүрлээс нартай сайхан найман сарын амьсгал, халуун салхины үнэр, зуны тэнгэрийн байдлыг санагдуулагч сайхан үнэр анхилмуй. 

	Малын хүйтэн хашаанд үнээ шар өглөө болтол чичрэн холхиж, өглөө болоход мал тэжээх тэвшинд хамар хатгах юмгүй хоосон болсон байдаг амуй. Өвөл төллөсөн хурга ишгийг гадаа хашаанд байлгах аргагүй үүрийн шөнөөр нойрмог хүүхнүүд хормойлж гаргаад эхэд нь хөхүүлж цогийн үнэртэй дулаан пүнзэнд дахин оруулж ирэхэд нь ишигний үнгэгдсэн буржгар үснээс, хүйтэн агаар, янз бүрийн өвс ногоо, ямааны сүүний эерэг аятайхан үнэр үнэртэх амуй. Хөр доорх талст цагаахан цасан, шир шархийсэн ширхэгтэй давс шиг амуй. Шөнө дундын үед, амьд амьтан цөм энэ дэлхийг орхин одсон юм шиг нам гүм, цэлмэг, жаварт огторгуйд түг түмэн од зайгүй түгэн жирвэлзэхээс өөр хөдлөх юм огт үгүй. Хээр талын гүнд хөндөөгүй цасан дээгүүр чоно явж өнгөрөөд, цасан дээр чонын ул тавгийн мөр үлдэлгүй, хааяа энд тэнд мөстсөн цас хумсаараа маажиж орхисон газар сувдын хэлхээ шиг мөр үлдэж хоцордог амуй. 

	Шөнийн цагт, унагатай гүүний хар пүүсүү шиг дэлэн чинэж аяархан янцгаахад орчин тойронд хэд хэдний газар дуулддаг амуй. 

	Өвлийн адаг сар аа... 

	Үүрийн үнэгэн харанхуйгаар анир чимээ огт үгүй. 

	Огторгуйн уудамд тэнгэрийн зүйдэл бүдэг бадаг болж ирж, 

	Айлын харанхуй цонхноос зуухны галын улбар туяа гармуй. 

	Голын хатуу хүр цасан дор хөндий мөс хан хан хонгиномуй. 

	Өвлийн адаг сар аа... 

	Яков Лукич бүр үүр цайхын өмнө хүүгээ, эмэгтэйчүүдээ сэрээж, галаа түлцгээн, Яков Лукичийн хүү Семен гуранзад хутга ирлэж, Половцев ноосон оймсныхоо гадуур жийргээ нямбайлан ороож эсгий гутлаа өмсөөд, Сементэй хонины хашаа руу оров. Яков Лукич арван долоон хонь, хоёр ямаатай байжээ. Ямар нь хээлтэй, ямар нь хургатай хонь гэдгийг Семен андахгүй тул ирэг тэмтрэн сонгож, хуц, сувай хонийг дулаан саравч руу түлхэн оруулж, Половцев цагаан хурган малгайгаа духдуулж дараад, иргийг махийсан хүйтэн иржгэр эврээс шүүрэн газар унагаад, дээрээс нь дарж, толгойг нь өлийлгөж байгаад хоолойг нь тас огтолж, хар хүрэн цус горхи мэт гоожуулж гарлаа. 

	Яков Лукич бол аж ахуйч, нямбай нарийн хүн болоод аль нэг үйлдвэрийн гуанзанд ажилчин юм уу, эсхүл улаан цэргийг хониныхоо махаар хооллохын оронд өөрөө цусалсан нь дээр гэж боджээ. Цэрэг, ажилчин бол зөвлөлтийн хүн бөгөөд, Зөвлөлт засаг Яков Лукичийг албан татвар, гувчуураар арван жил хавчиж, аж ахуйг эрс өсгөж, цатгалангаас цатгалан баян суух бололцоо өгөөгүй. Зөвлөлт засаг Яков Лукичид, Яков Лукич Зөвлөлт засагт эрс тэс дайсан ажээ. Нялх хүүхэд гал руу тэмүүлдэг шиг Яков Лукич баяжихын хойноос насаараа тэмүүлжээ. Хувьсгалын өмнө нэлээд чинээжиж ирэхтэйгээ зэрэг хүүгээ Новочеркасск хотод цагаан цэргийн дарга нарын сургуульд суулгаж, тосны машин худалдан авч, баахан мөнгө хуримтлаад одоо л гурав дөрвийн зэрэг зарцтай болж, (жаргалаа эдэлнэ дээ гэж бодохдоо баярлан зүрх нь хагарах шахаж) арилжаа наймаа хийж, урагшгүй газрын эзэн байсан цэргийн ахлагч Жоровоос бараг хэрэглэхгүй орхисон, уураар хөдөлдөг тээрмийг мөнгөөр цохиж авна гэж боддог байжээ. Тэгээд чөтгөрийн арьс гэж нэртэй, элэгдэхээ мэддэггүй даавуун шалбуураа хаяж, гэдэс дээгүүрээ хөндлөн алтан оосортой чисчүү өмд цамцтай явна даа. Сайртайгарын хуруу хумсны хар бохир хир нь могойн гуужих шиг салж, зөөлөн цагаан гартай явна даа. 

	Хүү минь ч хурандаа болж, сургуультай авхайтай суугаад, хүүгээ тосох гэж төмөр замын өртөөнд хүрэхдээ, морин тэргээр явахгүй, газрын эзэн Новапалив шиг, өөрийнхөө амины машинаар давхиж очих сон доо... гэж аж байдал нь гарт нь орсон Екатерина хатан хааны толгойтой, солонго ногоон цаасан мөнгө шиг шажигнаж байсан тэр мартагдашгүй үед санаж бодож, зүүдэндээ оргүй юм бодож явсан алиныг тэр гэхэв дээ! Тэгтэл хувьсгал гарч, урьд үзэгдээгүй бэрх юмны хүйтэн амьсгал тусч, Яков Лукичийн хөлийн дор газар дэлхий дайвалзаад ирэхэд, сандарч тэвдсэнгүй, сэхээ сэтээтэй хүн болохоороо цагийн байдал ямар болохыг урьдаас ажиж мэдээд айл саахалтынхандаа ч мэдэгдэлгүй, хөрөнгөө нимгэрүүлжээ... 1916 онд худалдаж авсан уурын хөдөлгүүрийг худалдаад аравтын гучин алтан зоос, нэг арьсан хавтага дүүрэн мөнгө шавар ваарт хийж газар булаад, илүү малаа зарж, тарианыхаа газрыг багасгаж бэлтгээд, цагийн байдал ямар болохыг харж суутал хувьсгал, дайн цэргийн хөл үймээн аль аль нь хээр талын хуй салхи өвсний толгой бөхөлзүүлэн өнгөрдгийн адил түүний толгой дээгүүр өнгөрөхдөө, бөхийлгөх нь бөхийлгөвч хугалж гэмтээж чадсангүй ээ. Догшин салхинд гагцхүү тоорой, царс мэтийн том мод орвонгоороо булгарахаас биш, өвс шарилж бөхийн бөхийн ахин дахин өндийдөг шүү дээ. 

	Гагцхүү Яков Лукич л тийнхүү "өндийж" чадсангүй. Тийм ч учраас тэр хүн зөвлөлт засагт дургүй болж, амьтан үржүүлэх ч юмгүй, жаргуулах ч юмгүй болсон засуулсан бух шиг амт нь алдарч явдаг болсон учраас Половцевыг ханилсан эхнэр, төрсөн хүүгээсээ илүүд үзэх болжээ. Нэг бол тэр хүнтэй амиа холбож, өнөөх урьдынхаа солонго татуулан шажигнуулж байсан зуутын цаас шиг тэр урамтай байдлаа эргүүлж авна, эсвэл энэ одоогийнхоо байдлыг ч алдана!.. гэж шийдсэн учир, Дуутын жалгын "Сталины нэрэмжит" хамтралын ерөнхий хорооны гишүүн Яков Лукич арван дөрвөн хонио гаргаж "Хамтралын сүрэгт нийлүүлж, таргалуулаад, дайсагнан үздэг засгийн идэш болгосноос уур баагьж байгаа халуун цусыг ахмад Половцевын хөлийн доогуур шунахай эгчийн долоож буй хар нохойдоо идэш болгож хаяж өгсөн нь дээр!" гэж бодож байжээ. Бас "малаа алах хэрэгтэй ээ! Большевикуудын хөл гишгэх газаргүй болгох хэрэгтэй! Үхэр нь маллагааны муугаас үхэж л байг! Бид засгийн эрхийг авахаар дахиад үхэр сүрэгтэй болно. Америкаас, Шведээс бидэнд үхэр ирүүлэх болно" гэж эрдэмтэй номтой ахмад Половцев тун зөв хэлжээ. «Өлсгөж өлбөрүүлээд, хамаг юм сарниулж гаргаад дараа нь сөнөөнө дөө! Яков Лукич минь, гүүнийхээ хойноос битгий санаа зов! Адуун сүргийг нийгэмчилдэг нь сайн хэрэг! Бидэнд их тохиромжтой, ашигтай болж байгаа юм. Бослого гаргаж, гацааг эзлэхэд айл айлын хашаагаар гүйж агт морь эрэхийн оронд хамтралын адууны хашаанаас бөөнөөр нь гаргаж эмээллэхэд дөхөмтэй» гэсэн тун мэргэн үг хэлсэн дээ. Половцев дарга гарын ч бяртай хүн юм, цээжний ч бяртай хүн юм даа...» гэж бодсоор Яков Лукич саравчны тэнд, Половцев, Семён хоёрын гаргасан хонио хөндлөн шургаагаас дүүжлэн өвчиж байгааг харж зогсосхийхэд нь "Сарьсан багваахай" гэдэг нэртэй дэнлүүний гэрэл нь өвчиж байгаа хонины нойтон арьсанд тусч, сүрхий цагаан өнгөтэй үзэгдэж, удах түдэхгүй дор дор нь хуу татаж байсныг харж байтлаа, хоолойг нь тас огтолж хүзүүгээр нь уруу харуулж дүүжилсэн хонины хөхрөн харагдаж байгаа гэдсэнд нь хүртэл доош нь арьсыг нь шувталсан махыг нь хараад, дор нь тэвшний дэргэд хэвтэж байсан хонины хар толгой харахтайгаа зэрэг тахимаараа цохиулсан юм шиг хөл нугарсхийн цочиж, царай нь хачин болоод ирлээ. Тэр хонины толгойн гал нь буураагүй томоо гэгчийн хүүхэн хар нүдэнд нь үхэхдээ айсны шинж сүрдэм тодорхой тул, Яков Лукич өнөөх Хопровын эхнэрийн үхэхдээ "Хайрт садан минь! Намайг яалаа гэж алах нь энэ вэ?" гэж шивгэнэж байсан нь санагдаад хонины нүцгэн улаан мах булчинг нь харахад дотор аягүй болж, цусны нялхийсэн үнэрт, түрүүнийх шигээ бөөлжис нь цутгаж, толгой эргээд, 

	— Мах харахад дотор муухай болох болжээ. Ээ, тэнгэр үнэрийг нь ч авах арга алга гээд саравчнаас яаран зайлахад нь, 

	— Ямар үхсэнээ эрж энд ирсэн юм бэ? Өөдгүй чамтай чамгүй дөнгөнө! гэж Половцев инээмсэглээд хонины өөх сэмж үнэртсэн цустай гараараа цаасан тамхи ороож эхлэв. 

	Өглөөний цайны өмнө арайхийж эд бад хийж махаа эвдэлгүй гадаа пинд өлгөж, авгай нар сүүлийг нь хайлуулж авав. Половцев (өдрийн цагаар гаралгүй таг суудаг байжээ) жижиг өрөөндөө орж үүдээ түгжээд, шинэ махны ногоотой шөл, тос шахсан сүүлний шимэлдэг өгөөд гэрийн эзний бэр нь хоосон тавгаа хурааж, дөнгөж гарч иртэл хашааны хаалга дуугарч Давыдовын орж ирэхийг хамгийн түрүүнд Семен харж: 

	— Аав аа! Давыдов ирлээ гэж цочин өгүүлэв. 

	Яков Лукичийн царай сандарсандаа хувхай цагаан болж Давыдовыг хэдийн үүдний пинд ороод шүүрээр гутлынхаа цас арилгаад, их чимээтэй ханиаж, хэнэггүй чанга чанга алхаж айсах чимээ сонсоод

	«Одоо дуусаж дээ! Муу өлөгчин эмийн хүүгийн гишгэж яваа хүртэл, энэ дэлхийн эзэн болсон юм шиг! өөрийнхөө хашаа хүрээнд явж байгаа юм шиг адтай ширүүн алхаж байна шүү! Ай халаг! Дуусжээ. Хопров Никитээс болж баривчлах гэж л яваа биз. Муу хар дайсан чинь мэдэж орхижээ» гэж бодож суутал, хаалга тогшиж, царгиа чанга дуугаар: 

	— Орж болох уу? гэлээ. 

	— Орогтун! гэж Яков Лукич өндөр дуугаар хэлэх гээд хоолой нь гарсангүй, нэг юм шивнэгчээ боллоо. 

	Давыдов хэсэг зогссоноо хаалга нээж орлоо. Яков Лукич ширээний араас боссонгүй. (Чадсангүй! Айсандаа хөл нь чичирч сөөхий гутлын өсгий шаланд түг түг цохих гээд байхаар нь хөлөө өргөөд суужээ.)

	— За өрхийн эзэн сайн уу? гэхэд

	— Сайн, та сайн уу? гэж Яков Лукич эхнэртэйгээ бараг нэг зэрэг дуугарч

	— Гадаа хүйтэн байна... гэхэд нь 

	— Тийм ээ, хүйтэн байна гэлээ. 

	— Хөх будаа хөлдөхгүй байгаа? Та юу гэж бодож байна? гээд Давыдовын өврөөсөө хөө шиг тас хар алчуур гаргаж, алган дотроо хумхин барьж нусаа нийхэд нөхөр та дээшээ, дээшээ суу! гэж Яков Лукич орох гарах газраа олж ядав. 

	Давыдов, гэрийн эзний царай хувьсхийж, уруул нь чичирч арай хийж хөдөлж байхыг ажиж "Энэ муу гайхал чинь юундаа ингэж байгаа юм бол?" гэж гайхаад

	— За тэгээд хөх будаа яах бол? гэхэд нь, 

	— Гайгүй биз ээ, цас хучсан юм даг! Шуурсан газраа л хөлдчихөж магадгүй гээд Яков Лукич тариа мариа гэж ярьж байгаад л одоо л "за хувцаслаарай" гэх вий! Половцевыг хүн ховлож хэлсэн байж магадгүй. Нэгжих бол уу гэж бодов. Дотор жаахан уужирч, царайд нь цус буун, хөлс нь гарч духаар нь, буурал сахал нь хууз болсон эрүүг нь даган урсаж, 

	— Та, эрхэм зочин хоймрын өрөөнд ийшээ орооч! гэхэд нь 

	— Би чамтай юм ярих гэж ирсэн юм сан. Таны чинь авгайлахдаа хэн гэдэг байна даа? гэхэд нь, 

	— Би Тукичийн хүү Яков гэдэг гэжээ.

	— Яков Лукич гэж авгайлах юм шив дээ. За тэгэхлээр Яков Лукич та хурал дээр хамтралын тухай тун зүйтэй сайн ярьсан даа. Хамтралд тийм нарийн машин хэрэгтэй гэж таны хэлдэг зөв. Гагцхүү хөдөлмөр зохион байгуулах тухайд чи буруу ярьсан шүү. Яасан ч буруу. Чамайг бид аж ахуйн эрхлэгчээр дэвшүүлнэ гэж бодож байгаа. Чамайг ер нь их боловсон тариачин гэж ярих юм байна шүү... гэхэд, 

	— Та ийшээ ор л доо! Эрхэм нөхөр минь! Гаша халуун тогоогоо тавиарай. Эсхүл та ногоотой шөл хийлгэнэ үү? Давстай тарвас хагалах уу? Эрхэм зочин та ийшээ орооч! Биднийг шинэ амьдрал өөд... гэж Яков Лукич баярласандаа шүлсэндээ сацаад, мөрөн дээрээс нь нэг уул овоо авч хаясан шиг бие нь хөнгөн болж, намайг аж ахуйгаа боловсон хөтөлдөг гэж таны хэлсэн зөв шүү. Эцэг дээдсийн үеэс бидэнд үлдсээр ирсэн зуршлыг л орхи гэж л харанхуй бүдүүлэг манайханд хэлэх гэсэн юм даа... Газар хагалж байхыг нь үзээрэй, хагалах биш, дэлхийгээ тонож байгаа юм шүү! Тэгэхэд би бол мужийн тариалангийн удирдах газраас сайшаалын бичиг авсан даа. Алив Семен, жаазтай тэр сайшаалын бичиг аваад ир! За за, хэрэггүй, бид наана чинь оръё гэж зочныг нөгөө өрөө рүү дагуулан явахдаа, Семен тийш нүдээрээ сэмхэн дохив. Семен учрыг ойлгож, Половцевын суудаг нөгөө жижиг өрөөг цоожлох гээд, шагайваас эзгүй байхад нь хирдхийн цочив. Тэгээд том танхим руу ортол тэнд Половцев ганцхан унгасан оймсоороо хоймор өрөөний үүдэнд зогсож байв. Семенийг гар гэж дохиод, дэлдэн чихээ хаалганд нааж, араатан амьтан шиг соотойн чагнаж байхад нь Семен «зүрхтэй золиг оо!» гэж бодоод гарч одов. 

	Островновын байшингийн тэр хүйтэн том танхимд өвөл хүн суудаггүй ажээ. Нэг буланд нь шалан дээр жилийн жилд сумранз гэдэг олсны үр овоолон хурааж орхидог байж. Үүдний ёроолд дарсан алимтай нэгэн модон торх байдаг юм санж. Половцев түүний ирмэг дээр сууж, нөгөө ярьж байгаа хоёрын үг бүрийг сонсож байжээ. Цантаж мөстсөн цонхоор бүдэгхэн улбар гэрэл тусч, Половцевын хөл суусаар даарах боловч, хөдлөлгүй сууж, ганцхан хаалганы цаана байгаа дайсныхаа цангинасан дууг тэсгэлгүй сонсож, хорсон "муу нохой өөрсдийнхөө цуглаан дээр хашхирсаар байгаад хоолой нь сөөжээ. Чамайг дээ... Ай, болдог бол чамайг одоо л!" гэж бодохоос цус нь чинэрсэн хумсаа алгандаа шигдтэл зангидан сууваас чагнаж байгаа хаалганы цаана: 

	— Манай хамтралын эрхэм удирдагч тандаа хэлэхэд, бид аж ахуйгаа хуучнаар нь явуулж таарахгүй болжээ! Хөх будааг ч гэсэн аваад үзье л дээ. Тэр яагаад хөлдөж түүнээсээ болж нэг десятин газраас ихэдвэл, хорин пүү тариа хурааж, аягүйдвэл, зарим хүн тариалсан үр эргүүлж олж хураадаггүйн учир нь чухам юу бэ? Тэгэхэд миний тарьсан тариан дундуур туулж гарахад ч бэрх, тийм сүрхий ургадаг шүү. Муу гүүгээ эмээллэж унаад, хоёр талын тарианы толгойг бүүргэн дээгүүрээ давуулан зангидаж байсан удаа бий юм даа. Миний тарианы нэг түрүү нь алган дээр багтдаггүй тийм том байдаг юм. Яагаад тийм сайн гарч байна гэвэл, цас тогтоож газрыг сайн усалснаас л тэр! Гэтэл надаас бусад нь наран цэцгийн ишийг түлэхэд сайн гэж, хомхойрч ёзоороор нь хадах юм аа. Тэгсэн мөртөө зун бууц дээрээ аргал хатаахаас залхуурч, тэр бага залхуугаас их залхуу гэж, юманд ухаан нь хүрэхгүй наран цэцгийн толгойг огтолж авбал иш нь цас тогтооход сайн гэдгийг мэддэггүй, наран цэцгийн иш нь салхи хааж, орсон цасыг эрэг ганга руу хийсгүүлэхгүй, тэгээд хавар тийм газар бол намар гүнзгий хагалсан газраас хамаагүй дээр байдаг юм даа. Цас тогтоохгүй бол, шал дэмий хайлж, урсаад л, хүндээ ч, газартаа ч ашиггүй болдог юм гэхэд нь, Давыдов

	— Энэ ч нээрэн үнэн дээ! гэлээ. 

	— Нөхөр Давыдов, биднийг асран тэтгэгч Зөвлөлт засаг надад сайшаалын бичиг талаар өгөөгүй юм шүү! Ямар юм, юунд хэрэгтэйг би мэднэ. Энэ талаар тариалангийн мэргэжилтэн ч гэсэн зарим зүйл дээр алддаг юм. Гэвч тэдний эрдэм ухаанд үнэн юм олонтоо доо. Жишээ нь би агрономын сэтгүүл захиж үзлээ. Тэгсэн чинь, оюутнуудад хичээл заадгуудын нэг бололтой тун боловсролтой хүн ингэж бичсэн байна. Хөх тариа бол хөлдөхөөр барахгүй, цасаар хучаагүй нүцгэн газар, өвөл газар нь хага хөлдөхдөө, тарианы үндсийг хамт тас татдаг учраас хөх тариа үхдэг гэсэн байна гэхэд нь, 

	— Тэр чинь сонин юм байна. Би ердөө тийм юм дуулаагүй гэж Давыдовыг хэлэхэд, 

	— Тэр үнэн. Би зүйтэй гэж үзэж байна. Тэр ч байтугай би өөрөө шалгаж үзсэн юм. Газар малтаад ажиглаж байвал: Хага хөлдсөн газарт, ургаж эхэлсэн үрийн газраас мөнөөхөн хар шороон шимийг нь сорон авдаг үндэсний хялгас шиг нарийхан сахлагууд нь тас тас үсэрсэн байдаг. Тэгээд тэжээл дамжуулах юмгүй болохоор ургац нь үхдэг байна. Хүний судсыг ч тас тас огтлоод хаячихвал яаж амьд явах вэ дээ? Тариа будаа ч гэсэн үндсээ тастуулаад яаж ургах вэ дээ? 

	— Тийм дээ, Яков Лукич, та зүйтэй ярьж байна. Цас тогтоох хэрэгтэй. Тэр агрономынхоо сэтгүүлийг надад уншуулаач гэхэд нь, 

	«Чамд хэрэг болохгүй дээ үзэж амжихгүй насны чинь хэмжээ болж байгаа шүү дээ» гэж бодоод Половцев инээмсэглэв. 

	— Бас намар хагалсан газар яаж цас тогтоох вэ? гэвэл халхавч хийх хэрэгтэй. Би бургас сүлжиж тийм халхавч хийх арга олсон... Бас нурдаг эрэг гангатай тэмцэх хэрэгтэй. Тэр чинь жилдээ биднээс мянга гаруй десятин газар идчихээд байгаа юм шүү гэж Яков Лукич Островновын хэлэхэд, 

	— Энэ бүхэн үнэн ээ! Харин малын хашаа саравчийг яаж дулаалбал дээр вэ? Хямд төсөр мөртөө авсаархан хийх арга юу байна? гэж Давыдовын хэлэхэд

	— Малын хашаа юу? Түүнийг ч бид цөм хийчихнэ шүү. Нэгдүгээрт: эмс охидоор сүлжмэл хашаа шавуулах хэрэгтэй. Үгүй бол давхар хашааны хоорондуур хуурай өтөг асгах хэрэгтэй дээ... гэхэд нь, 

	— Мөн мөн... бас цэвэрлэх талаар яавал таарна? гэтэл, Половцев өнөөх торхон дээр суудлаа засаж суух гэтэл таг нь гулсан ойчиж их чимээ гарсанд, 

	— Энэ юу ойччихов оо? гэж Давыдовын асуухыг сонсоод Половцев шүдээ зуув. 

	— Хүн юм унагаа биз дээ. Өвөл тэнд бид суудаггүй юм. Түлээ их орох юм... Үгүй, танд би өөрийнхөө захиж авчирсан сайн олсны үр үзүүлье. Түүнийгээ тэр том тасалгаандаа өвөлжүүлдэг юм. Ор л доо гэхийг Половцев сонсоод ганцхан үсрээд байшингийн хонгилд гарлаа. Тийнхүү гарахад нь галууны өөхөөр урьдаас сайтар тосолсон хаалга ямар ч чимээ гарсангүй. 

	Давыдов баахан сэтгүүл сугавчлаад, Яков Лукичийнхээс гарч явахдаа, эднийд ирсэн сайн боллоо гэж сэтгэл ханамжтай, бас Островновыг хэрэгтэй хүн гэж улам бүр итгэж «Ийм хүнтэй бол хөдөө тосгоныг нэг жилийн дотор өөрчилж болно шүү. Ухаантай эр, их юм мэддэг шулам байна. Аж ахуй, газар тариалангийн ажлыг яаж ингэж мэднэ вэ! Энэ ч ёстой мэргэжил юм даа! Энэ хүнийг Макар яагаад хялайдаг юм бол, бүү мэд. Энэ хүн хамтралд их тус болно доо. Лаваар мөн!» гэж Давыдов гацааны зөвлөл рүү явах зуураа бодож явлаа. 

	
XV бүлэг

	Яков Лукичийн хойноос орж, Дуутын жалгынхан шөнө болгон мал алдаг боллоо. Бүрэнхий болмогц хонь бачуу цухалдан яраглаж, гахайн амь тавин чарлаж дуугарах нь анир чимээгүйн дотор хадаж эсхүл тугал бяруу огцомхон мөөрсхийдэг болжээ. Хамтралд орсон нь ч ялгаагүй, хувийн аж ахуйтан ч ялгаагүй, малаа алж эхлээд шар, хонь, гахай, зарим айл үнээгээ хүртэл алж, өсгөх гэж үлдээсэн малаа ч хядаж, хоногт бүх Дуутын жалгынхны үхэр сүргийн тал нь явчихжээ. Гацаа даяар ноход, гэдэс дотор зууж гүйгээд, айлын пин зоорь махаар дүүрчээ. Нийтийн хэрэгцээний нэгдлийн мухлагийн агуулахад жил хагас гүйлгээгүй хэвтсэн хоёр зуугаад пүү давс хоёрхон хоногт алга болчихжээ. "Алаад бай! Одоо бидний юм биш!, "Алаад бай! Тэртэй тэргүй, мал бэлтгэлд аваад явчихна!", "Алаад бай! Хамтралд одоо мах амсахгүй шүү!" гэсэн хорт цуу үг дэлгэрч, малаа хядаж алаад л байж. Амаараа гартал идэцгээж, их багагүй тэрийгээ шингээж ядан гэдэс өвдөцгөөж үдийн хоолны үеэр айл болгоны ширээн дээр чанасан, шарсан мах овоолоотой байдаг болжээ. Үдийн хоол болоход хүн бүхэн ам тос дааж, талийгаач хүнийг хөдөөлүүлээд баахан идэж уусан улс шиг цөм хэхэрцгээж, хэт цадсанаас хүн болгоны нүд хачин болчихжээ. 

	Цурхайч Щукарь өвгөн, хавар гарсан тугалаа бас хүнээс дуталгүй хамгийн түрүүнд унагаад авчээ. Тэгээд өвчихөд эвтэй болгох гэж чавганцтайгаа хамжин, хөндлөвч модноос өлгөх гэж ноцолдож ноцолдож даасангүй. (Их таргалсан том тугал үнэндээ хүнд байжээ.) Тэгж байсаар чавганц тугалын гуянаас өргөх гэж байгаад зоондоо юм хавчуулж, нэг бариач эмгэнээр нуруун дээрээ долоо хоног бяцхан ширмэн тогоо тавиулж бумбадуулаад, Щукарь өвгөн бас маргааш нь өөрөө хоол хийгээд чавганцаа бэртээлээ гэж гутарснаасаа ч тэр юм уу, хэтэрхий ховдоглож их идсэнээсээ ч болсон юм уу, үдийн хоолон дээр өвчүү ганцаараа бараг идэж орхисон чинь, хэд хоног гэртээ орох завгүй гүйлгэж тааран өмднийхөө тэлээг ч татах зав гарахгүй, тэр их хүйтэн дундуур, саравчны цаана, наран цэцгийн сондуул дотор хонон өнжин суудаг ажилтай болчихжээ. Тэр хэдэн хоногт Щукарийн муу байшингийн дэргэдүүр өнгөрөгч хүн, ногооны хашаанд наран цэцгийн сондуул дотор өвгөний малгай огт хөдлөлгүй үргэлж шовойж байгаад, наран цэцгийн сондуул дотроос өвгөн гэнэт босон гарч татаж тэлээлээгүй өмдөө барьсаар нарийн гудамж руу ч харалгүй байшин руугаа тэнхээ тамир тасарсан байдалтай, арайхийж хөлөө чирч явган хаалганд хүрэв үү, үгүй юү нэг чухал юм мартсан юм шиг гэнэт эргэж мөнөөхөн наран цэцэг тийш дахин гүйж очоод сууж, бас л сондуул дотор өвгөний малгай өнөөх л байрандаа огт хөдлөхгүй, сүр бадруулан шовойж, ногооны хашаанд явган шуурга шуурч, өвгөнийг тойрон хурц ирмэгтэй хатуу хунгар тогтоож байхыг хардаг байлаа. 

	Размётнов, тус гацаанд мал нядлах нь нийтийн чанартай болсныг нөгөөдөр орой нь мэдэхтэйгээ зэрэг Давыдов дээр гүйж ирээд

	— Сууж л байна уу? гэхэд нь 

	— Ном үзэж байна гээд

	Давыдов нэгэн жижигхэн шаравтар хавтастай номын хуудас эргүүлж, санаашрангуй инээмсэглэн нөхөр минь энэ ном үнэхээр сэтгэл булаам ном байна даа гэж чийрэг могдгор гараа дэлгэн, эмсгий амаа ангайн инээв. 

	— Чамайг ингэж роман юм уу, дууны бичиг үзэж сууж байхад, гацаа даяар... гэтэл

	— Э тэнэг, э тэнэг! Роман! Юуны чинь дууны ном! гэж инээд алдан, Андрейд нэгэн мухар сандал тавьж өгөөд нөгөө номоо зааж, — Энэ бол Ростовын намын идэвхтний хурал дээр Андреевийн хийсэн илтгэл нөхөр минь, арван романы дайтай юм шүү! Лав нэг бариад авсан чинь, идэх уухаа ч мартаж орхижээ. Э, золиг! Өнөөх хоол моол цөм хөр өө биз дээ гээд тэрнээс болж амт урам тасарсан байдал боровтор царайд нь тодорч, богинохон өмдөө урамгүйхэн татаад, халаасандаа гараа хийж, галын өрөө рүү ороход нь 

	— Чи миний үгийг сонсох уу, үгүй юү? гэж хойноос нь Размётнов ширүүхэн асуув. 

	— Сонсолгүй яах вэ! Сонсоно! Одоохон! гээд галын өрөөнөөс шаазан тавагтай хүйтэн шөл авчирч ширээнээ суугаад талхнаас нэг том үнхэж шанааныхаа булчинг гүрэлзтэл зажлангуут, ядарч жонийсон нүдээрээ Размётнов тийш дуугүй харав. Тавагтай шөл дээр нь үхрийн махны дүгрэг дүгрэг тос царцаж, улаан чинжүү хийсэн нь галын дөл шиг хурц харагдаж байв. 

	Андрей тамхины утаанд шарласан хуруугаараа аягатай шөл рүү зааж, 

	— Наадах чинь, махтай шөл үү? гэж ёжтойхон асуув. 

	Давыдов үнхсэнийгээ залгиж муухан инээмсэглэн, сэтгэл ханамжтай толгой дохив. 

	— Мах хаанаас авав? 

	— Мэдэхгүй, юу гэж? 

	— Тэгвэл, цаана чинь гацааны бүх малын талыг алчхаад байна аа гэлээ. 

	— Хэн тэгж вэ? гэж Давыдов талхнаас хугалах гэснээ болиод цааш тавив. 

	— Чөтгөр л биз дээ! гэж Размётновын духны шарх хүрэнтэж, — Сүрхий ч хамтралын дарга бол доо! Бас мундаг том хамтрал байгууллаа гэж байгаа биз дээ! Хэн гэж мэдэж ядах юу байх вэ. Хамтралынхан чинь л байгаа биз! Хувийн аж ахуйтан ч малаа бас алж байгаа юм байх, галзуурчээ! Малаа захаас нь нударч бух мухаа ч алж байх шиг байна! гэхэд нь 

	— Чи хурал цуглаан дээр үг хэлж байгаа юм шиг дандаа хашхирч сурчихсан хүн юм аа... Хэн, яагаад тэгж алж байгааг чи надад аятайхан, хүн шиг хэлээд өгөөч! гэж Давыдовын шөлөө халбагадангуут эгдүүтэйхэн хэлэхэд

	— Яагаад гэдгийг би яаж мэдэх бил ээ? гэжээ. 

	— Чи дандаа юм л бол орилж бархирч байх юм... Чамайг ингээд эхлэхэд нүдээ аниад л чагнавал яг өнөөх арван долоон оны байдал санаанд орох юм гэхэд, 

	— Орилж бархирахгүй яах вэ? гээд малаа алж байгаа сураг олж мэдсэнээ ярихад Давыдов идэж байсан юмаа сүүлдээ зажлалгүй залгих болж, тоглоом тохуу хийх нь тэр дороо алга болоод гэнэтхэн хөгширсөн юм шиг нүдний нь хажууд том үрчлээ бий болоод, 

	— Одоо яваад нийтийн хурал зарла! Нагульновыг... за яамай яамай би өөрөө очъё гэхэд нь ;

	— Хурал зарлаж яах юм бэ? гэж Размётнов нь асуужээ. 

	— Юу яах юм гэж! Мал алахыг нь зогсоохгүй юу? Хамтралаас хөөхийг нь хөөж шүүхээр шийтгүүлнэ. Энэ бол тун чухал зүйл, лав тийм шүү! Энэ бас л нударган баячуул мөн аанай бидний замд хөндлөн саад тавьж байгаа хэрэг! Май нэг тамхи татчих! 

	Тэгээд арил! Байз, чамд нэг юм гайхуулахаа мартжээ гээд Давыдовын царайд жарган баярлаж инээмсэглэх байдал тодорч, нүд нь том болоод уруулаа хэчнээн жимийвч баяр хөөрөө нууж чадалгүй

	— Өнөөдөр Ленинградаас надад явуулсан юм ирлээ...

	Миний нөхөд жаахан юм явуулжээ гээд орон доогуур тонгойж, хайрцагтай юм гаргаж ирээд, дотроо баяртай, хүрэн улаан болоод тагийг нь сөхвөл, тэр хайрцагт хэдэн хайрцаг тамхи, нэг сав боов, ном, модон сийлбэрт тамхины хайрцаг, бас бус дугтуйтай, боодолтой юмс хамаагүй чихээстэй харагдав. 

	— Нөхөд намайгаа мартаагүй, энийг явуулжээ. Энэ манай тэндхийн, Ленинградын тамхи байна. Харав уу? Бас шоколад явуулж, би тэрүүгээр яах юм бил ээ дээ? Айлын хүүхдэд л өгөхөөс... юм нь ч яах вэ, ирүүлсэн нь чухал. Тийм биз? Хамгийн гол нь намайг мартаагүй, юм явуулж байгаа даа л юм. Захиа бас ирсэн... гэж Давыдовын дуун ер бишийн эелдэг зөөлөн болжээ. Нөхөр Давыдовыг тийнхүү тэсгэлгүй баяртай байгааг Андрей Размётнов анх удаа үзэж сэтгэл нь бас хөдлөөд, аятайхан үг олж хэлэх гэж: 

	— Болж л дээ! Чамайг сайн хүн болохлоор юм явуулж л дээ. Харваас, нэг хоёр төгрөгийн юм биш байна гэж аяархан хэлэхэд нь 

	— Тэр үнэтэй цайтай нь ч яамай! Би бол уулаас ганц бие хүн, эхнэр хүүхэдгүй, эргээс төрсөн юм шиг хүн шүү дээ. Тэгэхэд гэнэт бэлэг хүрээд ирж байна шүү! Лаваар мөн! Сэтгэл уярмаар хэрэг... Энэ захианд хэчнээн хүн нэрээ тавьсныг хар л даа гэж Давыдов өрөөсөн гартаа хайрцагтай тамхи сарвайн барьж, нөгөө гартаа өдий төдий хүний нэр эрээчсэн захиа атган үзүүлжээ. Гар нь үл мэдэг чичирч байв. 

	Размётнов Ленинградын тамхинаас татаж: 

	— За, чи шинэ орон сууцанд тавтай, юу? Байшингийн эзэн авгай, зүгээр хүн байгаа биз дээ? Юм хумаа угаалгахыг тохиролцов уу? Эсхүл манай эхэд өгөөд угаалгаж болно шүү, хө. Эсхүл айлынхаа авгайтай хэлэлцвэл таарна. Чиний наад цамц, сэлэм даамааргүй даг дайр, хир хужир ургаад хөлстэй мориноос долоон дор өмхий хөлс хулмас болчхож гэхэд нь, Давыдов ичингүйрэн час улайж: 

	— Тийм явдал ч бий... Нагульновынд байхдаа, эв нь олдож өгсөнгүй, ханзарснаа хадаад угаахыг ч бас өөрөө оролдоод үзсэн. Ер нь тэгээд би ирснээсээ хойш усанд орсонгүй! Тэр лаваар мөн. Ноосон цамц ч бас л... Мухлагт саван байхгүй. Энэ авгайг гуйсан чинь «саван өгөөрэй!» гэсэн барааны саван явуул гэж нөхдөдөө бичихээс дээ! Байр ч яах вэ! Хүүхэд шуухадгүй, ер нь юм үзэх барихад үймүүлэхгүй нь зүгээр... гэтэл, 

	— Тэгвэл чи манай эхэд аваачиж угаалгаж бай. Зовох юмгүй. Миний эх сайн чавганц шүү гэжээ. 

	— Би өөрөө аргална, санаа зовох явдалгүй. Баярлалаа! Харин хамтралдаа халуун устай болбол мөн сайхан аа! Бий болгоно доо, лаваар мөн! За чи яв, өнөө хурлаа зохион байгуул! гэхэд нь Размётнов тамхи асаагаад гарч одов. Давыдов бэлгийн дугтуйтай юмсыг дэмий л ийш тийш нь болгож засаж сууснаа, санаа алдаад, борлож шарлатлаа хиртсэн хоосон цамцныхаа суначихсан захыг засаж, гэдрэг нь самнасан хар үсээ илээд хувцаслаж гадагш гаран,

	— Замдаа Нагульновынд орвоос, Нагульнов өргөн хөмсгөө зангидан, царай буруулан мэндлээд: 

	— Малаа алцгааж байна даа... Өмч хөрөнгөндөө хар бууж байгаа юм биз дээ. Муусайн жижиг хөрөнгөтний гол нь харлаж байгааг юу ч гэхэв дээ гээд тэр дороо эхнэр өөдөө ууртай эргэн харж: — Гликерья, чи одоохон эндээс түр гараад өгөөч, айлынхаа авгайн тэнд очизно л доо. Чамайг байхад хүнтэй юм ярьж болохгүй нь! гэхэд гаднаас нь харваас уйтгартай царай царайлсан Лушка, галын өрөөнд ороод өгч, Сэтэрхийн Тимофейг нударганы гэрийнхэнтэй хамт цөлөгдөж явснаас хойш Лушка урьд хормойгоо чирч, бөлцийж хавдсан нүднийх нь дор уйтгар гуниг шингэж хамар нь үхсэн хүнийх шиг шумайсныг үзвэл, янагаасаа хагацахад сэтгэл чилээгүй, элэг эмтэрсэн бололтой. Умард туйлын хүйтэн хязгаарт заагдсан нударганыхныг гарахад Лушка, Тимофейг тосож уулзах гэж ичиж эрээлэхийг алдаад, Борщевын хашааны дэргэдүүр өдөржин эргэлдсээр байсан билээ. Тэгэхэд нударганы гэрийнхэн юм хумаа ачсан хөсөг тэрэгтэй, орой нь Дуутын жалгаас хөдлөхөд Лушка, эхэр татан чарлаж, цасан дээр үхэтхийн унаад, Тимофейг хөсгийн тэндээс Лушка руу ухасхийх гэтэл сэтэрхий Фрол зандран очуулсангүйд Тимофей тэсгэлгүй хорссондоо хувхай цагаан болсон уруулаа тас зуун, Дуутын жалгын тосгоны зүг эргэн эргэн харсаар хөсөг даган одсон билээ. Тоорой модны навч унаж, сэржигнэхээ больсон шиг Тимофейн янагийн үг Лушкагийн чихэнд сонстохгүй болсон нь тэр буюу. Ингэхлээр нь хонгор бүсгүй хөөрхий хагацан салсанд гашуудан шаналж, бухимдан буй за! Одоо хэн түүний нүд өөд нь харж янаг амрагаар: «Чиний энэ ногоон банзал чамд тун зохижээ! Чи энийгээ өмсөхөөр урьдын цэргийн дарга нарын авгай нараас нуруу туруугаар хамаагүй илүү!» гэх юм уу, эсхүл эмсийн наалинхай дууны үгээр: "Үзэсгэлэн гуа минь, баяртай даа! Чиний үзэсгэлэн надад тун сайхан санагдах юм" гэж хэн одоо хэлэх вэ? Ганцхан Тимофей л ичгүүргүй нялгануур үгээрээ Лушкийн сэтгэлийг хөдөлгөн чаддаг байжээ. 

	Лушка түүнээс хойш хар хүндээ дургүй болж, Макар нь,

	— Явтлаа яах вэ, манайд суувал сууж бай л даа. Тэгээд оймсны татуурга юухан хээхнээ уруулынхаа будагтай аваад дуртай тийшээ арил! Би чамд сэтгэлтэйн эрхээр олон ч удаа шившиг боллоо. Миний тэр тэсвэр одоо тэсэрчээ! Чамайг тэр нударган баяны хүүтэй орооцолдоод л байхад би дуугүй л байсан. Тэгтэл, учраа мэддэг хамтралын бүх улсын өмнө, хойноос нь нулимсаа асгаруулахад чинь, надад одоо тэвчих арга алга! Өхүй минь ингээд байвал, би чамтай дэлхийн хувьсгал болох хүртэл, амьд явахаасаа наана хийсчих нь байна! Чи миний хүзүүн дээр минь илүүц дараа болж, тэр дарааг одоо авч хаялаа! Мэдэв үү? гэж аажим талбиун, жинтэй, буурьтай, урьд урьдынхаасаа олон үг дурдаж ярихад нь: 

	— Мэдлээ! гээд таг дуугүй болжээ. 

	Тэр орой бас Давыдов, Макартай нууц нарийн яриа хийж, 

	— Энэ эм чинь чамайг харин нэг шившиг болгож гүйцжээ! Чи одоо хамтралчин олныг ямар нүүрээрээ харна даа? гэхэд

	— Чи бас л бахь байдаг... гэж Нагульновын дуугартал Давыдовын хүзүү нь улайж, духны нь судас гүрийгээд, 

	— Үхэр шиг тэнэг, мал аа! Мал минь! гэхэд, 

	— Чамтай яаж яривал таарах юм дээ? гэж Нагульнов дуугүй зальтайхан инээмсэглэж, хуруугаа нухалж тас тас дуугарган, тасалгаа дотуур алхалж

	— Чамтай юм ярихад хэцүүеэ! Нэг л юм хазгайхан дуугарчихвал, тэгж өөлж аваад л «Засаггүй үзэлтэн», «Хэлбэрэгч» гээд өлгөөд авдаг хачин хүн ээ! Намайг эм хүнийг хэрхэн үзэж яахлаараа тэгж доромжлуулж явдгийн учрыг чи мэдэх үү? Би ондоо юм бодож яваагаа чамд хэлсэн шүү дээ. Чи хонины сүүл ер нь ямар хэрэгтэй юм бол гэж бодож үзсэн үү? гэхэд нь Макарын ингэж гэнэт шал өөр юм яриад явчихаар Давыдов гайхаж: 

	— Үгүй ээ! гэв. 

	— За тэгвэл би, хонинд яагаад тийм сүүл заяасан юм бол? гэж бодож байсан. Ер тийм өөхөн сүүл, хонинд ямар ч хэрэггүй юм шиг. Морь юм уу, нохойд сүүл ялаа үргээхэд хэрэг болдог юм биз дээ. Хонины сүүл гэж найман жин өөх дүүжилчхээд, годгоновч ялаа үргээж чадахгүй, зуны цагт халуу оргиод л зангуу шигэхээс өөр юмгүй... гэтэл

	— Бидний ярианд хонины сүүл ямар хамаатай юм бэ? гэж Давыдовын уурлахад Нагульнов зовох шинжгүй үргэлжилж: 

	— Миний бодоход, хонины сүүл бол нууцаа халхлахад нь төвөгтэй ч бол, хэрэгтэй юм байна гэж боддог. Тэгэхгүй бол тэр амьтан яаж аргалах вэ? Надад эм хүн, өөрөөр хэлбэл эхнэр хүний хэрэг хонинд сүүл хэрэг болдгийн адил юм даа. Би байдаг санаагаа дэлхийн хувьсгалд тавиад түүнийг, сэтгэлтэй хүүхэн шиг хүсэн хүлээж... Эм хүнээр яах, юугаа хийх вэ. Эм хүн гэж, завсрын нэг юм. Бас огт эмгүй байж болохгүй, нууцаа халхлах юм хэрэгтэй шүү дээ... Би архаг хуучтай ч гэсэн идэр насандаа яваа эр хүн, ажлын завсраар бас өнөөхийг дөнгөнө. Хормойд нь салхи хавчуулсан юм бол тууж л байг! Би нялуунаас шулууныг нь хэлж, зүгээр байж болохгүй байгаа юм бол хийсэж л бай! Тэгэхдээ хүүхэд хормойлоод ирэх юм уу, өвчин халдаад ирвэл хүзүүг чинь ард чинь гартал мушгина шүү!» гэдгээ би хэлсэн. Тэгэхэд чи, нөхөр Давыдов энэ бүгдийг ойлгохгүй, эвхдэг төмөр хэмжүүр шиг эв нь олдож өгөхгүй хүн байна. Чи, хувьсгалыг ч гэсэн хүнээс арай л нэг ондоогоор үздэг хүн байх. Эм хүний гэм уналын төлөө намайг ингэж загнадаг чинь юу вэ? Тэр эмд миний хувьд ч бас юм үлдэх байлгүй яах вэ. Харин нударгантай орооцолдож, түүний хойноос, ангийн дайсны хойноос уйлж унадаг нь даанч муухай золиг доо. Би тэрүүнийг гэр орноосоо хөөж орхино. Зодож л чадахгүй ээ! Би шинэ амьдралд орж байгаа хүн, гараа тэгж бузарлаж чадахгүй. Чи лав зодох сон байх, тийм биз? Тэгэхлээр намын гишүүн хүн чи урьд ямар нэг түшмэл байсан, баларсан хүнээс ямар ялгаатай болох вэ? Тэд л эхнэрээ дандаа зоддог байсан даа. Учир яривал, ийм шүү! Нөхөр минь, Лушкийн тухай надтай ярихаа боль. Би түүнтэй чинь өөрөө учраа олно. Чиний хөндлөнгөөс орсны хэрэг алга. Эм хүн эгзэгтэй юм, эм хүнээс олон юм шалтгаална шүү гээд Нагульнов ямархан нэг юм хүсэх мэт инээвхийлээд, улам гаарч, 

	— Бүх хил хязгаарыг арилгахтай зэрэг өөр харийн ясны «Хүүхнүүдтэй явж гэрлэцгээ!» гэж би хамгийн түрүүнд хашхирах хүн дээ. Бүгдээрээ эрлийз болоод, энэ нарт ертөнц дээр нэг нь цагаан арьстай, нэг нь шар, зарим нэг нь хар арьстай байдаг хачин муухай ялгаа нь арилж, цагаан арьстан нь бусдыг арьсныхаа өнгөөр дээрэлхэж, бусдыг доорд хүмүүс гэж үздэг нь үгүй болно. Хүн бүхэн аятайхан бор царайтай, нэгэн тэгш харагдах болно доо. Би заримдаа шөнөжин үүнийг бодож хэвтдэг... гэхэд нь, 

	— Макар чи, зүүдэлж байгаа хүн шиг явж байдаг юм байна даа. Чиний бодол, явдлын ихэнхийг нь би ойлгохгүй байна. Арьсны өнгөөр ялган доромжлох ч байдаг, бусад нь арай юу болж байна даа... Ахуй байдлын талаар би чамтай таарахгүй. Чиний яаж золигтсон ч над хамаагүй. Харин би одоо танайд л суухгүй, лаваар мөн гэж дурамжхан хэлээд ширээн дороос (дотор нь хэрэггүй хэвтээ, мөнөөхөн дархны багаж нь битүү хангинатал) чемоданаа чирч гаргаад, гадагш гарахад нь Нагульнов шинэ байранд нь хамтралын гишүүн ганц бие Филимоновынд хүргэж өгчээ. Тэр айлын хашаа хүртэл хоёулаа тариалангийн тухай яриад гэр бүл, ахуй байдлын талаар юу ч дурдсангүй. Тэгээд түүнээс хойш хоорондоо баахан хөндийрсөн нь бүр ч илэрхий болжээ... 

	— Тэгээд ч өнөөдөр Нагульнов Давыдовыг орж ирэхэд тийнхүү жишүүхэн харж уулзсан юм байжээ. 

	Тэгтэл Лушкийг гараад явахаар сэргэж: 

	— Муусайн хогууд, малаа хядаж байна шүү! Хамтралд өгснөөс гурван хоолойгоороо гуд хийлгэх нь дээр гэж байгаа биз. Одоо хурал хийлгэж, хорт санаагаар малаа алсан нэг хоёр хүнийг буудан алах хүсэлт гаргуулъя гэж би санаж байна гэхэд нь Давыдов

	— Юу гэнэ ээ!? гэлээ. 

	— Буудан алах гэж байна! Буудан алах зөвшөөрөл хэнээс эрж явах вэ дээ? Ардын шүүх тийм эрх олгохгүй биз дээ? Тийм үү? Тэгэхлээр, хээлтэй үнээ алж идсэн нэг хоёр хүнийг л цааш нь харуулчихвал бусдын сүв нь онгойх сон байх аа! Одоо ч хатуухан үзэх хэрэгтэй шүү гэхэд нь Давыдов саравчит малгайгаа авдар дээр чулуудаж, тасалгаа дундуур алхлан, 

	— Чи бас нугалах нь! Горьгүй хүн байна даа чи, Макар: Чи бод л доо, үнээгээ аллаа гэж хүн буудаж болох уу? Тийм хууль ч байхгүй. Лаваар мөн! Төвийн гүйцэтгэх хороо, Ардын комиссар нарын зөвлөлийн тогтоол бий. Тэр тогтоолд энэ тухай хоёр жил хорих, үгүй бол газрыг нь хураан авч болно, тун болдоггүй нэгийг нь нутаг хязгаараас үлдэн хөөх гэж шууд заасан байгаа. Тэгэхэд чи, буудан алах хүсэлт гаргуулах гэнэ! Үгүй чи, яасан... гэтэл

	— Яасан юу байх вэ? Би яагаа ч үгүй. Чи л харин дандаа яах вэ, ийх вэ гэж төлөвлөгөө мөлөвлөгөө гэж байдаг. Тэгэхэд хамтралд ороогүй нэг нь шараа алж идээд байвал... хавар юугаа хөллөж тариа тарих юм бэ? гээд Давыдовын дэргэд очиж өргөн ханхар мөрөн дээр нь гараа тавиад, Давыдовоос төө илүү өндөр болохоор дээрээс нь өнгийн харж: 

	— Давыдов аа! Хөөрхий хонгор минь ээ! Ухаан санаа чинь юм бодохдоо яасан хойрго юм бэ дээ? гэснээ бараг хашхиран: — Бид хавар тариагаа тарьж чадахгүй болбол тэгээд л балрах нь тэр шүү! Чи тэрийг даанч ойлгож байна гэж үү дээ? Малаа зориуд алсан, хоёр гурвын зэрэг хорт санаатнуудыг заавал буудах хэрэгтэй. Нударган баячуулыг буудвал таарна. Тэднээс л ийм хэрэг гарч байна. Дээд газраас буудах зөвшөөрөл эрх хэрэгтэй байна! гэхэд нь Давыдов

	— Тэнэг! гэж, Нагульнов: 

	— Би мөн аанай тэнэгээ дуудуулж гарлаа гэж... урамгүйхэн уруугаа харснаа морины жолоо угзрахад толгойгоо хаялдгийн адил гэнэт гэдэсхийж: — Ер нь ингээд байвал малаа цөмийг нь алж гүйцнэ! Одоо бол иргэний дайны үе шиг галын байранд байгаа үе. Газар сайгүй дайсан тойрон бүслээд байхад чи харин ингэж байдаг. Тануус шиг юм, дэлхийн хувьсгалд хор хүргэж байна! Тэр хувьсгал чинь тануус мэтийн болхи санаатнаас болж цаг үеэ алдах нь байна! Өөр газар хөрөнгөтнүүд, хөдөлмөрчин ардыг зовоон тарчилгаж, улаан хятадыг гал түймрийн дотор устгаж, аливаа хар арьстныг зодож нүдэж байхад, чи энд дайсанд зөөлөн сэтгэл гаргана аа! Яасан сэтгэл вэ? Ичихгүй юү чи? Хилийн цаана хөрөнгөтнүүд бидний төрсөн ах дүү нарыг хэрхэн дарлаж зовоож байгааг бодохоос зүрхэнд цус татах шиг болох юм. Би үүнээс болоод сонин уншиж чаддаггүй боллоо. Сонин уншихаар элэг эмтэрч, гол харлах гээд байдаг юм. Тэгэхэд чи... Манай төрсөн ах дүү нарыг дайснууд шорон гянданд ширгээж байгааг юу гэж боддог вэ? Чи тэднийг өрөвдөхгүй байна уу? гэхэд нь Давыдов аймшигтай шуухинан, гялгар хар үсээ таван хуруугаараа илж: 

	— Муу золиг чамайг! Юунд өрөвдөхгүй байх бил ээ? Чи битгий хашхичаад байгаач! Өөрөө галзуу хийтэй, бас бусдыг тийм болгох нь! Би дайнд явахдаа, ганцхан тэр Лушкийн хөөрхөн нүдний нь төлөө хувьсгалын эсэргүүнүүдтэй үзэлцэж явсан гэж үү? Чи ер нь юү гээд байна. Сайн бодоорой, хө! Хүн буудан ална гэж байж болохгүй! Харин чи, олон түмний ажил зохиож, манай бодлогыг тайлбарлавал дээр байх аа! Буудах гэдэг — Юу ч биш. Чи ер нь дандаа ингэж байдаг Жаахан эгзэгтэй болоод ирвэл чи шууд хэтрүүлэн унаж байдаг шүү! Лаваар мөн! Хэрэг төвөг гарахын урьд чи ер нь хаана байсан бэ? гэхэд

	— Чиний л байсан газар байсан даа гэжээ. 

	— Тэр лаваар мөн! Хэрэг ийм болохыг бид мэдээгүй иймд хүргэсэн болохоор, буудах гэж ярихгүй, засах л хэрэгтэй. Унаж дусаж хэнээтэх чинь хэтэрч байна. Ажил хийхийг бод. Яасан унадаг хүүхэн шиг золиг вэ, чи! Хумсаа будсан, унаж тусдаг хүүхнээс ч дор байх шиг байна чи! гэхэд нь 

	— Миний хумс цусаар будсан хумс юм шүү! гэжээ. 

	— Бээлийгүй байлдсан хүн бүхнийх цөм ийм лаваар мөн гэхэд, 

	— Семен, чи яагаад намайг унадаг эрх хүүхэн гэж хочлох болов оо? гэлээ. 

	— Үгийн дашрамд хэлчхэж! гэхэд

	— Тэгвэл тэр үгээ буцааж ав! гэж Нагульнов аяархан гуйв. 

	Давыдов түүнийг дуугүй харснаа инээд алдаж: 

	— Үгээ буцааж авлаа! Чи тайвшир, одоо хуралд очъё. Мал алахаа больтол нь ганц сайн ухуулах хэрэгтэй байна гэлээ.

	— Би өчигдөржин айлаар хэсэн гүйж, ятгасан даа гэхэд нь 

	— Тэр сайн арга. Бас яваад үзэх хэрэгтэй. Бид цөмөөрөө явбал зохино гэхэд нь 

	— Чи бас л... өнөөхийгөө өчигдөр би айлын хашаанаас гарахдаа л «ганцхан сайн ятгалаа даа!» гэж бодож байлаа. Тэгэхэд хашаанаас дөнгөж гарав уу, үгүй юү, гахайн торой хутгалж «хуй-и хуй-» гэж чарлуулж байхгүй юу! Тэгэхэд би тэр муу, хөрөнгөтөнд, дэлхийн хувьсгалын тухай, эв хамтын ёсны тухай ярьж, ярьж гарсан юм шүү. Ярих ярихдаа сэтгэл минь хөдөлж өөрөө хэд дахин нулимсаа арчиж байсныг хэлэх үү? Тэгээд бодоход тэдний толгой руу нь цохиод л «Муу зөрүүд хог, тэр нударганы үгэнд битгий ор! Тэдний өмч хөрөнгөний сургаалд битгий автагд! Малаа битгий ал!» Толгойг нь цохино гэж аашилмаар юм. Өөрийнхөө шарыг алж байна л гэж бодож байгаа. Тэд чинь үнэндээ дэлхийн хувьсгалын ар нуруу руу нь хутга шааж байгаа хэрэг гэхэд нь, 

	— Зодохыг нь зодовч, сургахыг нь сургах л хэрэгтэй дээ гэж Давыдов зүтгэсээр, гадагшаа гарахад, нойтон шамарга тавьж, шинэхэн сэвсгэр цас, газрын хуучин даг цасан дээр хучиж, дээвэр дээр хайлж, харанхуй бүрэнхийгээр сургуулийн байшин хүрвээс Дуутын жалгынхны дөнгөж тал хувь нь хуралд иржээ. Размётнов санаатайгаар мал хядах явдалтай тэмцэх арга хэмжээний тухай Төвийн гүйцэтгэх хороо, ардын комиссар нарын зөвлөлийн тогтоолыг уншиж сонсгож, Давыдов үг хэлж сүүлд нь шууд: 

	— Нөхөд өө! Одоо хамтралд оръё гэсэн хорин зургаан хүний өргөдөл байна. Маргааш хурлаар авч хэлэлцэнэ. Нударганы мэхэнд орж, малаа хядаж байгаа хүнийг бид элсүүлэхгүй. Тэр лаваар мөн гэхэд нь, 

	— Хэрэв хамтралд орсон хүн төл малаа алсан байвал яах вэ? гэж Любишкин асуув. 

	— Тийм хүнийг хөөнө! гэхэд, хурлынхан цочиж шуугилдаж, Борщев, 

	— Тэгвэл хамтралаа тараа! Мал алаагүй айл энэ гацаанд л байхгүй гэж хашхирчээ. 

	Нагульнов нударга зангидан босож: 

	— Чи муу, нударганы гар хөл! Хамтралын хэрэгт битгий халд, чамгүй болно. Чи өөрөө гунаа алаагүй юу? гээд, 

	— Би өөрийнхөө хөрөнгөнд өөрөө эзэн хүн шүү гэж Борщевын дуугарахад, 

	— Чамайг маргааш хорих газар хүргүүлнэ. Тэнд малдаа эзэн болоорой! гэжээ. 

	— Яасан айхавтар чангалах юм бэ? Дэндүү айхавтар дүрэм тогтоож байгаа юм биш үү! гэж нэгэн хүн бүдүүн баргиа дуугаар бархирч, 

	— Хуралд цөөхөн хүн ирсэн хэдий боловч их нүргээнтэй хурал болж, гацааныхан хурал тараад дуугүй байцгааснаа сургуулийн хашаанаас гарангуут хоёр гурваараа нийлж аваад бодсон санаснаа ярьж гарлаа. 

	— Дэмий ч золигтож, хоёр хонио алчихлаа! Одоо та нар махыг нь нэхэж миний улаан хоолой ухаж гарна байх даа гэж хамтралчин Семен Нуженков Любишкинд гаслан ярьж, Любишкин нь, 

	— А хө, би ч гэсэн нэг ямаагаа нухчхаад нэрээ бузарлаж орхисон шүү гээд уртаа гэгч санаа алдаад, одоо хурлынхны өмнө дуугүй ангайж суух боллоо. Эм хүнээс л болдог юм байна шүү дээ. «Ал аа, ал» гэсээр бөөн гайд хүнийг унагаж байхгүй юу! Махсаж л дээ! Банзалтай шулам чамайг уу? Одоо хариад амыг чинь зад алгадчихъя аа, гайгүй! гэхэд нь Любишкиний ураг, өвгөн настай Аким Бесхлебнов

	— Зүйтэй, зүйтэй, залхаах хэрэгтэй, чи өөрөө хамтралын гишүүн болохоор, ураг минь, чамд эвгүй юм болно гэж, тэгэхэд нь 

	— Тэгээд л амаа барьж байна даа гэж Любишкин санаа алдаж сахал дээрээ тогтсон сэвсгэр цасыг унагаж, харанхуйд бүдчин явав. 

	Тэгтэл, 

	— Аким гуай! Та бас тарлан шараа алчихсан биз дээ? гэж Бесхлебновынхтай айл суудаг Демка Ушаков, хоолойгоо засаж асуув. 

	— Тэгсээн, хүү минь алалгүй ч яах юм бил ээ дээ? Зайлуул, муу тарлан минь хөлөө хугалчихсан шүү. Ямар золигоо эрж зоорь луу очсон юм бэ мэдэхгүй, цөмөрч унаад хөлөө хугалчихсан шүү гэхэд нь 

	— Тийм байх! Үүрээр намайг харахад та, бэртэйгээ хоёулаа бургас бариад зоорь луугаа тууж явсан даа гэлээ. 

	Тэгэхэд нь 

	— Юу гэсэн үг вэ! Юу гэсэн үг вэ! Дементий минь битгий тэг! гэж Аким өвгөн айхдаа тас харанхуйн дунд нүдээ байн байн анивчин гудамжны яг дунд зогсчихсонд, 

	— Явъя, явъя өвгөн гуай гэж Демка түүнийг тайтгаруулан, — Яагаад шаасан гадас шиг зогсчхов, та? Шараа зооринд хөөж оруулчхаад гэтэл нь, 

	— Үгүй, тэр чинь өөрөө очиж орчихсон юм. Дементий минь! Битгий нүгэлтэй юм хэлээч! Үгүй ээ, яасан их нүгэлтэй юм бэ! гэхэд, 

	— Та муу мэхтэй ч гэсэн үхрийг гүйцэхгүй юм байна даа. Үхрийн хэл, сүүлийнхээ угт хүрч байхад, таны хэл, үхрийнхээ хэл гүйцэхгүй байна. Та, ер нь «Үхрээ хөлгүй болгочихвол алсан ч хэл амгүй» гэж та бодсон уу? гэжээ. 

	Гадаа нойтон шамарга тавьж, голын эргийн уд, тоорой модон дүнгэнэн шуугьж, гацаа даяар нүд аргам тас харанхуй ажээ. Улс, чийгтэй агаар сэнгэнэсэн, гацааны гудамжаар ярилцах нь удтал сонсогдсоор байв. Цасан улам их орж, өвөл сүүлчийнхээ үлдсэн цасыг хормой сэгсрэн хаяж байгаа бололтой... 

	
XVI бүлэг

	Хурал тараад Давыдов, Размётнов хоёр цуг явлаа. Нойтон ногоон цасан шавж харанхуйд хааяа нэг гал гялалзан, нохойн улин хуцах дуу салхинд үе үе тасалдах нь чихэнд чийртэй ян ян хийж байв. Давыдов, цас тогтоох тухай Яков Лукичийн ярьсныг санаад сүүрс алдаж «Энэ жилдээ тийм ажил хийх арга алга. Уг нь ийм шуурганд хагалсан газарт хэчнээн их цас тогтох байсан бол! Хайран цас. Лаваар мөн!» гэж бодож явлаа. Тэгтэл Размётнов

	— Жүчээнд орж хамтралын агтыг эргээд гарах уу? гэж, 

	— Тэгье ээ! гээд хоёулаа (адууны байр) жүчээ болгосон, хуучин, Лапшиновын саравчны хажууд дүүжилсэн дэнлүүний гэрэл удалгүй харагдаж хашаанд ороход нь жүчээний үүдний саравч дор долоо найман хүн зогсож байжээ. 

	— Өнөө шөнө хэн манаж байна? гэж Размётновыг асуухад нэг нь тамхиа хаяж, гутлаараа гишгэж унтраагаад, 

	— Кондрат Майданников гэж хариулав. 

	— Энд яагаад ийм олон хүн байна вэ? Тануус юу хийж байгаа бил ээ? гэж Давыдовын сонирхон асуухад: 

	— Зүгээр, нөхөр Давыдов аа, нийлээд, тамхи татацгааж байна гээд, 

	— Үтрэмээс орой өвс зөөсөн юм аа. 

	— Тамхи татаж эхлээд, яриа дэлгэчихсээн. Тэгсээр шуурга өнгөрөөх санаатай гэж ам амандаа дуугарцгаав. 

	Морьд, тус тусын тэвшинд хийсэн өвсийг шир шир идэж агтын хөлс, хомоол, шээсний үнэр хээр талын агирхаг өвсний сэнгэнэсэн үнэр холилдон ханхалж, хашлага тус бүрийн ар туурганд тэрэгний тоног, хударга юм уу тэрэг чирэх татлага сур өлгөөтэй бөгөөд голоор нь явж гарах, орох замыг цэмбийтэл шүүрдэж голын торгон шар элс нимгэхэн асгажээ. 

	— Майданников аа! гэж Андрейн чанга дуудсанд, жүчээний цаад мухраас, 

	— Өө-в! гэж дуугарч Майданников, тарианы сүрэл ацаар өлгөж, үүднээс дөрөв дэх хашлаганы тэнд ирээд дотор нь хэвтэж байсан хар морийг өшиглөн босгож сүрэл тавьж өгөөд, 

	— Наашаа болооч, адасга минь! гэж ууртай хашхираад, үүрэглэж байгаа морины өөдөөс ацын ишээр далайсанд, цочин харайж, модон шал дээр түчигнүүлэн, хамраа дуугаргаад, дахин хэвтэх гэснээ байж идүүрт ойртов. 

	Кондрат, адууны баас, сүрэл ханхлуулсаар Давыдовын дэргэд хүрч ирээд ширүүн, хүйтэн алгатай гараа сарвайн ёслоход нь, 

	— За юу байна, нөхөр Майданников? гэж Давыдов асуужээ. 

	— Юмгүй ээ, нөхөр хамтралын дарга аа! 

	— «Нөхөр хамтралын дарга» гэж ирээд л юун их албаны ёс болж байх юм бэ дээ... гэж Давыдов инээмсэглэхэд нь, 

	— Би одоогоор албан үүргээ гүйцэтгэж байна шүү дээ гэж хариулжээ. 

	— Энэ жүчээний дэргэд яагаад улс бөөгнөөд байгаа юм бэ? гэхэд нь, 

	— Та өөрсдөөс нь асуугаад үз л дээ! Шөнө моринд өвс сүрэл тавьж өгөх болохоор л ингэчихдэг болж, хувийн өмчөөс салж чадахгүй улс юм аа. Цугаараа агтын эзэн хүрч ирээд л «Миний зээрд моринд өвс тавьж өгсөн үү? Хул моринд минь юм дэвсэв үү?» «Манай муу гүү мэнд байгаа биз?» гэцгээх юм. Тэр муу гүүг би яачих юм бэ? Идчих юм уу? Цөмөөрөө шавааралдаад л «Алив морь малд тэжээл тавьж өгөхөд чинь би туслаад өгье» гэцгээж өөрийнхдөө л арай илүүхэн өвс хаяад өгөхийг бодох юм аа... Хэцүү байна. Илүү хүн энүүгээр байж болохгүй гэж тогтоол гаргамаар юм гэж Кондратын ярихад нь цаанаасаа эгдүү нь хүрсэн байдал илэрхий байжээ. 

	— Дуулав уу? гэж Андрей, Давыдов тийш нүдээ ирмээд гашуудан толгой сэгсрэв. 

	Давыдов, 

	— Цөмийг нь эндээс хөөж явуул. Жижүүр, туслагч хоёроос өөр хэн ч байж болохгүй гэж ширүүхэн тушаагаад, — Нэг моринд хэдий хэрийн өвс өгч байна. Тэжээлийг нь пүүлж өгч байгаа биз? гэж асуухад нь, 

	— Үгүй хэмжиж пүүлдэггүй, багцаалаад л нэг моринд хагас пүү хэртэй юм өгдөг дөө гэлээ. 

	— Цөмд нь сүрэл дэвсэж байна уу? гэж асуухад нь Кондрат толгойгоо сэгсрэн шилэн хүзүүнийхээ бор хонхорт хуучин дээлийнхээ зах дээр өвсний зөөлөн хог унатал буденны малгай гэдэг нэртэй цэрэг шовгор малгайгаа овсхийтэл толгойгоо сэгсэрч, 

	— Үгүй, энэ ямар жигтэй юм бэ? Манай аж ахуйн дарга Яков Лукич Островнов өнөө орой ирээд «Моринд өвсний хог дэвс» гэж хэлсэн шүү. Тэр чинь ер ёсонд зохицох уу? Тийм шал дэмий юм донгосож байгаа нь өнөөх сүрхий нямбай нарийн хүн гэдэг нь яачихсан юм бэ? гэхэд нь, 

	— Яадаг юм бэ? гэж асуутал, 

	— Яаж болох вэ, Давыдов минь! Тэр өвсний хог гэдэг чинь цөм өнтэй тэжээл шүү дээ. Тэр хог дотор чинь, агь гэдэг нарийн шимтэй өвс, ямаан шарилж байдаг юм. Цөмийг нь хонь, ямаа түүж иддэг юм биш үү? Тэгэхэд агтад дэвсэж гишгүүл гэж тушаадаг эр байна шүү! Урдаас нь цааргалж хэлэхээр «Чи надад заах эрхгүй» гэж байна билээ гэхэд нь, 

	— Хог өвс битгий дэвс. Чиний зөв! Бид маргааш сүүлийг нь тас мушгия гэж Давыдовын амлахад, 

	— Бас нэг юм байна. Нөгөө худгийн тэнд нуруулдсан өвсөө задалчихжээ. Тэр ямар учиртай юм бэ? гэхэд нь, 

	— Тэр өвсийг барагтайхан юм гэж Яков Лукич надад ярьсан юм. Тэгээд өвөл мал тэжээгээд сайн өвсөө хавар газар хагалах үед үлдээх санаатай юм билээ гэхэд, 

	— Тэгвэл тэр ч зөв л дөө гэж Кондрат зөвшөөрөөд, — Харин та хог өвсний талаар түүнд, хэлээрэй гэжээ. 

	— Хэлнэ ээ хэлнэ. Май, Ленинградын тамхи тат. Үйлдвэрээс миний нөхөд явуулжээ гээд Давыдов ханиаж хоолойгоо засаад, 

	— Морьд цөм эрүүл биз? хэмээвээс, тамхийг нь авч

	— Баярлалаа! Галаа өгөөт... Адуу цөм зүгээр. Лапшиновынхаас ирсэн манай жороо морь урьд шөнө эвгүй хэвтэж хавчуулдчихсаныг нь ашгүй мэдэж босголоо. Тэрнээс биш зүв зүгээр дээ. Огт хэвтдэггүй бас нэг адасга байна аа! Шөнөжин зогсоод хонох юм. Маргааш цөмийг нь шинээр тахалъя гэж бодож байна. Мөсөн дээр яваад хадаас нь юу ч үгүй элэгдэж халтирхай болжээ. За баяртай. Би бас агтдаа цөмд нь сүрэл дэвсэж амжаагүй л байна гэлээ. 

	Размётнов, Давыдовыг хүргэж өгөх гэж, хоёулаа энэ тэр гэж ярьсаар нэгэн хэсэг хашаа өнгөрч Давыдовын суудаг байшин тийш эргэхийн тэнд Размётнов, хувийн аж ахуйтан Лукашка Чебаковын хашааны тэнд зогтусаж, Давыдовын мөрнөөс угзран, 

	— Харав уу! гэж шивнээд хоёр гурван алхмын цаана явган хаалганы дэргэд нэг хүний бараа харагдаж байсан зүг ухасхийн хүрч очоод явган хаалганы цаад талд зогсож байгаа тэр хүнийг солгой гараараа шүүрэн барьж нөгөө гартаа гар буугаа атгаад, 

	— Чи Лука мөн үү? гэсэнд

	— Андрей Степанович та мөн үү? гэж цаадах нь дуугарлаа. 

	— Чи гартаа юу барив? Алив шалавхан өгөөд орхи гэтэл,

	— Өө, та юу? Нөхөр Размётнов шив! гэхэд нь, 

	— Аль гэж байна шүү. Дэлсэнэ шүү... гэж ярилцах чимээгээр Давыдов харанхуйд харж ядан хүрэлцэн очиж, 

	— Чи энэнээс юу хурааж авах гээд байгаа юм бэ? гэжээ. 

	Размётнов, 

	— Лука аа! Чи өгөөд орхи. Буудлаа шүү гэхэд нөгөөдөх нь, 

	— За авбал ав л даа. Та чинь галзуураа юу даа гэлцэж, 

	— Хаалганы дэргэд энэний бариад зогсож байгаа юмыг харав уу! Ингэж байх гэж дээ! Чи юунд шөнө хутга бариад байгаа бил ээ? Хэнийг хүлээсэн бэ? Давыдовыг биш биз? Яагаад мэс хутга барьж амдан зогсоод байгаа юм бэ. Эсэргүү болох нь уу? Хүн алах нь уу? гэжээ. 

	Явган хаалганы дэргэд зогсож байгаа хүний гарт хурц хутга гялалзахыг гагцхүү Андрей л хурц нүдтэйгээрээ олж харжээ. Тэгээд хутгыг нь салгаж авах гэж гүйн очоод булааж авсан нь тэр! Тэвдэж сандарсан Лукашкийг тэр дор нь байцаахад нөгөөх нь хаалгаа нээгээд дуу нь ондоо болж, 

	— Уг явдлыг та ингэж урвуулж байгаа бол, би ч дуугүй байж чадахгүй ээ! Та нар намайг хэрхэвч сэжиглэн хардах баримтгүй. Бурхан зайлуул, Андрей Степанович минь! Ор ор! гэхэд нь 

	— Хаашаа ор гэж? гэлээ. 

	— Пинд ор л доо гэхэд

	— Яах юм? гэтэл, 

	— Ороод үз л дээ. Тэгвэл миний гадаа хутга бариад зогсож байсан учир нь та бүхэнд тодорхой болно гэж гуйхад нь, 

	— Орж үзье гэж Давыдов хашаа руу нь түрүүлэн ороод хаашаа явах вэ? гэж асуухад, 

	— Намайг дагаад явагтун гэлээ. Хураасан аргал нурж зай муутай болсон пинд мухар сандал дээр нэгэн дэнлүү тавиад дэргэд нь Лукашкийн эхнэр, зурайсан хөмсөгтэй булцайсан нүүртэй, цэвэрхэн царайтай авгай явган сууж байснаас гаднын хүн орж ирэхээр цочин босож, туурганы дэргэд байсан хоёр хөнөгтэй ус төмпөн тэргүүтнийг халхлан зогсоод, цаана нь пингийн мухарт шинэхэн дэвссэн бололтой сүрэл дээр нэгэн тарган гэгчийн засмал гахай, томоо гэгчийн модон саванд толгойгоо шааж гишгэлэн хоолны үлдэгдэл угаадас чал чал идэж байлаа. Лукашка ичингүйрэн улайж өнөөх зассан эр гахай руу заагаад үг олж ядан;

	— Харав уу, энэнээс л боллоо... Энэ гахайг чимээгүйхэн нухчих л гэсэн юм даа. Манай эхнэрийн бордон шахаж байсан гахай. Энийг унагах гэтэл гудамжинд хүн ярилцах шиг болохоор нь «Байз, гарч харъя. Хүн чимээг нь дуулуузай» гэж бодоод, ханцуйгаа шамласан хормогч зүүсэн хутга барьсан яг л энэ хэвээрээ гадаа хашааны хаалган дээр гартал тануус байсан даа. Тануус намайг юу гэж бодов? Хүн алах гэвэл ханцуйгаа шамлах хормогч зүүгээд, гарах уу даа? гэж ярих зуураа хормогчоо тайлж зовомгой инээмсэглээд эхнэртээ, — Тэнэг эм! Наад муу гахайгаа хөөгөөд гаргахгүй, юу болоод зогсчхов? гэж дотроо ууртайхан хашхирав. 

	Размётнов ч андуурсандаа нэлээд санаа зовж

	— Чи наадхыгаа битгий ал! Сая хурал болж мал алж болохгүй гэсэн шүү гэхэд нь, 

	— Одоо ч байсаан, хамаг хорхойг минь тануус дарчихлаа... гэж билээ. 

	Давыдов гараад харин харьтлаа Андрейг дооглож: 

	— Хамтралын даргын аминд халдах аюулыг таслах шив дээ! Хувьсгалын эсэргүү этгээдийн зэвсгийг ганцхан сайн хураав уу даа! Сүрхий сонор баатар байна даа. Ха-ха-ха... гэж шоолоход нь Размётнов, 

	— Ямар ч гэсэн нэг гахайны амь л аварсан даа! гэж хариу хошигнон өгүүлж билээ. 

	
XVII бүлэг

	Маргааш нь Дуутын жалгын намын үүрийн хаалттай хурлаар Дуутын жалгын «Сталины нэрэмжит» хамтралын гишүүдийн гар дээр байгаа бод бог мал цөмийг нь нийгэмчлэх шийдвэр санал нэгтэй гаргаж бас тэжээвэр шувууг ч нийгэмчлэхээр шийджээ. 

	Давыдов анхандаа бог мал, гэрийн тэжээвэр шувуу нийгэмчлэхийг шаргуу татгалзсан боловч Нагульнов, хэрэв хамтралчны хурлаар бүх малыг нийгэмчлэх шийдвэр гаргахгүй бол, бүх малаа алж идээд сүүлд нь шувуугаа алж дуусгах тул хавар тариалангийн төлөвлөгөө тасарна гэж эрс хэлж, Размётнов, тэр үг зүйтэй гэсэн болохоор Давыдов тээнэгэлзэж тээнэгэлзэж бас л зөвшөөрчээ. 

	Чингээд бас малыг санаатайгаар нядалж байгааг зогсоох талаар ухуулгын ажил зохиож, намын бүх гишүүд үүргийнхээ ёсоор айл хунараар тэр өдөртөө явж яриа хийх ёстой гэж тогтоолд оруулаад, мал нядалсан нь илэрч мэдэгдсэн хүмүүсийг шүүхэд шилжүүлэх эсэх тухай хэлэлцээд ухуулгын ажлын үр дүн гартал түр түдгэлзэхээр шийдвэрлэжээ. 

	— Ингэвэл мал, шувуунд ээлтэй байх, тэгэхгүй бол, хавар энэ гацаанд үхэр мөөрөх, азарган тахиа донгодохыг олж сонсохгүй болно шүү гэж Нагульнов их л баяртай урамтай, тэр тогтоолыг хавтсандаа хийхдээ хэлж билээ. 

	Ажлын мал, саалийн малыг урьд нь нэгэнт нийгэмчилж, одоо ганцхан төл мал, хонь гахай нийгэмчлэх асуудлыг шийдэх байсан учраас хамтралын хурал дээр бүх мал нийгэмчлэх шийдвэрийг дуртайяа батлав. Шувуун дээр л их удаан маргалдаж ялангуяа авгай нар татгалзаж, нэлээд шаргуу үзэлцсэн хэдий боловч сүүлдээ аргагүй нугарав. Энэ талаар Нагульнов, тун олон янзын арга зохиож, сүүлдээ урт гараараа одонгоо дарж ирээд л сэнхрүүлэн ярьсан нь: 

	— Эрхэм хайрт эмс охид минь ээ! Тахиа, галууныхаа хойноос битгий чангаалцалдаад бай л даа! Алдыг нь аваад дэлэм дээр нь, атгыг нь аваад чимх дээр нь гэж яах нь вэ, тэр тахиа чинь хамтралд л байж байг. Хавар болтол бид нэг өндөг дардаг юм захиад ирнэ. Тэр чинь дэгдээхэйг зуу зуугаар нь л гаргах болно. Өндөг дардаг тийм машин бол дэгдээхэй дарахдаа гоц сайн юм. Эрхэм авгай нар тануус битгий зөрөөд бай л даа! Шувуу чинь нийтийн хашаанд л байхаас биш, тануусын өөрсдийн юм шүү дээ. Тахиаг заавал амь аминдаа авч байх албагүй юм шүү. Тэртэй тэргүй шувуу одоо өндөглөхгүй шүү дээ. Хавар болоход зовлон хураахын нэмэр! Нэг мэдэхэд ногооны хашаанд орж, суулгасан соёо ногоог чинь тоншоод барчихна, нэг бол өнөө муу ёрын юм чинь пин саравч дор өндөглөж орхиод л тэр нь олдож өгөхгүй нэг бол өмхий хүрэнд идүүлчих гээд л... тахиатай байхад аль төвөг татахыг тэр гэх вэ? Үгүй эсхүл дандаа л тахианы пүнзэнд шургаж аль нь өндөглөх, аль нь өндөглөхгүйг тэмтэрч үзэх болно. Аягүй бол тэгж байгаад тахианы ширх бөөсөнд баригдаж, өвчин халдаж ч магадгүй. Ер нь сэтгэлийн зовлон доо! Тэгэхэд хамтралд тахиа шувуу маань ямаршуу байдалтай байх вэ гэвэл? Тун догь доо! Харах хамгаалах нь ч сайн болно. Ямар нэг ганц бие өвгөн, ухаа нь Аким Бесхлебников гуайгаар ч юм уу, тахиа маллуулахаар тавьчихвал өдөржингөө л барьж тавьж байг. Ёстой л хөгшин хүнд таарсан амар зугаатай ажил даа. Ийм ажилтай хүн хэзээ ч ивэрхийтэй болохгүй дээ. Хонгорууд минь зөвшөөрч орхи л доо гэж гуйж энсэхэд нь эмс инээлдэж, санаа алдаад, хоорондоо баахан яах вэ ийх вэ гэж шуугилдаж байж «сая санаа нийлж». 

	Хурал тармагц Нагульнов, Давыдовтай хоёулаа айлаар эргэж хэдэн айлын хаалга таттал мал алаагүй айл байхгүй нь илэрхий боллоо... Үдийн хоолны өмнө өвгөн Щукарийнхаар дайрч, Нагульнов, цурхайч өвгөн Щукарийн хашаанд орохдоо: 

	— Энэ ч харин малаа хайрлах хэрэгтэй гэж хэлдэг идэвхтэн хүн шүү гээд орсон чинь, мөнөө «идэвхтэн» маань орон дээр хөлөө атийлгачихсан хэвтэж, цамц нь даахирч ширэлдсэн сахалд нь хүртэл шуулттай ширүүн буурал үстэй, туранхай цагаан гэдэс дээр нь зургаан литрээс наашгүй ордог том шавар саваар ирмэг нь шигдтэл бумбадаж хоёр бөөрөнд нь эмнэлгийн жижиг бумба тавьсан нь цус сордог бодба хорхой шиг. Щукарь өвгөн, хүн орж ирсэн ч харах тэнхээгүй үхсэн хүн шиг гараа элгэндээ зөрүүлэн тавиад тас гэдрэг харан хэвтэх агаад тэсгэлгүй өвдсөндөө мэнэрч аяганаасаа гарах шахсан нүд нь арчаагүй чичгэнэн эргэлдэж, Нагульновт үхсэн амьтны үнэр үнэртэх шиг болжээ. Щукарийн тарган чавганц, зуухны хажууд зогсож бумба тавих, тогоо хөмөрч домнох, бэртсэнийг барих, цус тармидах, ханахдаа сайн, бас бие шалтгаантай болбол, юм сүлждэг төмөр зүүгээр ухаж аргалдаг гэж нутаг хошуундаа алдартай, нэг оготно шиг хөх царайтай мамын чавганц гэдэг домч авгай өвгөний орны урд бөгтгөнөж, аргаа барсан Щукарь өвгөнийг «аргалж» байгаа юм байж. 

	Давыдовыг орж ирээд нүдээ бүлтийлгэн: 

	— Сайн уу, өвгөн? Наад гүзээн дээр чинь юү байгаа юм бэ? гэхэд нь, Щукарь өвгөн, г-г-г-г-гэдэснээс болж т-т-т-тар-чилж байна! гэж хоёр амьсгаагаар арайхийж хэлээд нарийхан дуугаар ёолж, гөлөг шиг гийнаад наадхыгаа авч хая! Хая гэм, золиог! ёо ёо гэдэс тасрах нь! Ёо ёо намайг амруулаад өгөөч! гэлээ. 

	— Тэсэж үз, тэсэж үз! Одоохон намдана гэж мамын чавганц шивнэн гэдэсний арьсанд нь хөхөж орсон саваа салгах гэж ядаж байлаа. 

	Тэгтэл Щукарь өвгөн гэнэт догшин араатан шиг урхирч орь дуу тавиад, домч авгайг тийрэнгүүт бумбадсан савыг хоёр гараараа ноцон зуурав. Давыдов тус болох гэж сандрахдаа зуухны тавиур дээрээс гурилын ганжин шүүрэн авч, домч эмгэнийг хойш нь түлхэж орхиод ёроол руу ганжингаар дэлсээд авсанд хий шархийтэл сорон хага үсэрч Щукарь өвгөн нэг сайн зогьсуулаад бие нь амарсан бололтой, байн байн амьсгаа авч, хоёр жижиг бумбыг амархан суга татаж хаялаа. Хэмхэрхий саван дороос өвгөний гэдэс учиргүй том хар хөх хүйс түмбэлзэж байхыг хараад Давыдов вандан дээр унан тусан элгээ хөштөл инээж, хоёр нүднээс нь нулимс асгаран, малгай нь өнхрөн ойчиж, бөөн хар үс нүд рүү нь таглан унжлаа. 

	Щукарь өвгөн амь бөхтэй байжээ! Домч авгай ч хуу хагаллаа гэж урваганан, өвгөн ч дороо цамцаа доошлуулж өндийв. 

	— Хайран юм эвий! Энэ муу ёрын юм суулга хага цохичихлоо. Ийм юм эмнэхэд сайнаа үзэхгүй ээ! гэж авгайн эхэр татан орилоход, 

	— Муу эм зайл! Одоо эндээс зайл! гэж Щукарь өвгөн үүд рүү заан хашхирч, — Чи золтой голыг минь тасалчихсангүй. Энэ муу хүүг чинь чиний толгой руу хага цохидог байж! Одоо зайл, аягүй бол би чамайг нухчхаж мэднэ шүү. Ийм юманд би их зоригтой гэж, тэр домч авгайн гарахтай зэрэг Нагульнов, 

	— Юунаас болж ингэж гай болчхов оо? гэлээ. 

	— Ая, хонгор хүү минь, би ч бүр өнгөрөх шахлаа шүү. Хоёр хоног гадаа хашаанаас салсангүй, дандаа өмдөө бариатай л гүйлгээд өнжлөө. Ингэж их чацга алдах гэж тогтох зогсох гэж байхгүй шүү. Ногоонд цанхатсан галуу шиг байсхийгээд л год хийлгэсээр байгаад бүр эцэж турж орхилоо... гэж өвгөнийг хэлэхэд, 

	— Амаараа гартал мах идсэн үү? гэхэд

	— Ээ дээ. Махнаас л боллоо... гэлээ. 

	— Тугалаа алаад орхисон уу? гэхэд

	— Хөөрхий тугал ч байхгүй болсоон... Надад ч түүнийг шингээх амны хишиг байхгүй юм байна аа гэхэд нь, Макар хоолойгоо засаж өвгөнийг хялайн хараад, 

	— Муу хөгшин зөнөг чөтгөрийн гэдэс дээр энэ муу жижигхэн хуу ч тавихгүй бүр гурван хувин ус ордог тогоо тавьж, хамаг гэдэс дотрыг нь суга хөхүүлж залхаах юм санж! Чамайг хамтралаас хөөж орхихоор чацгаа алдахаа болино гайгүй. Юунд тугалаа нядлав? гэж занаваас, 

	— Макар минь, гай боллоо, чавганц дэрний дэргэд үглээд, амар заяа үзүүлэхгүй байсаар ийм болчихлоо. Та өршөөгөөрэй... нөхөр Давыдов! Бид хоёр сайхан танил шүү дээ. Намайгаа хамтралаас битгий гаргаач. Би энэ тугалаасаа болж лай ланчгаа эдлэв шүү... гэхэд нь, Макар гараа сэгсрэн,

	— Одоо ингэчихсэн амьтныг яах вэ? Явъя Давыдов! Хүүе, чи өвчиндөө! Бууны тос, давстай хутгаад уучих! Дороо зүгээр болно! гэхэд нь өвгөн

	— Тоглож хэлж байна уу, чи? гэлээ. 

	— Нээрээ, нээрээ, бид, хуучин, цэрэгт байхдаа гэдэс өвдөхөд тэгж аргалдаг байсан юм гэхэд, 

	— Би хөндий төмөр болсон юм уу? Амьгүй буу тосдож цэвэрлэдэг юмыг би уух уу бас? Яасан ч үгүй! Тэрүүнд орох нь ээ наран цэцгэн дотор суусаар үхсэн нь дээр гэлээ. 

	Маргааш нь болоход Щукарь өвгөн үхэх нь байтугай, харин гацаагаар хэсэж, дайралдсан хүн болгонд: Давыдов, Нагульнов хоёр манайхаар айлчилж ирээд, тариалангийн багажийг яаж засвал дээр вэ гэх зэргээр хамтралын ажлын талаар миний зөвлөгөөг авлаа гэж ярьж, шувтаргад нь тамхи ороож, нэг хэсэг дуугүй болоод санаа алдаж: 

	— Би өвдөөд, тэгээд тэд эргэж ирээд, надгүй бол жолоогүй гэсэн үг. Янз янзын эм өгөх гэж, «Өвгөн минь эдгэж үз! Үхэж битгий гай болоорой, тэгвэл бид чинь баларлаа шүү» гэж байдаг шүү. Надгүй нээрэн баларна даа! Юм л болбол, үүрт дуудах нь тэр! Би очиж, энэ тэр зөвлөгөө өгдөг юм даа. Би хааяа нэг дуугарахдаа мэргэн хэлнэ шүү. Миний хэлсэн үг ч дэгсэднэ барина гэж харин байхгүй дээ! гэж яриад гал нь үхсэн онигор нүдээ баярлан сөхөж миний ярьсныг энэ хүн юу гэж бодож байгаа бол гэж ажиглан хардаг байжээ. 

	
XVIII бүлэг

	Дуутын жалгынхан хөл хөдөлгөөн нэг хэсэг намдаж ирснээ дахиад л бөөн хөл боллоо... Малаа нядлахыг больж, хоёр хоног турш зүсэм бүрийн хонь ямаа туухыг нь тууж, хөтлөхийг нь хөтөлж, бас тахиа шувуу шуудайд хийж хамтралын малын хашаа руу цувууллаа. Гацаа даяар хонь мал майлах, тахиа шувуу донгодох бархирах дуун тасрахгүй боллоо. 

	Хамтралд зуун жаран өрх орж, гурван бригадтай боллоо. Нударган баячуулаас хураасан үстэй дээл, савхин гутал, бас бус хувцас хунарын зүйлийг гутал хувцасгүй ядаж байгаа ядуучуулд олгохыг хамтралын захиргаанаас Яков Лукичид даалгаж, урьдчилан бүртгээд үзвэл цөмийг хангаж чадахгүй байжээ. 

	Нударганаас хурааж авсан хувцас хунарыг Титокийн хашаанд олгох үед үдэш бүрэнхий болтол дуу шуугиан тасарсангүй. Очсон хүмүүс хамтралын агуулахын гадаа шууд цасан дээр гутлаа тайчиж, нударганы мөнөөхөн гоё гоё гутлыг хөлдөө тааруулан, дан дээл, хүрэм, цамц, богино дээл тэргүүтнийг биедээ таруулан үзэцгээж комиссын тодорхойлолтод нэр орж, хожим цалин хөлснөөсөө үнийг нь суутгуулахаар гутал юм уу хувцас хунар авах болсон азтай нэг нь шууд агуулахын довжоон дээр хувцсаа тайлж сэтгэл ханамжтай нүд нь галтай болж, бор царай нь баяр тодрон маасганаж жаран хагархай, далан нөхөөс нүх болсон хуучин хувцсаа шалавхан хумьцгааж, шинийг сольж өмсөөд, баяртай явцгааж байв. Тэр олгож байгаа гутал хувцаснаас нэг юм авах гэж хэчнээн яриа хөөрөө, хараал ширээл болж байсан гэж санана... Давыдов Любишкинд нэг хүрэм, шалбуур өмд, савхин гутал олго гэж тушаасан юм байж. Яков Лукич хөмсөг зангидан, авдраас бөөн хувцас гаргаад, Любишкиний хөлийн дор чулуудаж;

	— Дуртайгаа ав! гэжээ. Хуучин хасаг цэрэг Любишкиний сахал нь чичгэнэн хөдөлж, гар нь салганан, шилж шилж нэг хүрэм авах гэж хөлсөө гартал хэчнээн ч их оролдов доо! Цэмбийг нь хазаж үзлээ, хорхой шавж идчихээгүй биз гэж гэрэлд ч гаргаад харж үзлээ, тас хар хуруугаараа арваад минут хэртэй имэрч үзлээ. Улс амьтан тал талаас нь тойрч, халуу оргитол амьсгалан, 

	— Наадхаа ав! Хүүхдэд чинь өмсөх юм үлдэх, яс сайтай эд шүү! 

	— Чи сохор юм уу! Наадах чинь дотрыг нь эргүүлээд хийчихсэн хуучин юм байна! 

	— Худлаа! 

	— Худлаа бол хар л даа! 

	— Павло, ав ав! 

	— Битгий ав! Өөрийг өмсөж үз! гэж шуугилдаж, Любишкиний царай, шатаасан тоосго шиг час улайгаад хар сахлаа амандаа хийж хивээд ийш тийш сандран харсаар бас нэг хүрэм рүү зүтгэн шилж шилж, ганц сайхан хүрэм олж авлаа! гэж өмсөөд үзсэн чинь мөнөөхөн айхавтар урт гарт нь ханцуй нь тохойгоор татаж, дал мөр нь оёдлоороо шажигнаад дахиад л зовонгуй инээмсэглээд, бөөн хувцас онгичиж нүд нь зээлийн газар өрсөн үй олон тоглоом харсан хүүхэд шиг ийш тийш эргэлдэн бяцхан хүүхэд мэт хөөрхөн инээмсэглэх тул, аварга том биетэй тэр эр цэрэг Любишкиний толгойг эцэг хүн хүүхдийнхээ толгой илдэг шиг эрхлүүлмээр харагдаж байв. Тэгтэл хагас өдөр шилээд таарах юм олсонгүй шалбуур өмд, савхин гутал хоёрыг л олж өмсөж, ууртайхан зогсох Яков Лукичид санаа алдан, 

	— Маргааш ирж бас үзье гэлээ. Тэгээд, хавчаартай шалбуур өмд, шинэхэн савхи өмссөн нь харваас арван насаар залуу болж хашаанаас гарч одлоо. Харих замаас нь гажуу мөрт албаар төв гудамжаар явж, гудамжинд байн байн зогсож эсхүл тамхи татаж, эсхүл уулзсан хүнтэй зогсож ярилцан гайхуулсаар гурван цаг явж сая гэртээ харьжээ. 

	Оройхон болоход «Любишкин цэрэгт мордох гэж байгаа юм шиг гоёжээ. Өнөө өдөржин хувцас шилсэн гэнэ... Ёслолын шалбуур өмдтэй, юм болгон нь шинэ, тогоруу шиг гоонойсон юм харьсан гэнэ. Хөл нь газар хүрэхгүй явсан гэнэ билээ...» гэж Дуутын жалгаар нэг шагшаан болжээ. 

	Демка Ушаковын эхнэр баярласандаа авдар тэврэн ухаан алдсанд арай гэж салгалаа. Тэгээд урьд Титокийн эхнэрийн өмсөж байсан хуниастай ноосон банзал өмсөж, шинэхэн шаахай углаж тод өнгийн алчуур зангидаад орхиход Демкийн эхнэр чинь ер нь бузгай царайтай нуруу туруутай хүүхэн байна шүү гэж амьтан сая ажиглаж, хөөрхий тэр амьтан, хүн болсоор гүйцэд сайн цадаж ганц ч үзээгүй, ганц ч шинэ цамц мөрөндөө углаагүй явснаа хамтралын буян дээр орохдоо ухаан алдаж унах нь ч аргагүй. Яков Лукичийг авдраас хүүхэн хүний гоё хувцас гаргаж ирэхэд, насаараа гачигдан, гэдэс дундуур явж ирснээс царай алдаж, өлсөх даарахаас өөр юм үзээгүй тэр бүсгүйн уруул нь гэрэлтэн ягаарахгүй байж яахан болох бил ээ? Тэр бүсгүй, зайлуул, жилийн жилд хүүхэд гаргаж, улаан нялзрай хүүхдээ, тамтаг болсон даавуу, хонины уранхай хөдсөн нэхийнд манцуйлдаг агаад, өөрөө үүрэглэж, дутагдан гачигдахын зовлонгоос болж, гуа үзэсгэлэн царай зүсээ алдаж бие нь муудаж, зуны турш дандаа шүүр шиг цоорсон ганц банзал өмсөж, өвлийн цагт бөөс, хуурсанд баригдсан ганц цамцаа угааж орхивол, өөр солих юмгүйн эрхээр зуухан дээрээ хүүхэдтэйгээ нүцгэн шалдан сууж байдаг ийм хүн байжээ..."

	Авдрын тагнаас зуурч, тэр олон өнгийн хувцаснаас нүдээ салгаж чадахгүй: 

	— Хайртан минь!.. Эвий хайртан минь! Байзнаарай, би энэ банзлыг авахгүй байж ч мэднэ. Сольж магадгүй... муусайн хүүхдэдээ... Машадаа... Дунюшкадаа... гэж эмээнгүй шивгэнэж байхад нь санамсаргүй орж ирсэн Давыдовын зүрхэн шимширч, авдар тийш дөхөж очоод: 

	— Эмэгтэй нөхөр өө! Чи хэдэн хүүхэдтэй юм бэ? гэхэд нь, 

	— Долоо гэж хэлээд юү гэж хэлэх бол гэхээс доошоо харсаар байжээ. 

	— Наана чинь хүүхдийнх байна уу? гэж Давыдовыг Яков Лукичээс асуухад, 

	— Бий! гэлээ. 

	— Энэ эмэгтэйд хүүхдийн хувцаснаас юу хэрэгтэй гэснийг олго гэхэд, Яков Лукич дургүйцэн, 

	— Хэрээс нь хэтэрнэ байгаа гэлээ. 

	— Энэ чинь юү гэсэн үг бил ээ?... Юу гэсэн үг вэ? гэж Давыдов тэр үгийг сонсоод эмсгий амаа дуртайяа цорвойлгосонд Яков Лукич шалавхан авдар луу тонгойжээ. 

	Уулын яриа хөөрөөтэй, ёж үгтэй Демка Ушаков омголтсон уруулаа хэлээрээ долоож, амьсгаа даран гэргийнхээ ард зогсож байснаа Давыдовын тэр үгийг сонсохтой зэрэг түүн тийш нэг харснаа, хялар болсон нүднээс нь жимсний шүүс шиг гэнэт нулимс бөнжгөнөн солгой гараараа нүдээ дарж нөгөө гараараа хүн түлхэлсээр үүд рүү ухасхийн гүйж гараад үүдний шатан дээрээс үсрэн бууж, хүнээс ичихдээ нулимсаа нуусаар хашаанаас гарч одсон боловч, хар гарын том алган доогуур хоёр хацрыг нь дагаж, шүүдрийн дусал шиг гялтгар тунгалаг нулимс цувран асгарсаар байжээ. 

	Оройхон Щукарь өвгөн юм хувааж байгаа газар хүрч ирэн хамтралын захиргааны байшинд амьсгал давхцан гүйн орж ирэнгүүт Давыдовт санд мэнд: 

	— Нөхөр Давыдов, амар сайн уу? Бие сайн биз дээ гэхэд нь, 

	— Сайн, сайн уу? гэтэл, 

	— Надад хуудас бичиж өгөөч? гэж, 

	— Юун хуудас бил ээ? гэхэд, 

	— Хувцас авах хуудас аа? гэлээ. 

	Давыдовын дэргэд сууж байсан Нагульнов өтгөн хар хөмсөг зангидан: 

	— Юу хийлээ гэж чамд хувцас олгох бил ээ? Тугалаа алж идлээ гэж үү? гэхэд нь, 

	— Өнгөрсөн юм дурсдаг хүний нүдийг нь сох цохь гэж байдаг. Макар минь мэдэх үү? Юу хийлээ гэж асуудаг чинь юү гэсэн үг вэ? Титокийн хөрөнгийг хураахад хэн зовлон үзсэн бэ? Давыдов бид хоёр шүү дээ. Давыдовын толгойг нь хага цохисон тэр ч гайгүй өнгөрсөн шүү. Тэгэхэд тэр бузар нохой, дээлийг минь яасан бил ээ? Тэр дээлээс ганцхан хөлийн ороолт л хийх юм л үлдсэн дээ. Би Зөвлөлт засгийн төлөө ингэж хохирч явахад надад юм олгохгүй гэж даанч дээ. Дээлээ уруулснаас Титокт, толгойгоо хага цохиулсан бол дээр юм сан. Тэр дээл, манай чавганцын дээл үү, үгүй юү? Чавганц, намайг дээлийг минь урлаа гэж амар заяа үзүүлэхгүй байвал, би яана? Учир ийм байна шүү, та минь! гэхэд, 

	— Чи өөрөө зугтаагаагүй бол нохой дээлийг чинь юунд урах бил ээ? гэхэд, 

	— Зугтаахгүй яах юм бэ? Титокийн тэр шулмын яаж байсныг Макар чи дуулаагүй юу? Над руу нохойгоо тавиад «Бор оо! Энийг зуу, хаз. Энэ л хүн хамгийн айхавтар хүн байгаа юм» гэж нохойгоо тухиран хашхирч байсан даа. Нөхөр Давыдов тэгж байсан гэж баталж хэлээд өгөх байх аа! гэхэд, 

	— Чи настай хүн байж, далан худалч шиг эр юм аа! гэтэл өвгөн, 

	— Нөхөр Давыдов, та баталж хэлээд өг л дөө гэлээ. 

	Тэгэхэд нь, 

	— Би тийм юм санахгүй байх чинь... гэхэд

	Тэгж бархирч тухирч байсны нь түмэн үнээн! Би айхын эрхэнд аргагүй хашаанаас гарч гүйсэн л дээ. Тэр нохой юу, нохой шиг юм биш бараас ч айхавтар эд ээ! гэтэл, 

	— Чамайг хэн ч нохойгоор бариулах гээгүй, галлаж байгааг нь! гэхэд, 

	— Макар минь, чи даанч санахгүй байна, шонхор минь. Тэгэхэд чи өөрөө айчхаад ухаан жолоогүй байсан юм чинь яаж санах бил ээ! Би чамайг, зайлуул, «Макар минь одоо л зугтаалаа гэж бодож байсан шүү. Би хашаан дотуур нохойд элдүүлж явахдаа, юу болсныг цөмийг нэгд нэггүй мэдэж байна. Тэр нохой байгаагүй бол Титок, миний гараас амьд гарахгүй байсан юм даа. Тэнгэр мэдэг ээ! Би ч нэг шийдвэл амаргүй л дээ! гэв. 

	Нагульнов шүд нь өвдсөн юм шиг үрчийж, Давыдовт, 

	— Энэнд нэг юм бушуухан бичээд өг, тонилог! гэлээ. 

	Тэгтэл, Щукарь өвгөн яриандаа бүр булуу нь халж, 

	— Макар минь! Иш-ш би бүр бага залуудаа ямар ч хүнийг унатал унатал шаадаг байсан юм... гэж хууч хөөрөх гэтэл, 

	— За бүү дэмий донгос, чиний яриаг бишгүйдээ дуулсан! Чамд эсхүл нэг том ширмэн тогоо олгох уу? Гэдсээ юугаар эмнэх юм бэ? гэхэд, үнэн голоосоо гомдсон Щукарь өвгөн бичгийг нь авч баяртай ч гэлгүй гарч одов. Тэгээд Яков Лукич дээр очиж, нэгэн элдүүр сайтай элбэгхэн дээл олж аваад, сэтгэл нь дахиад тэнийж нүд нь байдгаараа онийж, баярлан хөөрөөд, давс чимхэж байгаа юм шиг дээлийнхээ хормойноос нь чимхэж, шавар гатлах гэж банзлаа шуусан эм хүн шиг бүр дээш нь сөхөж шогшрон гайхуулж: 

	— Богино дээл гэдэг ёстой энэ дээ. Хар хөлсөө гоожуулж байж олж авсан эд дээ! Биднийг Титокийн хөрөнгийг очиж хураахад Титок, Давыдов руу төмөр гадас барьж дайрсныг цөм мэднэ дээ. Тэгэхэд би «Найз минь баларлаа!» гэж бодоод, дороо хөндлөнгөөс нь баатарлан орж салгасан юм. Надгүй бол, Давыдов өдийд хэдийн өнгөрсөн л дөө гэж гайхуулан ярьж гарлаа. 

	Тэгэхэд, сонсож байсан хүн дотроос нэг нь: 

	— Үгүй чамайг нохойноос зугтааж ойчихоор тэр нохой гахайг чихэдсэн юм шиг ноцож гарсан юм гэдэг биш үү? гэхэд, 

	— Худлаа! Дураараа дургидаг улс гарч ирэх нь шив дээ. Нохой яах вэ? Нохой бол тэнэг муу адгуус. Ямар үг хэл мэдэх юм биш гээд өвгөн Щукарь яриагаа зориуд өөр тийш дүйвүүлэв. 

	
XIX бүлэг

	Шөнө... 

	Дуутын жалгаас умар зүг, хээр талын ухаа гүвээ, эрэг жалга, үргэлжилсэн их ой хөвчийн цаана, алс хол газар зөвлөлт холбоот улсын нийслэл бий бүлгээ. Түүний дээгүүр цахилгаан гал нэлэнхий гялалзаж байгаа бий! Тэдгээрийн жирвэлзэн хөдлөх цэнхэр туяа олон давхар байшингийн дээгүүр ямар нэгэн чимээгүйхэн ноцох түймрийн туяа татуулж, шөнө дүлэн сар, одны хэрэггүй болсон гэрлийг дарж байгаа бий. 

	Дуутын жалгаас мянга таван зуун километр алс тэр газар, шөнө ч гэсэн, чулуун байшинт - Москва хот сүндэрлэн, шөнийн цагт боловч, хөлтэй хэвээр, уурын тэрэгний яндан уртаар татаж чанга орилолдож, авто машины дохио дуу асар том баян хуур хөгжмийн эгшиг шиг цуурайтан, хотын дундуур гудамжны цахилгаан тэрэг түг түг цохилон харчигнан чахарч яваа даа. Лениний бунхны ард, Кремлийн хэрмийн цаана, туяа татсан өндөр огторгуйн жихүүхэн жаварт гал улаан туг хүлхэлзэн дэрвэлзэж, цахилгаан гэрэл дороос нь ташуу гийгүүлэхүй дор, гал улаан цусан урсах адил жирэлзэн хийсэх ажгуу. Жавар салхин хуйлран хуйлран хөдлөхөд улаан туг түр зуур унжисхийснээ, дахин дэлгэж, шувтрах үзүүр нь нэг баруунаа, нэг зүүнээ намилзан, бослогын гал улаан дөл мэт туяатан, тэмцэлд дуудах ажгуу... 

	Хоёр жилийн өмнө Кондрат Майданников Москвад бүх оросын зөвлөлийн их хуралд ирээд, нэг шөнө улаан талбайд очиж, Лениний бунх хийгээд огторгуйд ялгуун туяатах тэр улаан тугийг харж, шовгор оройтой цэрэг малгайгаа шалавхан авч, гар нэхмэл живхүүн дээлээ задгай тавьж огт хөдлөлгүй удаан зогсож билээ. 

	Дуутын жалгад бол шөнө огт анир чимээгүй, орчин тойрны дов толгод хун шувууны өд шиг шинэхэн хөвсгөр цасанд дарагдан нүдэн гялбам харагдах бүлгээ. Гуу, жалга дагуу шарилжийн ёроолоор хар хөх сүүдэр тусч, долоон өвгөн одны зах нь бараг тэнгэрийн хаяанд тулж, тосгоны зөвлөлийн дэргэдэх ганц өндөр тоорой модон бөхсөн зул луугаа адил тас харанхуй огторгуй өөд өлийжээ. Харз булгийн ус горхинд цутгахдаа тарни шившиж байгаа юм шиг хожигнон дуугарч, огторгуйд од жирвэсхийн харвах нь горхины усан дотор нь илхэн харагднам. Энэ дүнхийсэн аниргүй шөнө чих тавьж чагнавал, хааяа туулай, модны шүүсэнд шарласан шүдээрээ мөчир хэмлэн мэрж идэх нь сонстох ажгуу. Сарны гэрэлд интоорын холтсонд хөлдсөн шүүс нь бүдэг хув шиг гэрэлтэн, ховхлон авч үзвээс гаднаасаа яг утаа харвасан юм шиг, болсон шинэхэн лис жимс шиг амуй. Хааяа мөчрийн мөсөн ханхийж унах, шөнийн нам гүмд анир нь дарагдах ажээ. Интоорын мөчрийн салаанаас хүүхдүүдийн «хөхөөний нулимс» гэж нэрлэдэг бор бор, ээмэг шиг бөнжгөр нахиа гөлөг нь огт хөдлөхгүй ажим... 

	Чив чимээгүй нам гүм... 

	Гагцхүү үүрийн шөнө гэгээ орж умар зүгийн үүлэн дороос Москвагийн салхин хүйтэн жигүүрээрээ цас хайрсаар хийсэн ирэхийн цагт Дуутын жалганаас амьд бодисын өглөөний дуу чимээ гарч, голын эргээр тоорой модны нүцгэн мөчир сүрчигнэж, гацаа хавиар өвөлжиж шөнөдөө тарианы үтрэмээс юм түүж иддэг ятуу дуу дуугаа авалцах чимээ гаран, элстэй эргийн энгэр, улаан шарилжийн бутанд очиж, өнжихдөө цасан дээр тарианы хогны дэргэдүүр сараалжлан явсан мөрөө тодхон үлдээж, сүрэл малтаж онгичсоноо үлдээх эхээ санасан ажээ. Тугал мөөрөлдөн, нийтийн хашаанд азарган тахиа тэнхээ мэдэн орилолдож, гацаан дээгүүр аргалын утаа ханхлан суунаглах болно. 

	Тэр хүртэл, шөнийн цагт бүх гацаанд ганцхан Кондрат Майданников нойргүй сэрүүн хэвтэх ажээ. Хатуу тамхины утаанд ам нь гашуу оргиж, толгой нь жингийн туухай шиг даагдахгүй хүнд болоод, тамхи татсанаас дотор нь харанхуйлах ажээ. 

	Шөнө дүл Кондрат, Москва хот дээгүүр түгсэн цахилгаан галын туяа татаж байдгийг санаж, зөвлөлт холбоот улсын хилийн цаана Кондрат шиг ийм ажилч хөдөлмөрч хүний нулимс тун ч их асгардаг хязгааргүй уудам дэлхийн дээгүүр, Кремлийн дээгүүр улаан туг догшин сүртэй намилзаж байгаа нь нүдэнд үзэгдэх шиг болж, багадаа уйлахад нь нас барсан эхийн тайтгаруулж хэлсэн үг санаанд нь орж, 

	— Битгий уйл даа, хонгор Кондрат минь. Тэнгэрийг битгий хилэгнүүл. Нарт ертөнцийн ядуу зүдүү хүн өдөр болгон ингэж уйлж, гиншиж, тэнгэрт зовлонгоо тоочин гашуудаж, хамаг баялгийг цөлбөн авсан баячуудыг санан гомдож байдаг даа. Тэгэхэд тэнгэр, ядуу зүдүү хүнийг хүлцэн тэсэж үз гэсэн юм шүү. Үй түмэн хоосон амьтны уйлан гашуудсанд хилэгнэвэл, асгаруулсан нулимсыг нь хөх далайд манан болгож, огторгуйг бүрхэг болгодог байна. Тэгэхээр тэнгис далай хөлөг онгоц замаа алдан төөрцгөөж, халуун хад чулуу мөргөж живдэг байна. Тэнгэр олон амьтны нулимсаар бас шүүдэр тавьдаг ёс ч бий. Тэгвэл, нэгэн шөнө, харь халууны газар бүх дэлхийн тариан дээр тэр гашуун шүүдэр унаж, хамаг тариа будаа уй гашуудлын нулимсанд түлэгдэн ертөнц даяар айхавтар их гачаал, турхан өлсгөлөн зовлон болдог юм аа... Ядуу хүн уйлж яасан ч болдоггүй. Уйлбал, гай дээр нь гай болдог юм шүү. Мэдэв үү, хүү минь! гээд тэнгэрт залбир! Чиний залбирсан чинь тэнгэрт түргэн хүрэх шүү гэж хатуухан захиж билээ. 

	Тэгэхэд нь жаал Кондрат: 

	— Ээж ээ, бид ядуу юм уу? Аав маань бас ядуу юу? гэж их залбирдаг эхээсээ асууж, 

	— Ядуу гэхэд нь, хуучин ёсны зураачийн зурсан бүдэг болсон хөргийн өмнө сөхөрч мөргөөд, догшин хилэнт тэнгэрийн өмнө нулимсаа үзүүлэхгүй гэж нүдээ арчдаг байж билээ. 

	Одоо Кондрат өнгөрсөн явдлаа дахин дахин санаж огт хөдлөлгүй хэвтэж байв. Удам судраараа Донын хасаг цэрэг байсан хүн, одоо хамтралын гишүүн болжээ. Хээр талын дундуур гарсан зам шиг тийм урт шөнийн турш юу эс бодож хэвтэх билээ. Эцэг нь Иваново - Вознесенскийн ажлаа хаясан нэхмэлчнийг жинхэнэ цэргийн албан хааж байхдаа, үйлдвэрийн эздийн эрх ашгийг хамгаалан өөрийн сумангийнхны хамт дайран орж ташуураар ороолгож, сэлмээр цавчиж явсан байжээ. Эцэг нь үхэж, Кондрат том болоод 1920 он гарахад, цагаан польш, врангелийнхныг цавчиж, зөвлөлт засгаа, өөрөөр хэлбэл Иваново - Вознесенскийн мөнөөхөн нэхмэлчний засгийг үйлдвэрийн эзэд, тэдний хөлсний зарц нарын түрэмгийлэн халдсанаас хамгаалж явжээ. 

	Кондрат тэнгэрт сүслэн бишрэхээ аль хэдийн больж, дэлхийн бүх хөдөлмөрчдийг эрх чөлөө, сайхан ирээдүйд хөтлөгч эв хамт намд сүслэн биширдэг болж, бүх малаа, бас бүх шувуугаа өд сөдийг нь хүртэл хамтралын хашаанд аваачсан хүн. Ажил хийсэн хүн л хоол идэж, алтан дэлхийн тоос хөдөлгөж явах ёстой гэж зөвлөлт засагт зайгүй бат итгэдэг хүн. Тэгтлээ, шөнө унтахаа больж, яагаад гэвэл, өөрөө сайн дураараа аваачиж өгсөн амины мал, эд агуурсаа харамлах хорт сэтгэл нь хэвээр үлдсэн ажээ. Юмаа хайрлах сэтгэл зүрхэнд нь хурж, уйтгар гуниг царцсан ажгуу. 

	Урьд бол, өдөржин өглөөнөөс аваад л хэдэн шар, ганц үнээ, морь хэдэн хониндоо өвс тавьж өгөх, тууж услах, өдөр нь бас нэг ширхэг ч өвс унагачих вий гэж хичээж, үтрэмээс өвс тоос, сүрэл зөөж өгөөд, үдэш нь хэвтэх газрыг нь арилгах ажил гарч, шөнө ч гэсэн байн байн гарч малын хашаанд очиж үзэн, хөл дор унасан өвсийг нь тэвшинд хийх зэргээр сэхээ сэтээгүй ажилтай байжээ. Гэр малын ажилд тэгж явахад сэтгэл нь их тэнүүн сайхан байдаг байж. Одоо хашаанд нь амьд амьтангүй, хов хоосон болжээ. Малын тэвш нь ч хов хоосон, бургасан хаалга ч дэлгээтэй тэр ч байтугай өвлийн шөнийн уртад азарган тахианы дуу ч тасарч цаг ч мэдэхийн аргагүй, үүрийн шөнө өнгөрч байгаа нь ч мэдэх аргагүй болжээ. 

	Гагцхүү хамтралын адууны хашаанд манаатай өдөр л сэтгэл нь сэргэдэг болжээ. Тийм ч учраас өглөө болохтой зэрэг аймаар хоосорсон хашаагаа харахаас, эхнэрийнхээ шаналангуй харцыг нь хараас зугтааж гэрээсээ шалавхан зайлахыг бодох болжээ. 

	Одоо ч гэсэн эхнэр нь хажууд нь нам тайван амьсгалан унтаж, зуухан дээр Христишка охин хурхирч, уруулаа тааламжтайяа тамшаан, «Аав аа, аяархан! аяархан... аяархан» гэж зүүдлэн ярьж, ёстой нэг нялх булбарай хүүхдийн сайхан зүүд зүүдэлж байгаа бололтой. Христишка бол бодох санах юм байхгүй, амар амьтан юм. Чүдэнзний хоосон хайрцаг л байвал болох нь тэр! Бяцхан хүүхэлдэйдээ түүгээр хөөрхөн чарга хийж, орой болтол тоглож тоглож байгаад унтахад маргааш нь бас л нэг тоглох хөөрхөн юм олдох юм чинь! 

	Тэгэхэд Кондрат бол өөр юм бодож, торонд орсон загас шиг тэр бодолдоо эргэлдэж, «Юмандаа хар буудаг энэ муу ёрын сэтгэл надаас хэзээ салдаг бол? Тэр хорт чөтгөр хэзээ миний сэтгэлд байхгүй болох юм бол?.. Юунаас болж энэ вэ? Хамтралын морины уяаны дэргэдүүр гарахдаа хүний морь яаж ч байгааг тоохгүй мөртөө өөрийнхөө морин дээр очиж, нурууны нь хар судлыг, зүүн чихний нь имийг харахтай зэрэг дотор аягүй болж, эхнэрээс минь илүү хайртай санагдах юм. Тэгэхээр нь сөлтэй, нарийн амттай өвс хаяж өгмөөр санагдаад болохгүй юм. Бусад хүн ч гэсэн өөрийнхийгөө л гэж үхэлдэхээс өөр хүнийх л пад алга шиг байна. 

	Хүний өөрийн гэж ялгаагүй цөм биднийх мөрт л тэгээд байх юм даа. Мал турж эцэх нь хамаагүй гэсэн аятай нэг их харж хариулахаа больжээ... Өчигдөр Куженков ээлжтэй мөртөө, морьдоо өөрөө услахгүй нэг залуу явуулсанд, тэр нь мордож бөөн адуу гол руу пижигнэтэл элдэж очоод, зарим нь ууж, зарим нь сайн ууж чадаагүй байхад бас буцаагаад л хар эрчээр нь элдэж ирдэг шүү. Хүний урдаас юм хэлэх аргагүй, хэлэх юм бол «Уухай! Чи хүн болгоноос илүү сүрхий болжээ!» гэж хэлэх болно. 

	Энэ бүхэн элээ цэлээ гэж жаахан юмжсанаас л болж байгаа юм даа... Юм бүхнээр ханасан цадсан хүн бол тэгж хар буухгүй биз... Куженков морь яаж усалсныг нь маргааш Давыдовт мартахгүй хэлэх юм байна. Адуу ингэж маллах юм бол хавар болоход борной ч даахгүй, өнөөх шувууг бас яаж харж байгааг маргааш өглөө очиж үзье байз! Зай муутай, шахалдуу байж, зургаа долоон тахиа үхсэн гэж эмс охид жив жувхийж байна билээ. Ай, яасан бэрх юм бэ? Юунд шувууг одоо нийлүүлэв? Айл болгонд цагны оронд нэг нэг азарган тахиа үлдээсэн болоосой... Бас хоршооны мухлагт бараа байдаггүй, Христишка маань хөл нүцгэн яаж байлаа ч гэсэн хөлд нь углах юм олж өгөх хэрэгтэй юм сан! Давыдоваас гуйх ичгэвтэр юм даа... Үгүй ээ, энэ өвөлдөө зуухан дээрээ л өвөл шиг, зун болоход гутлын хэрэггүй болно биз» гэж элдвийг бодож хэвтэхдээ, таван жилийн төлөвлөгөө биелүүлж байгаа улс орныхоо гачигдал зовлонг бодож, тааран хөнжил дотроо нударгаа зангидан, эв хамтынхны талд ордоггүй баруун зүгийн ажилчныг дотроо занаж: «Эзнийгээ овоо хөлс өгдөг гэж та нар биднийг тэвчжээ. Яагаад танай тэнд одоо хүртэл зөвлөлт засаг байхгүй байна вэ? Яагаад та нар тэгж хожимдож байна вэ? Хэрэв тануус бузар зүдэр амь зууж байсан бол, одоо хэдий нь хувьсгал хийх байсан. Тэгвэл шарсан тахиа тануусын хошногыг хатгаагүй байгаа л хэрэг дээ. Тийм ч учраас та нар хөдөлж ядан, санаа алдсаар сууж байгаад өдий хүрчээ. 

	Тэгээд ч та нар эв түнжингүй их л арчаагүй дорой хөдөлж байна. Гэвч та нарыг хатгаад өгнө гайгүй, өвдтөл чинь хатгах болно! Эсхүл аж ахуйгаа босгох гэж бидний хэрхэн зовж зүдэрч байгааг хилийн цаанаас та нар харахгүй байна уу? Бид тэр гачигдлыг хэрхэн тэсвэрлэж, хоосон нойтон, нүцгэн чавган явж байгаа мөртөө шүд зуун ажиллаж байна. Бэлэн юман дээр буухад та нарт аягүй биш үү! Та нарт цөмд нь харагдах тийм нэг өндөр багана босгож, би тэр баганын торгон орой дээр гарах юм гэлээ гэхэд би тануудад нэлээд хатуухан үг хэлмээр байна...» гэж бодож байгаад Кондрат зүүрмэглэж амнаас нь галтай тамхи унаж байдаг ганц цамцны нь энгэрийг цоо түлээд, биедээ гал хүрэхээр сэрж амандаа харааж, цамцныхаа цоорхойг оёх хэмээн харанхуйгаар зүү эрж тэмтчин, өглөө Анна харчихвал лав хоёр цаг загнах вий гээд зүүгээ олсонгүй, дахин нойрондоо дийлдэв. 

	Үүрээр сэрж, гадаа салхинд гарвал, шөнө нэг саравчинд хамт хоносон нөгөө олон тахиа янз янзын хоолойгоор нэг зэрэг гууглалдаж байв. Кондрат хавдаж хоцорсон нүдээ гайхан нээж, олон тахианы тасралтгүй хашхиралдахыг хэсэг чагнаж байгаад сая нэг юм дуу намдахад, нойрмог хэвээр инээмсэглэн «Яасан адтай бархирдаг чөтгөрүүд вэ? Ердөө л гуулин хөгжим юм аа. Эдний ойр байдаг улс яаж санаа амар унтах бил ээ? Урьд бол энд тэнд эмх замбараагүй дуугардаг сан. Юу ч гэх вэ. Амьдрал аа» гэж бодоод, дахиад унтах гэж эргэж орондоо оржээ. 

	— Өглөө цайгаа уугаад шувууны хашаа руу очтол, Аким Бесхлебнов гуай урдаас нь ууртай гэгчийн: 

	— Үүр цүүрээр юу хийж яваа юм бэ? гэв. 

	Тантай нэг уулзаад, тахиагаа нэг хараад, явах юм уу гэж ирлээ. Яаж байна даа, өвгөн? гэхэд, 

	— Ээ, яадгаа алд, ийм юм бүү үзэгд гэлээ

	— Яагаад? гэхэд, 

	— Тахианы дэргэд алба хаана гэдэг чинь тамын юм байна гэлээ. 

	— Яахлаар тэр вэ? гэж асуулаа. 

	— Чи энд нэг өдөр болбол мэднэ ээ, гайгүй. Үхээрийн муусайн азарган тахиа өдөржин зодолдоод, хойноос нь гүйсээр байтал хөл гүйцэхгүй юм, эм тахиа эм юм гайгүй биз дээ гэж бодсон, бас л нэг нэгийнхээ хөхлөөс шүүрээд л хашаагаар нэг пижигнэх нь тэр! Ийм алба долоон уулын цаагуур өнгөрөг! Өнөөдөр Давыдов дээр очиж халж аль, зөгий маллая гэж гуйх юм байгаа гэжээ. 

	— Эднүүд чинь хоорондоо дасчихна даа, өвгөн гуай, гэхэд,

	— Эднийг хоорондоо дасах гэсээр байтал муу өвгөний чинь нас гүйцэхгүй биз дээ. Ер нь тэгээд энэ чинь эр хүний хийдэг ажил гэж үү? Би ч ямар ч гэсэн Туркийн дайнд явсан хасаг цэрэг шүү дээ! Тэгэхэд тахианы жанжнаар тавьчих ямар сайн байх юм бэ! Энэ тушаал хүлээж хоёрхон хоноход хүүхэд хүртэл явуулахгүй боллоо. Намайг харихад минь муусайн мондиуд урдаас гүйлдэж, «Тахианы бөгс тэмтэрдэг! Тахианы бөгс тэмтэрдэг Аким өвөө!» гэж бархиралдах боллоо. Би олонд хүндтэй хүн байтал насан дээр гарахдаа тахианы бөгс тэмтэрдэг хочтой болж үхэх гэж үү? Энд байх арга алга! гэлээ. 

	— Боль доо, Аким гуай! Хүүхэдтэй ямар юм хэлэлцдэг юм бэ? гэхэд, 

	— Ганцхан хүүхдүүд бол ч бас яая гэх билээ. Эмс хүртэл тэдэнтэй нийлж шоолдог болсон шүү. Өчигдөр харьж хоолоо идэх гээд явж байтал, худгийн дэргэд Донецковын Настенка ус татаад зогсож байснаа «Тахиа хариулж дийлж байна уу?» гэлээ. «Дийлж байна аа» гэтэл «Өндөглөж байна уу, овоо?» гэж «Өндөглөх нь ч өндөглөж байна аа, гэхдээ базаахгүй л байна» гэсэн чинь тэр муу гүү унгалдан доромжилж, «Газар хагалах болоход сагс дүүрэн өндөгтэй болсон байгаарай, тэгэхгүй бол өөрөөр чинь тахианы азарга тавина шүү» гэж байхгүй юу. Би тийм тоглоом тохуу болохоос өнгөрсөн. Энэ ажил ч ер нь л шоовдор алба байна шүү гээд, цааш нь бас юм ярих гэтэл хашааны ёроолд хоёр азарган тахиа хэнхдэгээрээ мөргөлдөн, нэгний нь толгой дээрх улаанаас цус годхийж, нөгөөгийн нь далавчнаас бөөн бөөн өд бутарч гарлаа. Аким гуай нэг бургас замдаа шүүрэн тахианы зүг шогшлоо. 

	Хэдийгээр өглөө эрт байсан боловч хамтралын захиргаанд хүн дүүрэн, хашаан дотор үүдний шатны дэргэд хос морь хөллөсөн чарга, район орох гэсэн Давыдовыг хүлээн зогсож байжээ. Лапшиновын жороо морь хөлөөрөө газар цавчлан, дэргэд нь Любишкин олмыг нь татах гэж оролдож байв. Бас Любишкин Тубян орж, тэндхийн хамтралын захиргаатай үр цэвэрлэх машины тухай ярилцахаар явахыг завдан буй ажээ. 

	Кондратыг наад тасалгаанд ороход саяхан хотоос ирсэн данс хөтлөгч ширээний ард сууж, дансаа онгичиж байлаа. Сүүлийн үед илэрхий турж, ууртай болсон Яков Лукич түүний урдаас харж суугаад юм бичиж байв. Бас өвс зөөх ажилд томилогдсон хамтралчин бөөгнөж тасалгааны буланд гуравдугаар бригадын дарга цоохор Агафан Дубцов, Аркашка Менок хоёр гацааны ганц дархан Ипполит Шалыйтай ямар нэг юм маргалдаж хажуугийн тасалгаанаас Размётновын хөгжилтэй цовоо дуу сонстож байлаа. 

	Размётнов дөнгөж сая санд мэнд орж ирээд инээд алдаж байж Давыдовт, 

	— Өглөө эрт ээ, над дээр дөрвөн чавганц ирдэг байна аа. Мишка Игнатын эх Ульяна авгай тэднийг дагуулж иржээ. Тэр авгайг мэдэх үү, үгүй юү? Долоон пүү дарах бүдүүн, хамар дээрээ хар мэнгэтэй чавганц бий! Орж ирээд, Ульяна авгай, чинэртлээ улайж, уур аагаа багтааж ядан хамар дээрх хар мэнгэ нь оволзож «Чи сайхан золиг юм аа!» гэж ардын зөвлөлд хүн цуглаад байхад намайг олны өмнө хараадаг байна шүү. 

	Тэгэхээр нь би «Байз, хэл амаа тат! Тэгэхгүй бол эрх баригч хүнийг доромжилсон хэргээр тосгон руу хүргүүлнэ шүү ер нь юу гэж уурлан цухалдав аа?» Гэтэл «Тануус өтөлсөн эмгэд хөгшдийг ер нь яах гэж байгаа юм бэ? Хөгшин бид нараар тоглоом хийж болдог юм уу?» гэлээ. Юу болсныг арайхийж асууж барьж, сонсоод өндөг дардаг уурын машин дутаад, жар гарч, ажил хийж чадахгүй болсон чавганц нараар хамтралын захиргаа, хавар тийшээ... гээд Размётнов инээдээ барьж ядан, хөхөрч, — Тэр машины оронд өндөг даруулах юм гэнэ гэж цуурхал үг дуулаад бүр галзуурах шахжээ. Ульяна эмээ зодуулсан юм шиг бархирч: «Яана гэнэ ээ! Надаар өндөг даруулна гэнэ үү? Намайг даах тийм өндөг байх ч үгүй! Тануусыг цугийг нь галын хайчаар нүдчихээд, усанд орж үхнэ дээ!» гэж бархирлаа. Арай чамай дуугүй болгож «Ульяна эмээ усанд орж үхээд яах нь вэ? Манай энд чамайг далд орох ус ч байхгүй шүү. Тэр цуурхал үг худлаа, нударганы үг» гэлээ. Нөхөр Давыдов, ийм хэрэг гарсан даа. Дайсан худал цуу тарааж, бас л бидэнд садаа хийж байгаа нь энэ зэрэг байхгүй юу. Тийм цуурхал хаанаас олж дуулсныг асуувал, уржигдар цэргийн гацаанаас нэг чавганц ирж Тимофей Борщевынд хоноод, энэ тахиа цуглуулдаг чинь цөмийг нь хот оруулж шөл хийх гэж байгаа хэрэг. Бас чавганц нарт хачин маягтай сандал хийж өгөөд сүрэл дэвсэж өндөг даруулах юм байх. Дарахгүй гэсэн нэгийг нь тэр сандлаас нь бариад уях юм байх гэж ярьсан байна. 

	— Тэр чавганц одоо хаа байна? гэж Нагульновын тэсэж ядан асуухад, 

	— Алга болсоон. Тэр тийм тэнэг эд биш! Худлаа ярьчхаад л арилаад өгсөн гэлээ. 

	— Тийм хар сүүлтэй шаазгайг баривчилж, зохих газарт хүргүүлбэл таарна. Надтай дайралдсан болоосой. Банзлыг нь толгойд нь боогоод бургасаар ороолгох юм сан... тэгэхэд чи зөвлөлийн дарга гэх, цаана чинь энэ гацаанд дуртай хүн л хонож явдаг байна. Энэ бас ямар ёс вэ! гэхэд, 

	— Хүн бүхний хойноос хөөцөлдөж, яаж гүйцэх юм бэ? гэлээ. 

	Давыдов пальто дээрээ үстэй дээл давхар нөмрөн, ширээнээ сууж, хамтралын хурлаар баталсан хаврын тариалангийн ажлын төлөвлөгөөг сүүлийн удаа ахин үзэж, 

	— Биднийг гүтгэн дайрдаг бол дайсны хуучин арга. Хувалзууд манай бүх байгуулалтыг нэр хүндгүй болгон гутаах гэж байгаа нь тэр! Бид ч гэсэн заримдаа тэдэнд болдог хужрыг нь зэхэж өгөх юм. Энэ шувуун дээр жишээлэхэд гэтэл, 

	— Юугаар тэр бил ээ? гэж асуулаа. 

	— Яах вэ, шувуу хүртэл хамтын болгоод л тэр дээ! гэхэд Нагульнов

	— Худлаа! гэлээ. 

	— Үнэн! Лаваар мөн! Бид аар саар жижиг зүйлээр хөөцөлдөх хэрэггүй байсан юм даа. Тарианы үрийн зүйл бэлтгээгүй байж, тахиа шувуу гээд байсан биз дээ. Тийм тэнэг юм байх уу! Худлаа гэвэл, болдог сон бол хэлээ хамартаа хүргэмээр байна... Районы намын хороонд одоо намайг тарих үрээ бэлтгээгүй гэж сүүлийг минь хуга мушгих болно. Лаваар мөн! Энэ их муухай юм болсон доо. Лаваар мөн!.. гэхэд нь, 

	— Тахиа шувуу яагаад нийгэмчлэх хэрэггүй байсан юм бэ? Хэлээд орхи! Хурлаар тэгж хэлэлцсэн биз дээ? гэхэд нь Давыдов царай барайлган, 

	— Хурал хамаагүй ээ! Тахиа шувуу бол жижиг зүйл, бид хамтралаа бэхжүүлэх, элсэгчдийн хувийг зууд хүргэх, тэгээд эцэст нь тариагаа тарих, энэ гол юмаа шийдвэрлэх хэрэгтэй гэдгийг чи яагаад ойлгодоггүй юм бэ? Макар минь, бид улс төрийн талаар алджээ. Тэр муусайн шувуутай зууралдаж байж алджээ гэж бодож байна. Лаваар мөн! Би урьд шөнө, хамтрал байгуулах тухай жаал зугаа юм үзэж, алдаагаа мэдлээ. Юу гэвэл хамтрал, өөрөөр бол артель байгуулах ёстой байтлаа коммун өөд зүтгэсэн байна. Тийм биз? Энэ бол зүүний хэлбэрэл мэн. Лаваар мөн! Чи тэгээд бод! Би л чиний оронд байсан бол (үүнийг чи хийсэн, чи л биднийг ятгасан) энэ алдаагаа большевик ёсоор зоригтой хүлээж тахиа, бас бусад шувууг эзэнд нь тарааж өгөх сөн, тийм үү? Чамайг тэгэхгүй гэвэл, би ирэнгүүт тараагаад хариуцлагыг нь өөрөө хүлээнэ дээ. Явлаа. Баяртай гээд саравчит малгайгаа дарж, нударганаас хураасан үстэй дээлийн нафталин ханхалсан өндөр захыг босгоод хавтсаа уях зуураа: 

	— Муусайн чавганц гэлэнмаа нарын үлдэгдэл нь манай үүгээр явж, биднийг муу хэлж, эмэгтэйчүүд хөгшдийн тархи толгойг эргүүлж байна. Хамтралын хэрэг бол, тун нялх нялзрай эмзэг дээрээ байна. Хүн бүхэн эмэгтэйчүүд, хөгшид ялгаагүй бидний талд байх ёстой, эмэгтэйчүүд ч гэсэн хамтралд бас л их үүрэгтэй улс шүү гээд нүсэр том алхсаар гарч одов. 

	— Макар аа, явж тахиануудыг нь эзэнд нь буцааж тараая. Давыдов зөв хэлж байна гээд Размётнов, Нагульновыг юу хэлэх нь вэ гэж ам өөд нь харж суув. 

	Нагульнов дээлийн энгэрийг ярж цонхон дээр суугаад малгайгаа гартаа эргүүлэн, уруулаа юм хэлэх шиг хөдөлгөж, нэлээд тэгж байснаа гэнэт толгой өргөхөд нь Размётнов ч түүний өөдөөс хараад, 

	— Явъя, бид нээрэн алдаа хийсэн байна шүү. Давыдов, эмсгий чөтгөр чинь, айхавтар зөв хэлжээ гээд царай нь яльгүй улайсхийж инээмсэглэв. 

	Гадаа Давыдовыг чарганд сууж байх үед дэргэд нь Кондрат Майданников зогсож хоёулаа нэг юм ярилцаж Кондрат үгэндээ халж гараа зангаж ирээд л ярихад нь улаач тэсэж ядан дэлбэг жолоогоо хумхиж, суудал дороо ивсэн годгор ташуурыг засаж, Давыдов уруулаа зууж чагнаж байв. 

	Размётновыг үүдний шатнаас бууж явахад Давыдов: 

	— Чи битгий сандар. Зовох юмгүй. Бүгдээрээ бидний гарын дор байгаа болохоор цөмийг нь засаж болно. Лаваар мөн! Торгодог журам бий болгож, бригадын дарга нарт хувь хувьд нь хариуцуулан даалгаж орхино. За дараа болъё! гээд, морины нуруун дээгүүр ташуурын сур тас нясхийж хаалгаар гарч одоход цасан дээр чарганы улны хонхор хөх мөр хоцров. 

	Шувууны хашаанд олон зуун тахиа өнгө өнгийн чулуу цацсан юм шиг тархаж, Аким гуай, бургас барьж хашаан дотуур тахиагаа эргэж, салхин сэржигнэж цагаан сахлыг нь сэвэлзүүлэн магнайны нь бурзгар хөлсийг сэврээх ажгуу. «Тахианы бөгс тэмтэрдэг» өвгөн хагас тампуу хэртэй будааны хог үүрэн дайралдсан тахиаг эсгий гутлаараа зайлуулан явсаар мөнөөхөн будааны хогийг амбаараас саравч хүртэл цувруулан гоожуулж явахад хөлийн нь дор тахиа буцлан, «ко-ко-ко-ко» хэмээн тасралтгүй түргэн түргэн дуугарч байлаа. 

	Шөргөн хашаагаар тасалсан үтрэмийн дотор бөөн сүрэг галуу, нэлийтэл шохой асгасан мэт цайран харагдаж далавчаа дэлдэн гаагалах, гуаглах дуун хавар шувуу ирэхийн цагт цөөрмийн усан дээрхтэй адил ажээ. Саравчны дэргэд баахан хүн шахалдан дугуйран зогсоод, ууц бөгс нь тонтойхоос биш, нүүр нь үл харагдан цөм бөхийж, хөлийн дор байгаа ямар нэг юм шохоорхон харцгааж байв. Размётнов, тэдний юу болж байгааг харах гэж хүмүүсийн мөр дээгүүр өнгийвөл, нусаа татацгаан өвөр хоорондоо аяархан ярилцах нь: 

	— Улаан нь дийлэх нь! 

	— Ийм чөтгөр байх уу! Хөхөл нь өрөөсөн хажуудаа унжиж орхиж, 

	— Ай, харин нэг сайн авлаа даа! 

	— Амаа ангайчихлаа. Эцжээ дээ! гэлцэж, Щукарь өвгөн бас: 

	— Битгий түлх! Битгий түлх! Өөрсдөө эхлэг. Битгий түлх л дээ, тархигүй эд вэ!.. Би чамайг үхтэл чинь түлхчихнэ шүү гэж байв. 

	Тойрон зогссон хүмүүсийн дунд хоёр азарган тахиа далавчаа дэлгэн явж нэг нь час улаан, нөгөө нь турлиах шиг тас хар хоёр тахиа, хөхөл нь урагдаж, хатсан хар хүрэн цус наалджээ. Хөл дор нь улаан хар өд дүүрэн бургиж, хоёр байлдагч эцсэн бололтой, хоёр тийшээ салаад, хайлсан цас малтаж юм тоншмоор аядах боловч бие биеэ бас л хардан сэргийлж байтлаа тоомсоргүй байж удаан тэссэнгүй. Хар нь түймрийн цурам дээр суусан «хэрээ» шиг гэнэт газраас хөндийрөн хөөрч улаан нь ч үсэрч, хоёулаа хийд нэг, бас нэг цохилцоод авлаа... 

	Щукарь өвгөн тэднийг харах гэж хамаг юмаа мартаж орхижээ. Хамрын үзүүрт нус бөнжгөнөх боловч огтхон ч анзаарахгүй, хамаг анхаарал нь ганцхан улаан тахианы дээр тусжээ. 

	Улаан нь дийлэх ёстой гэж тэр дуугүй Демидтэй мөрийцсөн байжээ. Тийнхүү амьсгалах ч завгүй зогсож байтал нь, гэнэт нэг хүний гар орж ирээд, өвгөний нэхий дээлийн захнаас угзран, хүмүүсийн дундаас гадагш гаргав. Щукарь өвгөн, тэр азарган тахиа шиг шийдэмгий дайрахаар бузар ууртай эргэж харснаа гэнэт инээмсэглэх аядав. Тэр гар Нагульновын гар байжээ. Нагульнов хөмсөг зангидан, хүмүүсийн дунд түлхлэн орж нөгөө хоёр тахиаг хөөгөөд, 

	— Хийх юмаа олж ядаад тахиа зодолдуулж зугаагаа гаргаж байна уу? Залхуу золигууд, ажилдаа явцгаа. Тийм хийх юмгүй бол адууны хашаанд өвс тат. Ногооны хашаанд бууц зөөцгөө! Хоёр нь айлаар явж, тахиагаа ялгаж авцгаа гэж хүүхнүүдэд хэл гэхэд нь, 

	— Тахианы хамтрал бууж тарах нь уу? Ухамсар нь хамтралын хэмжээнд хүрээгүй шив дээ. Тэр сицилизмын үед чинь азарган тахиа зодолдох юм уу, үгүй юү? гэж өнөөх тахиа зодолдохыг харж байсан, хувийн өмчтөн Банник гэдэг, үнэгэн малгайтай хүн асууж, Нагульнов түүн тийш айхавтар муухай хараад, царай нь хувьсхийж, 

	— Чи тоглоом хийхдээ юугаар хийхээ мэдэж байгаарай. Социализмын төлөө хүн төрөлхтний шилдэг сор нь амиа өгсөн юм шүү. Тэгэхэд чи нохойн баас, тоглоом хийнэ ээ! Муу эсэргүү, эндээс даруй зайл, тэгэхгүй бол сүнсийг чинь тонилгож тамын ёроолд хаяж орхино шүү. Муу нохой, чи надад алуулахаасаа урьд яв! Би ч бас тоглоом хийж чадна шүү! гээд чимээгүйхэн болсон хасгуудын тэндээс цаашаа явангуут шувуу дүүрсэн хашаа руу нэг хараад, уртаар санаа алдаж, бөгтийсөөр хашааны хаалган тийш аяархан зүглэлээ. 

	
XX бүлэг

	Районы намын хорооны байшинд тамхины цэнхэр утаа суунаглаж, бичгийн машин тачигнан, босоо зуухны халуун гэдэг яах аргагүй. Өдөр хоёр цагт товчооны хурал болох ёстой байжээ. Районы намын хорооны нарийн бичгийн дарга гэж сахлаа хуссан, халууцаж хөлөрсөн хүн, цэмбэн цамцны энгэрийг задгай тавьж бас яаран өндөлзөх бөгөөд Давыдовыг суу гэж сандал руу зааж, малигар цагаан хүзүүгээ маажиж: 

	— Би тун зав муутай байгааг чи бодолцоорой. За, тэгээд ажил ямар байна. Хамтралд элсэгчид хэдэн хувь болоод байна даа? Удахгүй зуу хүрэх нь үү? Товчхон яриарай гэхэд нь, 

	— Удахгүй, гэхдээ хувь ч яах вэ. Одоо ажил байдлаа яаж зохиох бил ээ? Хаврын тариалангийн төлөвлөгөө авчирсан, үзнэ үү? гэхэд, 

	— Үгүй, үгүй гэж нарийн бичгийн дарга сандарч, дороо давхраа нугалаатай нүдээ онийлгож, духныхаа хөлс арчаад, — Чи төлөвлөгөөгөө аваад районы газар тариалангийн эвлэлд, Бупетов дээр оч. Тэр хүн үзэж батална. Надад ямар ч зав алга. Мужийн намын хорооноос хүн ирээд, одоо ингээд товчооны хуралтай. Чи ер нь, үхсэнээ хийх гэж, тэр нударган баячуудыг нааш нь явуулаад байгаа юм бэ? «Зохих газрын шууд заавар байхгүй болохоор тэдэнтэй яарах хэрэггүй» гэж би урьдаас сануулж хэлсэн биз дээ. Хамтрал байгуулаагүй байж, нударганы хойноос хөөцөлдөн, хөрөнгийг нь хурааж байхын оронд, хамтралынхаа ажлыг нэгэн тийш нь болгож дуусгасан бол дээр юм сан. Ер нь чи үрийн нөөцтэй болсон уу? Тарих үрийн нөөцийг нэн даруй бий болгох тухай районы намын хорооны зааврыг авсан биз дээ? Тэр зааврын талаар яагаад одоо болтол юу ч хийгээгүй байгаа бил ээ? Нагульнов та хоёрын энэ тухай асуудлыг өнөөдөр товчоонд тавихаас өөр аргагүй. Та хоёрын хувийн хэрэгт энийг тэмдэглүүл гэж би шаардах болно шүү. Ингэж байх гэж, даанч Давыдов чи! Районы намын хорооны чухал зааврыг биелүүлэхгүй бол чи тун тусгүй дүгнэлтэд орно шүү! Сүүлчийн мэдээгээр тануус хэчнээн үр тариа цуглуулав? Одоохон үзээд орхиё гээд нарийн бичгийн дарга ширээнээс нэгэн хүснэгт гаргаж нүдээ онийлгон, тэр цаас шагайж гэнэт улаан харандаагаар дугуйлж, — Тэр дээ, нэг ч пүү нэмээгүй байна. Чи юунд дуугүй байна вэ? гэлээ. 

	— Чи өөрөө яриулахгүй байна шүү дээ. Тарих үр цуглуулах ажил хийгээгүй байгаа нь үнээн. Өнөөдөр хариад л эхэлнэ. Түрүүнээс хойш өдөр болгон хурал хийж, хамтрал, хамтралын захиргаа бригад зохион байгуулах ажил хийсээн! Лаваар мөн! Хийх ажил тун их байна. Чи бол, тэг гэхлээр л тэгээд, нэг алга ташихад л хамтрал ч байгуулж, нударганыг ч зайлуулж, тарианы үр ч цуглуулах юм шиг бодож байна. Тэгвэл тэгж болдоггүй юм. Тэр бүгдийг бид биелүүлнэ. Битгий яар, арга хэмжээ авахуулах чинь хождохгүй, гайгүй гэлээ. 

	— Мужаас, хязгаараас шахаад амьсгаа авхуулахгүй байхад яарахгүй байж яаж болно! Тарих үрийн нөөцийг бүр хоёрдугаар сарын нэгний наана бэлтгэж авах ёстой байтал чи... гэтэл нь, 

	— Би юү, арван тавны наана бий болгоно. Лаваар мөн! Үгүй ингэхэд, арай өвлийн адаг сард тариа тарихгүй биз дээ? Өнөөдөр хамтралын захиргааны нэг гишүүнийг Тубян руу үр цэвэрлэх машинд явуулсан. Тэндхийн хамтралын дарга Гнедых бас бөөн яриа болж байгаа. Үр цэвэрлэх машин хэзээ сулрах вэ гэсэн бидний бичгийн хариуд "Ирээдүй цагт" гэж цохсон байна билээ. Айхавтар тоглоом тохуу хийж сурсан эр байна шүү гэхэд нь, 

	— Гнедыхийг ярих явдалгүй, өөрийнхөө тэр хамтралын тухай ярь! гэж хэлэхэд, 

	— Мал нядлахыг хориглож кампанит ажил зохиосон доо. Одоо алахаа байсан. Саяхан бас тахиа шувуу, бог малыг алаад идчих вий гэж айхдаа, ер нь тэгээд нийгэмчлэх гэж шийдсэн дээ... Гэвч тахиа шувууг эзэнд нь буцааж тараа гэж өнөөдөр Нагульновт хэлээд ирсэн гэхэд, 

	— Яагаад тэр бил ээ? гэжээ. 

	— Бог мал, тахиа шувуу нийгэмчлэхийг алдаатай гэж үзэж байна. Одоохондоо хамтралд тэрний хэрэггүй гэхэд, 

	— Тийм шийдвэр хамтралын хурлаар гаргасан юм байгаа биз дээ? гэтэл, 

	— Гаргасан юм гээд, 

	— Тэгвэл ямар хамаатай юм бэ? гэхэд, 

	— Тахиа шувууны байр ч байхгүй. Тэгээд ч хамтралынхан сэтгэлээр унаад, — аа! Тэр лаваар мөн! Жижиг юмаар тэдний сэтгэлийг зовоох хэрэггүй. Тахиа шувууг заавал нийгэмчлэх албагүй. Бид хамтрал байгуулж байгаагаас биш, коммун байгуулаагүй шүү хэмээхэд, 

	— Гоё онол байна даа! Тэгээд буцаадаг нь ямар хэрэгтэй юм бэ? Анхнаасаа тахиа шувуу гэх хэрэггүй байсан, хэрэв нэгэнт нийгэмчилсэн юм бол буцааж өгөхийн хэрэггүй. Танай тэнд нэг байрандаа дэвхцээд л, хоёр ажил хийгээд байгаа юм аа даа... Тарих үр бэлтгээгүй, хамтралд зуун хувиар элсүүлээгүй, багаж хэрэгслээ засаагүй гэтэл нь, 

	— Өнөөдөр дархантай ярьж тохирсон гэлээ. 

	— Хэлээгүй юү, танай ажил явцгүй байна аа гэж. Танай тийш заавал суртлын бригад явуулах хэрэгтэй юм байна. Тануусыг ажилд сургаад өгөг гэхэд, 

	— Явуулаад аль, юун сайн юм бэ? Лаваар мөн! гэлээ. 

	— Тануус тэгсэн мөртөө яарахгүй юманд яараад л дайраад л байх улс юм аа даа гээд нарийн бичгийн дарга, тамхи тат гэж хайрцагтай тамхи бариад, — Зүв зүгээр байж байтал гэв гэнэт нударганчуудыг ачаад ирдэг ээ. Тэднийг яах юм бэ? Мужаас ямар ч заавар байдаггүй ээ. Эднийг явуулахад өдий төдий унаа хэрэгтэй. Тэгээд юугаар, хааш нь явуулах юм бэ? гээд, Дотоодын хамгаалах газраас, Захарченко утасдаад байдаг. Ямар хэрэг тарьснаа дуулав уу! Ярьсан, хэлэлцсэн юмгүй байж... гэтэл, 

	— Тэгээд бид тэднийг яах ёстой байсан юм бэ? гэж Давыдов уурлав. 

	Түргэн түргэн юм хэлэхэд нь шүдний нь онгорхойгоор хэл нь булталзаад хэлсэн үг нь мэдэгдэхгүй хий шуугиад байдаг бүлгээ. Энэ удаа ч гэсэн тийнхүү яльгүй шулганах боловч нарийхан хоолойгоо зориуд өндөр болгож: 

	— Би тэднийг чинь хүзүүнээсээ дүүжлэх ёстой байсан юм уу. Хөөрхий ядуу Хопровыг эхнэртэй нь тэд алсан даа... гэхэд нь,

	— Мөрдөн байцаалтаар тэгж нотолсон юм байхгүй. Өөр шалтгаан байж болно шүү дээ гэлээ. 

	— Муу мөрдсөн болоод л илрүүлж чадаагүй хэрэг. Өөр шалтгаантай гэдэг бол дэмий хэрэг. Нударганы л үйлдсэн хэрэг. Лаваар мөн! Хамтрал байгуулахад элдвээр садаа хийж, улс амьтны тархи толгойг эргүүлээд байхаар нь бид тэднийг сэг сэвсгүй хөөж зайлуулсан юм шүү. Чиний энэ тухай л үглээд байгааг чинь би ойлгохгүй байна. Тэднийг цөллөө гэж чи дургүй байгаа юм уу?.. гэхэд,

	— Шал тэнэг юм хэлэх нь! Болгоомжтой яриарай! Төлөвлөгөө, төлөвлөгөөт ажлыг партизаны аргаар солих гэвэл би эсэргүүцнэ ээ. Гацаанаасаа нударган баячуулыг нааш нь түлхэж биднийг тун аягүй байдалд оруулж чи л хамгийн түрүүн заль гаргасан даа. Тэгээд бас чи орон нутгийн явцуу үзэл гаргасан. Юу гэвэл яагаад тэднийг өөрийн хөсгөөр зөвхөн район хүргэсэн бэ? Яагаад төмөр замын өртөө, мужийн төв оруулж өгөөгүй бил ээ? гэхэд, 

	— Манай хөсөг зав чөлөөгүй байсан юм гэлээ. 

	— Тэр дээ, орон нутгийн явцуу үзэл гаргасан гэж би хэлээгүй юү! За больё, чамд ийм үүрэг өгье. Ойрын хэдэн хоногт тарих үрээ бүгдийг нь цуглуул, тариаланд машин багажаа бэлтгэ, зуун хувь хамтралжуул мэдэв үү? Танай тэр хамтрал биеэ даасан хамтрал болно. Нутаг дэвсгэрийн хувьд бусад суурин газраас алсалсан хол болохоор, харамсалтай нь танайх «аварга» хамтралд орохгүй. Мужаас яадаг гэж бодно оо, пээ! Нэг хэсэгтээ, хамтралыг «аварга» болго гэх, тэгснээ байгаад жижиг болго гэх, тархи толгой эргүүлж орхих юм аа! гээд л нарийн бичгийн дарга, толгойгоо барьж хэсэг дуугүй суугаад, шал өөр аялгуугаар: 

	— Яв даа, районы газар тариалангийн эвлэлд очиж, төлөвлөгөөгөө ярилц. Тэгээд манай энд гуанзанд хоол иднэ биз. Хэрэв заяа тэнд хоол олдохгүй бол манай гэрт очоорой. Миний эхнэр чамд хоол хийж өгнө биз. Алив байзнаарай, би нэг хэдэн үг бичээд өгье гэж нэгэн хуудас цаасан дээр хэдэн үг таталган эрээчиж, Давыдовт атгуулаад, доошоо харан цаас шагайх зуураа хүйтэн хөлстэй гараа сунгаж: 

	— За одоо яв. Сайн суугаарай! Товчоонд тануусын тухай тавина. За, үгүй ч байх аа даа. За сайн ажиллаарай, тэгэхгүй бол дүгнэлтэд орно шүү гэлээ. 

	Давыдов гадаа гарч хөх харандаагаар сарайлган бичсэн зурвасыг үзвэл: 

	 

	«Лиза! 

	Үүнийг үзүүлэгч хүнд, ямар ч үг дуугүй нэн даруй хоол хийж өгөхийг хатуу сануулъя. 

	Г. Корчжинский» 

	 

	гэжээ. 

	Давыдов өлсөж явсан боловч тэр зурвасыг уншаад ийм үнэмлэхтэй хоол олж идсэнээс хоосон явсан дээр гэж санаад шууд районы газар тариалангийн эвлэл орохоор явлаа. 

	
XXI бүлэг

	Дуутын жалгад тэр жил, хаврын газар хагалалтын төлөвлөгөөгөөр 472 гектар газар хагалахаас 110 нь атар газар хагалах байжээ. Ноднин намар, хувийн журмаар нийт 643 гектар газар хагалж, 210 гектар газар тариа тарьж өвөлжүүлжээ. Тариалангийн нийт талбайд үр тариа, тослог ургамлыг дор дурдсан хэмжээгээр тариалах үүнд: Улаан буудай 667 гектар газар, хөх будаа 210, арвай 108, овьёос 50, хар будаа 65, эрдэнэ шиш 167, наран цэцэг 45, олс 13, бүгд 1325 гектар дээр нэмэх нь Дуутын жалгаас урагш Могойтын жалга хүртэл 91 гектар элсэн газар малын тэжээлийн гуа тарих төлөвлөгөөтэй байжээ. 

	— 2 дугаар сарын 12-нд хамтралын дөч гаруй идэвхтэн цуглаж үйлдвэрлэлийн өргөтгөсөн зөвлөгөөн хийж тарих үрийн нөөц бий болгох тухай, тариалангийн ажлын норм хэмжээ тогтоож, тариалангийн багаж хэрэгслийг засварлах тухай, бас малын тэжээлийн нөөцөөс, хаврын тариалангийн ажлын үед хэдий чинээ хэрэглэх тухай асуудал хэлэлцэв. 

	Давыдовыг, Яков Лукичийн зөвлөснөөр нэг гектар газарт дунджаар долоон пүү нийт 4669 пүү улаан буудайн үр цацах санал тавьсанд хуралдагсад чих дүлийрэм хашхиралдаж, нэг нэгийнхээ үг хэлэхийг ч сонсохгүй ам амандаа бархирах тул тэр их чимээнээс Титокийн байшингийн цонхны шил доргин нажигнаж, 

	— Арай их байна! 

	— Эндүүрсэн юм биш биз! 

	— Бор элсэн дээр огт тэгж тарьж баагаагүй улс аа! 

	— Амьтны инээдэм доог болох нь уу? 

	— Сайн л бол таван пүү орно биз. 

	— За, тав хагас ч яах вэ. 

	— Манай эндхийн газар шимтэй учраас долоон пүү шаардах газар ердөө л тохмын чинээ бий дээ! Бэлчээр хагалах хэрэгтэй дээ, эрх баригчид юу гэж байгаа юм бэ? 

	— Үгүй бол Панюшкины зуслангийн тэр хавиар хагалъя. 

	— Хүүе! Хамгийн сайн өвстэй газар хагалах нь ээ! Шал хэрэггүй юм ярих гэж! 

	— Тариа тарихаа ярилцъя л даа! Нэг га газар хэчнээн кило хэрэгтэй юм бэ? 

	— Чи тэр кило гэдгээрээ битгий толгой эргүүлээд бай. Дүү юм уу, пүүгээр ярихгүй юу! гэж ам амандаа хашхиралдаж байв. 

	— Та минь, та минь! Хүүе та минь ээ!.. Түй! Золигууд чинь галзуурав уу! Би нэг үг хэлье л дээ... гэж хоёрдугаар бригадын дарга Любишкин гууглав. 

	— Цөмийг нь ав, өгчихье! 

	— Пээ, бөөрөнд нь яр гарсан улс вэ! Малаас дор юм аа... Игнат аа! Чи яагаад бух шиг мөөрөөд байгаа юм бэ? Хагартлаа чинэрсэн байх чинь! 

	— Чи тэгвэл галзуу нохой шиг битгий бөөн шүлс үсэргээд бай! 

	— Любишкинээр яриулъя! 

	— Тэсэж суух арга алга. Чих дүлийрчихлээ гэж орилолдсоор л байв. 

	Зөвлөгөөнийхөн хэтэрхий шуугилдаж, сүүлдээ улсын хоолой сөөж эхлэхэд Давыдов ер тэгдэггүйгээ энэ дээр нэг хашхирч, 

	— Хэн тануус шиг хуралдаж байсан юм бэ?.. Яагаад бархиралдаад байнам. Нэг нь ярьж бусад нь сонсдог юм биш үү! Тэр лаваар мөн. Энд улаан замын дээрэмчин шиг байх явдалгүй. Ухамсартай байх хэрэгтэй гээд дуугаа нам болгож: — Яаж зохион байгуулалттай хуралдахыг та нар ажилчин ангиас сурах ёстой. Бид тасагтаа юм уу, клубт цуглаад хурал хийхдээ, яг ёсоор нь нэг нь үг хэлж бусад нь чагнаж суудаг юм. Тэхэд та нар цөм нэг зэрэг бархиралдахаар яаж учир нь мэдэгдэх юм бэ? Тэр лаваар мөн! гэхэд нь Любишкин, хаалганы бүдүүн царс модон оньс харуулж: 

	— Хүн үг хэлж байхад дундуур нь орж хашхичаад байгаа хүнийг энүүгээр л тархин дундуур нь татчихна шүү, юу хийх вэ, олон таван үггүй цааш нь харуулчихна хэмээвээс, 

	— Тэгээд байдаг юм бол, хурал тарахаас наана чи, биднийг цөмийг нь эрэмдэг болгох нь ээ! гэж Демка Ушаков дооглон хэлж хуралдагчид цөм инээлдэн тамхи татацгаагаад тарих үрийн хэмжээний асуудлыг үнэн голоосоо хэлэлцэж ер нь маргалдаж, хашхирах явдалгүй уг асуудал илэрхий болов... 

	Хамгийн түрүүнд Яков Лукич үг хэлж, тэр бүх зөрчлийг дор нь тасалсан нь: 

	— Дэмий юманд хоолойгоо барах гэж дээ, нөхөр Давыдов ямар учраас долоон пүү гэж санал тавив? гэвэл учир нь тун амархан олдох хэрэг. Бид цөм тэгж зөвлөсөн юм. Ухаан нь үрээ бид ялгаж, машин дээр цэвэрлэх үү? гэвэл цэвэрлэнэ. Хаягдал гарах уу? гэвэл гарна. Их хорогдол ч гарч болно. Яагаад гэвэл, хайхрамжгүй зарим айлын үр тариа нь хивгээс ялгагдахгүй шүү. Идэх тариатай хамт хийчихсэн юмыг яаж тарих юм бэ? За тэгээд хэрэв илүү гарвал хаяхгүй шүү дээ, тахиа шувуу, малд өгөхгүй юү гэв. 

	Тэгээд долоон пүүгээр шийдэж, тэгээд нэг анжсаар хэчнээн газар хагалах асуудал хэлэлцэх гэж түрүүнийхээсээ дор юм болж янз янзаар маргалдахад Давыдов бараг мэнэрч хоцорчээ. Гуравдугаар бригадын дарга цоохор Афган Дубцов, Давыдовыг дайрч давшлан: 

	— Чи, ямаршуу хавар болохыг мэдээгүй байж, урьдаар нэг анжсаар төчнөөн газар хагална гэж яаж тогтоож чадах юм бэ? Цас яаж хайлж дороос нь чийгтэй, хуурай ямаршуу газар гарахыг чи мэдэж байна уу? Чи газар нэвт хардаг хүн үү? гэхэд нь, 

	— Тэгээд чи бол юу гэж хэлэх гээд байгаа юм? гэж Давыдов асуув.

	— Цаас дэмий үрж, одоогоор юм бичих хэрэггүй гэх гээд байна. Хагалаад л эхлэхтэй зэрэг учир нь мэдэгдэх биз гэхэд нь, 

	— Чи бригадын дарга хүн байж, төлөвлөгөө хэрэггүй гэж яасан ухамсаргүй юм ярьж байна вэ? Чи, төлөвлөгөө хэрэггүй гэж байгаа юм уу? гэхэд, 

	— Юу, яахыг нээрэн урьдаас хэлж болохгүй! гэж Яков Лукич санамсаргүй байтал Дубцовыг дэмжиж, — Тийм хэмжээ яаж тогтоож болох юм? Жишээ нь та нас бие гүйцсэн, гурван хос данхайсан шар хөллөж, би муусайн гунан шар хөллөлөө гэж бодъё. Таны хагалсан газрын дайтай би хагалж чадах уу? Яасан ч үгүй! гэхэд нь, 

	Кондрат Майданников ярианд оролцож: 

	— Аж ахуйн дарга Островновоос ийм үг дуулахад хачин санагдаж байна! Би тийм ажлыг төдий багцаанд хийнэ гэсэн үүрэггүйгээр яаж ажил хийх юм? Тэр зүгийн тэнгэр мэдэг гэх юм уу? Би анжисны бариулаас гар салгахгүй, тэгэхэд чи наранд ээвэр газар нуруугаа шарж хэвтэж байгаад адил хөлс авах уу? Дэндүүеэ, Яков Лукич! гэхэд нь, 

	— Э, чааваас, Кондрат Хритофорыч! Шарын хүч, газрын байдлыг чи яаж тэнцүүлэх гээ вэ? Чамд зөөлөн газар, надад хатуу, чамд нам газар, надад толгод газар тэгж дайралдвал, яаж тэнцүүлэхийг чи тийм ухаантай юм бол хэлээд аль гэхэд нь, 

	— Хатуу газарт нэг янзын үүрэг, зөөлөн газарт нэг янз оногдуулж болно оо. Шарыг ч хүч тэнцүүлэн хөллөж болно. Цөмийг нь тохируулж болно. Чи битгий цэцэрхээд бай гэв

	— Ушаков ярья гэж байна. 

	— Ярь, ярь! гэлцэж, 

	— Би юу хэлэх гэж байна гэвэл нь морь малаа, тариалан эхлэхээс нэг сарын өмнө сайн өвс, эрдэнэ шиш, арвай мэтийн хүчтэй тэжээлээр бордож эхлэх хэрэгтэй байна гэж хэлмээр байна. Тэгэхлээр тэжээл бордоо яах вэ? гэдэгт гол нь байна. Илүү гарсан тариа будаагаа цөмийг нь бэлтгэлд тушаачихсан... гэтэл, Давыдов: 

	— Малын тухай сүүлээр ярина. Одоо тэр гол биш. Өдөрт хэчнээн газар хагалах вэ гэдэг тухай асуудал шийдэх хэрэгтэй байна. Хатуу газар бол нэг анжсаар хэчнээнийг хагалах, нэг үрлүүрээр хэчнээн үр цацах тухай л ярья гэхэд, 

	— Үрлүүр ч гэсэн бас янз янз. Арван нэгэн эгнээтэй үрлүүрээр арван долоон эгнээтэйг гүйцэхгүй шүү дээ гэж, 

	— Тэр лаваар мөн! Саналаа хэлцгээ. Үгүй нөхөр, та яагаад дандаа дуугүй суугаад байна? Идэвхтэн гэх, таны дууг би сонсоогүй л байна шүү гэсэнд дуугүй Демид, Давыдовыг гайхсан маягтай хараад, бүдүүн дуугаар: 

	— Би зөвшөөрч байна гэв. 

	— Юуг тэр вэ? гэхэд, 

	— Газар хагалах нь зүйтэй тэгээд бас тарих нь ч зүйтэй гэж.

	— Тэгээд? гэхэд,

	— Тэгээд л тэр! гээд, 

	— Гүйцээ юү? гэхэд, 

	М-г гэхэд нь, 

	— Ярив аа мөн! гэж Давыдов инээмсэглээд цааш нь хэлсэн боловч цөм нирхийтэл инээлдсэн тул юу ч дуулдсангүй. 

	Тэгээд Щукарь өвгөн Демидийн өмнөөс тайлбарлаж, 

	— Нөхөр Давыдов аа! Манай гацааныхан энийг дуугүй Демид гэдэг юм. Тун хэрэг болбол хааяа нэг дуугарахаас насаараа дуугүй яваа хүн дээ. Тэгээд ч эхнэр нь хаячихсан юм. Энэ хүн тийм ухаангүй хасаг эр биш, жаахан тэнэгдүү, арай аятайхнаар хэлбэл үл мэдэг гэх юм уу даа, булангийн цаанаас шуудайгаар цохиулчихсан юм шиг тийм л нэг хүн дээ. Багадаа нэгэн нусгай шоовдор хүүхэд шалдан гүйж явдаг байсныг би санаж байна. Тэгэхэд ямар нэг юманд авьяастай болох шинж мэдэгдээгүй, яв явсаар одоо ийм том болоод л таг дуугүй болчихсон юм. Хуучин засгийн үед Тубяний лам багш тэрүүнээс нь болж адис хүртээдэггүй байсан шүү. Ном тавих үед энэний толгойг хар алчуураар бүтээгээд (их мацгийн долоодугаар долоо хоног билүү дээ) «Жаалаа хулгай хийдэг үү?» гэж асуужээ. Дуугүй л байж. «Хурьцал үйлддэг үү?» гэхэд бас л дуугүй. «Тамхи татдаг уу?», «Хүний эхнэрийг чангаадаг уу?» гэхэд нь бүр таг дуугүй байж гэнэ. Энэ муу тэнэг тэгэхэд «Нүгэл хийсээн, лам багш минь!» гэсэн л бол тэр дор нь нүглийг нь арилгах байсан юм... гэж ярьтал. 

	— За чи дуугүй бол! гэж араас нь улс хашхиран инээлдэв. 

	— Одоохон, ганц секунд! Тэгсэн чинь наадах чинь нусаа татаад л, шинэ хашаанд оруулах гэж байгаа хонь шиг нүдээ бүлтийлгэхээс өөр юмгүй гэнэ. Багш лам ч айх, гайхах хоёр нь зэрэгцэж, жанч нь хүлхэлзтэл чичрэх боловч "Хүний эхнэрт санаархдаг байсан уу? Дотно нөхрийнхөө эхнэрт, садан хүнийхээ илжиг юм уу, малд нь хурьцаж байсан уу?" гэж ирээд л Евангели судраар янз янзын л юм асуув. Демид дуугүй л байж. Тэгээд ер нь юу ч гэж хэлэх юм бил ээ дээ? Хэний ч эхнэрт санаархлаа гэсэн тэртэй тэргүй энэ бол яагаад ч бүтэхгүй байсан хэрэг, харин сүүлчийн асуултад... гэтэл, 

	— Боль өвгөн! Чиний ярьж байгаа чинь ажил хэрэгт холбогдохгүй байна гэж Давыдов ширүүхэн тушаав. 

	— Одоохон, холбогдох гэж байна. Хариугүй энэ хэрэгт орох гэж байна. Энэ бол зөвхөн эх нь. Дахиад нэг секунд! Мартуулж орхилоо! Ээ цийгаа ал! Юу гэж ярьж байлаа даа! Юу билээ дээ, тэнгэр минь... Ийм ухаан муутай болчихсон юм шүү. Ээ харла, тийм тийм! гэж Щукарь өвгөн гуулин толгойгоо алгадаж, самгардсандаа түргэн түргэн шулганаж, — Ингэхлээр хүний эхнэрийн тухайд бол Демид горьдлогогүй байх, илжиг юм уу бусад адгуус малыг тэр юунд хүсэх билээ дээ. Демид өөртөө морьгүй болохоор илжиг хүслээ ч гэсэн тэр нь манай энд байдаггүй учраас, нүдэндээ ч олж хараагүй биз. Эрхэм нөхөд та нараас, манай энд илжиг хаана байна гэж асуу л даа? Тийм амьтан аль дээр үеэс энд байгаагүй юм. Бар юм уу, илжиг, бас тэмээ... гэтэл Нагульнов тасалж: 

	— Чи дуугүй болно уу, үгүй юү? Одоохон хөөж гаргана шүү гэхэд, 

	— Макар, чи өөрөө май нэгнээр энэ сургуулийн байшинд дэлхийн хувьсгал, дэлхийн хувьсгал гэж үдээс аваад нар жаргатал ярьсан шүү дээ. Нэг юмаа давтаад л хүн залхуу хүрэм ярьсан даа. Тэгэхэд би вандан дээр аятайхан хажуулдаад унтаад өгснөөс биш, чиний яриаг таслах гээгүй шүү. Тэгэхэд чи яагаад миний яриан дундуур ороод байгаа билээ... гэтэл Размётнов, хошин үг инээдэмтэй ярианд их дуртай болохоор: 

	— Өвгөн яриад дуусаг л даа. Бид жаахан сууж болно доо гэж, тэгээд өвгөн, 

	— Наадах чинь түүнээс ч болсон юм уу бүү мэд, тэгээд л таг дуугүй болчихсон юм. Хар лам бүр гайхаж хоцроод, бүтээлгэн доогуур нь өөрөө толгойгоо шургуулж, «Чи чинь хэлгүй юм уу?» гэхэд нь Демид харин «Үгүй ээ! Чи намайг битгий шалгаагаад бай, залхуутай юм» гэж дуугардаг байж. Тэгэхээр нь хар лам уурлаж, царай нь цэл ногоон болоод, ойр байгаа чавганц нар дуулах вий гэж аяархан шивгэнэн: «Тэгвэл чи, эцгийгээ алсан, яагаад модон шон шиг дуугүй зогсоод байгаа юм?» гээд зулын жижиг цөгцөөр Демидийн хоёр нүдний хооронд буулгаад авчээ гэхэд улс нирхийтэл инээлдэж, тэр шуугианд Демидийн бүдүүн дуу тодхон сонстон: 

	— Худлаа! Цохиогүй гэлээ. 

	— Цохиогүй гэж үү? гэхэд Щукарь өвгөн айхавтар гайхаж, — За, ялгаа нь юу байх вэ? Цохих гэсэн юм л даа. Тэгээд энэний нүглийг арилгаж өгөөгүй юм. Та минь! Демид дуугүй л байг, бид л харин ярилцъя, энэ ч хамаагүй шүү дээ. Харин ч сайн, миний хэлсэн үг хэдий сайхан ч гэсэн мөнгөний үнэтэй бол дуугүй байх чинь алт гэсэн үг шүү гэв. 

	— Чи тэр мөнгөө алтаар сольж орхиоч! Тэгвэл бусад улс жаал тайван байх сан байгаа гэж Нагульнов зөвлөв. 

	Хүмүүсийн инээлдэх нь нэг үе, хуурай мод шатаж байгаа юм шиг нэг дүрсхийж, нэг үе намдаж Щукарь өвгөний яриаг сонсоод хүмүүс юун тухай ярилцаж байснаа бараг мартжээ. Давыдов гэнэт царайгаа төв болгож, 

	— Ажлын нормын тухай юу хэлэх гэсэн юм? Түүнийгээ ярь гэв. 

	— Би юү? гэж Щукарь өвгөн хөлстэй духаа гараараа арчиж, — Хэлэх гэсэн юм байхгүй ээ... Би Демидийн тухай асуудлыг л тодруулж байна... Түүнд норм хамаагүй гэв. 

	— Тэгвэл энэ зөвлөгөөнд үг хэлэх эрхийг чинь хаслаа. Ажлын тухай ярих хэрэгтэй, сүүлд хууч хөөрч болно. Тэр лаваар мөн! гэхэд нь, тариалангийн төлөөлөгчийн нэг болох хамтралчин Иван Батальшиков, 

	— Хоногт нэг анжсаар десятин газар хагалъя гэж санал гаргав. 

	Гэтэл Дубцов эгдүүцэн: 

	— Галзуурав уу, чи? Энэ үлгэр домгоо эмээдээ очиж ярь! Чи хоногт десятин газар яагаад ч хагалахгүй. Усан хулгана болтлоо зүтгээд ч чадахгүй гэхэд нь: 

	— Урьд би хагалсан л юм даа. Арай хүрээгүй байж магадгүй гэлээ.

	— Тэр хүрээгүй гэдэг чинь мөн дөө! 

	— Анжсаар хагас десятин хагалж болно. Хатуу газар гэлцэж, ингэж удтал маргалдаад хоногийн норм тогтоохдоо: Хатуу газар бол анжсаар 0,6 гектар, зөөлөн газар бол 0,75 гектар хагалах болов. 

	Тариа тарихдаа: Арван нэгэн эгнээ үрлүүрээр 3 1/4 гектар, арван гурван эгнээгээр 4, арван долоо эгнээгээр 4 3/4 гектар газар үр цацна гэж тогтжээ. 

	Дуутын жалгад бэлхнээ 184 хос шар, 73 морь байгаа учраас хаврын тариалангийн төлөвлөгөө гайгүй хөнгөн оногджээ. Тэр тухай Яков Лукич хэлэхдээ: 

	— Хэрэв заяа, хөлс гаргаж зүтгэвэл бид эртээ дуусна. Энэ хавар зүтгэх хүчин нэг бүрд, дөрөв хагас десятин газар оногдож байна. Энэ бол гайгүй шүү, нөхөд минь! Яриад байх юм алга гэхэд нь Любишкин: 

	— Тубянд бол зүтгэх хүчинд найм оногдож байгаа шүү! гэхэд нь, 

	— Яах вэ, цавиа хөлөртөл зүтгэнэ биз! Ноднин намар бид хүйт ортол газар хагалсан. Тэгэхэд тэд хар намраас эхлээд л хийх юмаа олж ядаад хувхай модны мөчир хувааж байсан даа гэлээ. Тэгээд, тарих үрийг гурав хоногийн дотор цуглуулахаар шийдвэрлээд дархан Ипполит Шалый босож баахан баяргүй үг сонсгосон нь өдий олон хүний өмнө ярихаасаа баахан зүрхшиж, хар ажилд эв хавгүй болсон гартаа хөө тортогт тас хар болсон чихтэй малгайгаа үргэлж эргүүлэн, бас чих нь хатуу учраас их л царгиа дуу гаргаж: 

	— Юу ч зассан болох л байна. Тэртэй тэргүй миний ажил барагдана гэж байдаггүй. Ганцхан, одоо даруй төмөр олох хэрэгтэй байна. Анжисны хошуу хийх зүсэм ч төмөр байхгүй, юугаар ажил хийх билээ. Үр цацах машины засварыг би маргаашаас л эхлэн хийнэ. Бас нүүрс ч үргэлж гарын дор хэрэгтэй л байдаг юм. Ингэхэд хамтралаас надад ямар хөлс өгөх юм бол гэхэд нь, Давыдов хөлс хүчний тухай нэгд нэггүй тайлбарлан маргааш район руу төмөр, нүүрсэнд хүн явуулахыг Яков Лукичид сануулав. Тэжээлийн өвс тусгайлан бий болгох асуудлыг дор нь шийдлээ. 

	Тэгээд Яков Лукич үг хэлэхдээ: 

	— Нөхөд минь хаана, юу, яаж тарихыгаа нарийн сайн ярилцах хэрэгтэй байна. Бас тариалангийн мэргэжилтнээр юм мэддэг, бичиг үсэгтэй нэг хүн олж сонгох хэрэгтэй байна. Хамтрал болохоос өмнө тариалангийн таван төлөөлөгч байсан, хийсэн юм нь харагдаагүй шүү. Манай эндхийн газрыг ойр хол цөмийг нь ялгаагүй мэддэг нэг тийм хүнийг хуучны хасаг цэргийн дундаас олж, тариалангийн мэргэжилтнээр тавимаар байна. Дахин газрын өөрчлөлт хийгээгүй болохоор тийм хүн бидэнд тун хэрэгтэй. Одоо ингэхэд манайхан бараг гацаагаараа хамтралд оржээ. Одоо ч бага багаар орж л байна. Тавиадхан айл хуучин хэвээр үлдээд байгаа ч гэсэн, яах вэ нэг өглөө мэдэхэд л хамтралчин болчхоод байна биз! Ингэхлээр бид тариагаа уг номоор нь тарих хэрэгтэй болоод байна. Номоор гэж чи юу гэх гээд байна вэ? гэвэл, одоо хагалсан хоёр зуун десятин газрын тэн хагасыг Херсоны тарилтаар боловсруулахад зориулах хэрэгтэй байна. Энэ хавар бид зуун арван десятин атар газар хагалах байгаа. Тэрүүнийг тэр Херсон маягийн тарилтад үлдээж орхиё гэлээ. 

	— Тийм юм чихэндээ ч дуулаагүй юм байна. 

	— Тэр Херсон гэдэг чинь юу юм бэ? гэлцэв. 

	Давыдов, тийм их туршлагатай аж ахуйн даргыгаа их юм мэддэгт нь дотроо бахдаж: 

	— Чи тэрүүнийгээ бидэнд нэг сайн тайлбарлаад өгөөч! гэв. 

	— Тэр аргыг одоохондоо америкийн арга гэж байгаа юм. Тун сонирхолтой, их ухаан зарж олсон арга байгаа юм. Ухаан нь, энэ жил хагалсан газар, за, эрдэнэ шиш юм уу, наран цэцэг тарья, тэгэхдээ ердийн тарьдгаас нэг дахин сийрэг тийм хол мөрөөр тарья гэж бодъё. Тэгэхэд жинхэнэ ёсоор нь тарьсныг бодвол тал хувийн ургац авах юм. Тэгээд эрдэнэ шишийн боргоцой юм уу, наран цэцгийн зөвхөн малгайг нь аваад, гуурсыг нь байранд нь үлдээж ирэх намар завсраар нь өвөлжих улаан буудай тарьдаг юм гэхэд,

	— Яаж тарих вэ? Үрлүүр, өнөөх тэр гуурсыг чинь хугалж орхих юм биш үү? гэж тэр яриаг ам ангайн, чих тавин чагнаж байсан Кондрат Майданников асуув. 

	— Яалаа гэж хугалах бил ээ? Мөрийн хоорондуур их зайтай болохоор гуурсанд хүрэхгүй, цацдаг юм нь хоорондуур нь өнгөрөх болно. Тэгэхлээр нөгөө гуурсны хооронд ихээ цас тогтож аажуухан хайлах тул газар их чийглэж өгнө тэгээд хавар болж, улаан буудай соёолоод ирэхээр өнөөх гуурсыг нь авч хаяад, цэвэрлэж орхино. Нэлээд сонин бодож олсон арга юм шүү. Би өөрөө тэгж тарьж үзээгүй ч гэсэн энэ жил тэгж тарих юм байна гэж бодож байсан юм. Энэ тун алдаагүй, нарийн тооцоотой юм шүү! гэхэд нь, 

	— Үгүй ээ, бас сонин юм аа! Би дэмжиж байна! гээд Давыдов ширээн доогуур Нагульновыг хөлөөрөө ёворч, — Харав уу? Тэгэхэд чи дандаа энийг хялайж байдаг шүү... гэтэл, 

	— Одоо ч гэсэн хялайж байна! хэмээсэнд

	— Чи зөрүү болоод л тэр дээ! Лаваар мөн. Үхэр шиг зүтгэж байх... гэлээ. 

	Зөвлөгөөнөөр Яков Лукичийн саналыг батлаад бас олон жижиг зүйл хэлэлцэв. Хурал тараад, Давыдов, Нагульнов хоёр тосгоны зөвлөл хүрээгүй явахад тосгоны зөвлөлийн хашаанаас оготор савхин дээлийн энгэрийг задгай тавьсан, германы залуучуудын байгууллагын өмд цамцтай нэгэн намхан залуу урдаас нь түргэн түргэн алхаж хот маягийн дөрвөлжин хээтэй саравчит малгайгаа гараараа дарж, хүчтэй салхи өөд бөхийн сөрж түдэлгүй ойртсонд, Нагульнов нүдээ жонийлгон харж: 

	— Районоос хүн ирж дээ гэв. 

	Мөнөөхөн залуу дэргэд нь очиж, цэргийн хүн шиг тавхийтэл ёслоод: 

	— Та хоёр тосгоны зөвлөлийн улс уу? гэв. 

	— Хэнтэй уулзах гээ вэ? гэхэд, 

	— Эндхийн үүрийн нарийн бичгийн дарга юм уу, тосгоны зөвлөлийн даргатай! гэхэд, 

	— Би үүрийн нарийн бичгийн дарга, энэ хүн хамтралын дарга байна гэлээ. 

	— Яасан сайн юм. Би суртлын бригадаар яваа хүн. Бид дөнгөж сая ирээд тануусыг тосгоны зөвлөлд хүлээж байна гээд, тэр том хамартай, хүрэн бор царайтай залуу, Давыдовын царайг нэгэнтээ ажигласнаа, танимгайрхан инээмсэглэж: 

	— Нөхөр чи Давыдов уу даа? гэв. 

	— Давыдов гэхэд нь, 

	— Тийм байх аа! Хоёр долоо хоногийн өмнө бид мужийн намын хороонд уулзсан байх. Би тойрогт тосны үйлдвэрт тос шахах ажил хийдэг юм гэж хэлэхэд нь Давыдов тэр залууг ойртон ирэхэд гэнэт давстай тосны амттайхан хурц үнэр ханхалсны учрыг сая ойлгож, тос болсон оготор савхин дээлд нь тэр арилшгүй аятайхан үнэр нэвт шингэсэн байжээ. 

	
XXII бүлэг

	Тосгоны зөвлөлийн үүдний шатан дээр оройдоо цагаан тоонолжтой, намхан хавтгай кубань хар малгайтай, хуниастай хар нэхий дээлтэй зазгар хүн цаашаа харан зогсож байгаа нь мөр учиргүй ханхар, хосгүй талбиун нуруугаараа байшингийн хаалгыг хацавчтай нь таглаж зогсжээ. Чийрэг оготор хөлөө алцайн зогсох нь хээр талд ургасан загзгар лут хайлс модон лугаа адил бөгөөд өсгий майжгий, түрийндээ өргөн өргөн нугалаастай савхин гутал нь үүдний шатанд зоож орхисон мэт хөдөлшгүй бат зогсож, баавгай шиг лут биеийн хүндэд шалны банз нахийтал хотойлгосон мэт байжээ. 

	— Энэ бол манай ухуулах цувааны дарга Кондратько гэдэг хүн дээ гэж Давыдовтой зэрэгцэн яваа нөгөө залуу өгүүлээд, түүний уруулаараа үл мэдэг инээмсэглэхийг ажиж, аяархан хэлсэн нь: — Бид өвөр хоорондоо "Паанаг аав" гэж нэрлэдэг юм. Луганы уурын тэрэгний үйлдвэрийн токарьчин, настай хүн боловч, ямар ч залууг дагуулахгүй эр дээ гэтэл нь, Кондратько, дүнгэр дунгар хэлэлцэх чимээ дуулж унжуу улаан сахал дороос цагаан шүдээ яралзуулан хүрэн улаан царайгаа Давыдов өөд харуулж инээмсэглэж, 

	— Ай, Зөвлөлт засгийнхан ирэв үү? За нөхөд амгалан сайн уу? гэв. 

	— Сайн, нөхөр та сайн уу? Би хамтралын дарга, энэ намын үүрийн нарийн бичгийн дарга байна гэхэд,

	— Сайн, яасан сайн бэ! За орцгооё, тануусыг манай багачуул хүлээж ядчихлаа. Би өөрөө ухуулах цувааны нь дарга, одоо та нартай орж ярилцъя. Миний нэр Кондратько гэдэг, манай багачуул та нарт намайг паанаг гэдэг юм гэж хэлж магадгүй, тэгвэл битгий үнэмшигтүн! Тийм гэхийн аргагүй ер итгэж болшгүй хэцүү багачуул шүү гэж бүдүүн баргиа дуугаар ярьсаар хаалгаар хажуугаараа арайхийж оров. 

	— Осип Кондратько, оросын өмнө зүгт хорь гаруй жил ажил хийж, анхан Таганрогт, дараа нь Дон дахь Ростов, Мариупольд байгаад сүүлдээ Луган орж тэндээс, ханхар өргөн мөрөөрөө залуу зөвлөлт засгийг түшиж тулж өгөх гэж улаан цэрэгт элсэж, орос хүнтэй удтал холилдож явсаар уул украйн (оросын захчин) хэлээр цэцэрхэн ярьж чадахгүй болсон авч, нүүр царай Шевченко маягийн унжуу сахлаараа украйн хүн гэж бас танигдахуйц ажээ. 1918 онд хасаг цэргийн гацаагаар хувьсгалын эсэргүү бослого дүрэлзэж байсан үед Донецкийн уурхайчны хамт, Ворошиловын хамт дундуур нь туучин Царицын орсон юм байж... Тэр дотоодын дайнд явалцагсад, аян явдал сэтгэлд нь хатангадан шингэсэн тул өнгөрсөн тэр үеийн хэрэг явдал дурдан хэлэлцэх цаг Кондратько, дотроо их л бахархаж, «Манай Клемент Луганы хүн дээ... танилгүй яах вэ. Дахин... уулзаж ч юу магад. Уулзвал ч намайг хараад л танина даа! Царицын тэнд цагаантантай тулалдаж явахад дайралдаад тоглоом хийж "За Кондратько, ажил сайн уу? Көкшин чоно чи үхдэггүй юм аа!» гэж, тэгэхлээр, Яалаа гэж үхэх билээ. Климентит Охримыч, цагаантантай галзуу юм шиг цавчилдаж, үхэх зав алга л гэдэг байлаа. Одоо дахин золгодог болбол надад их л дотно байх сан» гэж зоригтойхон ярьдаг байж. 

	Дайнаас хойш бас л Луганд тээврийн газар аюулаас хамгаалах дотоодын байгууллагад орж албан хааж байтал намын ажилд шилжүүлж, дахин үйлдвэрт ажиллаж тэндээс намын дайчилгаагаар тосгонд хамтрал байгуулах ажилд туслалцахаар томилогджээ. Кондратько сүүлийн хэдэн жил улам бүдүүрч, тагдайсан тарган болсон учраас ер урьд хамт явсан нөхөд нь одоо үзвэл, 1918 онд «баатар зоригтой» гэгдэж Врангелийн гараас алтан хээтэй мөнгөн сэлэм авч байсан кубанийн зуун цэргийн дарга Мамалыгийг, дөрвөн хасаг цэргийг Царицыны босгон дээр болсон нэгэн байлдаанд сэлмээр цавчин унагасан өнөөх Осип Кондратько маань мөн байна гэж танихын аргагүй ондоо болжээ. Осипын бие нь ч том, овор нь ч их болж, нүүр нь ягаан хөх судас зурайж, хурдан давхих морь цагаан хөөс болдог шиг хурдан өнгөрөх насны хөөс ч Осипын үсийг цагаан болгож, унжсан сахалд нь хүртэл цагаан үс үзэгдэх болжээ. Гэвч Осип Кондратько чадал зориг, яагаа ч үгүй хэвээрээ агаад улам таргалж яваа нь өчүүхэн хэрэг. Нас өтөлж, мах мариа их болж байна гэж хүний хэлэхэд, «Тарас Бульба надаас ч тарган байсан мөртөө лях польшуудтай яаж цавчилдаж байсан бил ээ? Ер, дахиад байлдах кэрэг гархлаа нэг муу офицерыг хоёр болгож чадна даа. Тавин нас юу ч биш, миний эцэг хаант засгийн үед зуу хүрсэн байхад, би энэ сайхан засгийн үед зуун тавь хүрэх ёстой» гэдэг байв. 

	Тосгоны зөвлөлийн тасалгаанд түрүүлж ороод, нөхдийнхөө зүг, 

	— За, күүкэд минь, чимээгүй бол! Энэ күн бол хамтралын дарга, тэр күн бол намын үүрийн нарийн бичгийн дарга гэдэг байна. Одаа бид эндкийн ажил байдлыг урьдаар эднээс сонсож аваад цаашид юу кийхийн учрыг олно, за сууцгаа гэхэд нь, тэр ухуулах бригадын арван таваад хүн өвөр хоорондоо ярилцсаар сууж, хоёр нь хөсөг унаагаа эргэх гэсэн бололтой гарлаа. Давыдов тэдгээр танихгүй улсын царайг ажиглан харвал районоос гурван ажилтан, нэг агрономч, хоёр дугаар зэргийн сургуулийн нэг багш, бас нэг эмч байхыг таньж, бусад нь мужаас ирсэн бололтой. Зарим нь үйлдвэрийн газраас ирсэн шинж илэрхий. Сандал ширээ түжигнүүлэн, хоолой амаа засацгаан суух завсар Кондратько Давыдовт аяархан: 

	— Бидний моринд өвс өг гэж кэлнэ үү, улаачийг бас битгий холд гэж кэлэх юм сан гэж нүдээ зальтайхан аньсхийж, овьёос байвал моринд амсуулна биз дээ? гэхэд нь, Давыдов, 

	— Овьёос байхгүй, тарих үр л үлдсэн гэж хэлчхээд, дорхноо биеэ буруушааж, нуруу руу нь хүйт оргих шиг боллоо. 

	Мал тэжээх овьёос үнэндээ зуу гаруй пүү бий боловч тэр үлдсэн овьёосыг хаврын тариалан эхлэхэд хэрэглэх гэж амь мэт хайрлаж, Яков Лукич ч, гагцхүү хол юманд удтал явах (ганцхан захиргааны л) моринд л тэр нандин тариа будаанаас уйлах шахаж байж, жаахан тавьж өгдөг байсан учраас Давыдов тийнхүү байхгүй гэчихжээ. 

	«Өнөөх жижиг өмчийн үзэл цухуйж байгаагийн гай даа! Би ч бас автагдаж эхлэх нь энэ дээ. Урьд ингэдэггүй юм сан. Тэр лаваар мөн! Ай, цгия... Ер... жаахан овьёос өгөх юм бил үү? Одоо өгье гэхэд эвгүй болж дээ» гэж бодож суутал нь, 

	— Ядахдаа арвай бий юү? гэж цаадах нь асууж, 

	— Арвай ч байхгүй гэлээ. 

	Арвай үнэндээ байгаагүй боловч Кондратько учрыг хэдийн мэдсэн байдалтай инээмсэглэж харсан тул Давыдов час улайж: 

	— Байхгүй, нээрэн арвай байхгүй шүү гэлээ. 

	— Амь өмчтэй болбол, сүркий чамбай хүн байх байжээ, чи. Нударган болохоос ер зайлна гэж үү? гэж сахал дороо инээмсэглэн том дуугарснаа Давыдовын хөмсгөө зангидахыг хараад, тэврэн, газраас жаахан өргөөд зүгээр тоглож байна, байхгүй бол тэр л биз! Малаа онд оруулах гэж арвилж байх ёстой. За дүү нар минь, ажлаа эхэлье. Тун чимээ гарч болохгүй гээд Давыдов, Нагульнов хоёрт, — Бид чадлынхаа кирээр тус болох гэж та нар дээр күрч ирлээ. Үүнийг кэлэлтгүй өөрсдөө мэдэж байгаа биз дээ. За тэгээд танай энд ажил төрөл ямар байна, кэлээд өг гээд, хамтралжуулах ажлын явц байдал, тарих үрийн нөөц хэрхэн бэлтгэж байгаа тухай Давыдовын яруу тодорхой илтгэсэнд,

	— Бидний кийгээд байх кэрэг алга гээд хоолойгоо засаж, өврөөсөө тэмдэглэлийн дэвтэр, гурван модны газрын зураг гаргаж, бүдүүн хуруугаараа зааж, — Бид одоо Тубян орлоо. Тэр гацаа ороход эндээс ойрхон бололтой. Танайд дөрвөн хүнтэй бригад үлдээж, ажил төрөлд чинь туслуулъя, ойрын үед тарианы үр цуглуулж амжуулах гэклээ, би бол ингэж зөвлөмөөр байна: Юуны урьд хурал хийж, тариачинд учир байдлыг таниулах кэрэгтэй. Түүний дараа олон түмний ажил зокоовол сайн гэж би бодож байна хэмээн яаралгүй тодорхой томруунаар ярихыг нь Давыдов бахархан чагнаж, украйн хэл хагас дутуу ойлгодгоос үе үе түүний зарим үгийн утгыг хэдийгээр тийм сайн ухахгүй боловч тарианы үр цуглуулах шуурхай ажлын төлөвлөгөөг үндсэндээ зөв гаргаж байгаа нь сайн мэдэгдэж байжээ. Кондратько ч гэсэн, хувийн өмчтөн, гацааны чинээлэг хэсэг нь хэрэв тарих үр хураах ажил явууллагад энэхэн тэрхэн гэж хойш сууж эсэргүүцэх юм бол, яавал зохих шугамыг яаралгүй нарийн сайн төлөвлөж, өөр тосгоны зөвлөлд ажилласан ухуулах бригадынхаа туршлагаас хэрэглэж болох сайн зүйлийг нь ярьж өгөхдөө даргалах зааварлах нь гэж хэний ч сэтгэл санаанд орохгүй тун аятайхнаар ярьж, "Ажлыг ингэвэл дээр болох бол уу? Дуутын жалгын нөхөд, та нар юу гэж бодож байна? За, мөн, мөн, би бас тэгж бодож байна!" гэх зэргээр Давыдоваас, Размётновоос, Нагульновоос тийм үү, ийм уу гэж яриан дундаа санал зөвлөгөө авах байдалтай ярьжээ. 

	Давыдов ч токарьчин Кондратькийн судас гүйсэн, хүрэн улаан царайг хонхор нүдний нь зальтайяа гялалзахыг инээмсэглэн харж: «Нүгэлтэй ухаантай эр бий дээ! Бидний санаачилгыг боогдуулахгүй гээд зөвшин ярьж байгаа юм шиг мөртөө, зөв чиглэлийг нь татгалзаад эхлэхтэй зэрэг аятайхан эргүүлээд өөрийнхөө санасанд аваачих хүн юм даа. Тийм хүнийг би нээрэн үзсэн дээ!» гэж бодож сүүлээр нь нэг жаалхан юман дээрээс нөхөр Кондратькод улам ч их элэгтэй болсон нь: Кондратько явахынхаа өмнө, гурван нөхдийн хамт Дуутын жалганд үлдэх бригадын даргыг дуудаж хүнээс жаалхан холдуулаад хэдэн үг сольсон нь: 

	— Чи юунд нагаан буугаа дээл дээгүүрээ зүүв? Далд кий! гэхэд нь, 

	— Үгүй, нөхөр Кондратько, эргэн тойрон нударган баячууд: ... ангийн тэмцэл болж байна... гэхэд нь 

	— Түүнийг надад заагаад яах нь вэ? Нударганчууд яах вэ, нударганчуул байгаа биз. Чи ухуулах гэж ирсэн биз дээ. Нударган баячуулаас айж байгаа бол, нагаантай явсан ч ил зүүх кэрэггүй. Сүркий амьтан аа! Наганаар гайхуулах балчир күүкэд юм уу чи, буу зүүж гайхуулж явах гэж! Одоохон өвөртөө кий! Нударганы талын хүн чамайг хараад "Үзэв үү, буу зүүгээд, ухуулгаа хийх гэж ирсэн байна" гэж кэлэх болно гээд шүдээ зууж, ийм тэнэг күмүн байх гэж! гэлээ. 

	Тэгээд, чаргандаа суугаад, Давыдовыг дуудаж, дээлийн нь товчийг имэрч байгаад: 

	— Манай багачуул тун гавшгай ажиллана. Та нар ч олигтойхон көдөлж, ажлаа шалавхан дуусгаарай! Би Тубянд байна. Кэрэг гарвал кэл өгөөрэй. Тэнд очиж ший гаргах болох юм байлгүй дээ. Намайг нударган баян болж тоглохыг чи харвал юутай бил ээ! Миний бие махбод яг л нударган баячуулыг элэглэж тоглоход токирсон күн шүү. Көкширсөн хойноо бас ингэж явдаг байна шүү. Чи овьёосноос болж битгий санаа зовоорой, би ч тийм өчүүхэн юманд муу санах күн биш шүү гэж өргөн ууцаараа чаргын түшлэг налаад, инээмсэглэж билээ. 

	— Цаадхын чинь толгой нь ч зантгар, цээж нь ч ханхгар, хөл гар нь ч лантгар, трактор шиг амьтан аа! Тэргэнд оруулбал гурван хос шарын дайтай зүтгэх байх аа! Ийм мундаг чийрэг эрийг юугаар хийдэг юм бол гэж гайхмаар юм. Макар чи юу гэж бодож байна? гэж Размётновын инээхэд, 

	— Чи бас Щукарь өвгөн шиг чалчаа болж байгаа юм аа даа гээд Макар ууртайяа зангав. 

	
XXIII бүлэг

	Ахмад Половцев, Яков Лукичийнд байхдаа, хавар бослого гаргахын бэлтгэл хийж, жижигхэн өрөөндөө өглөөний тахиа донгодох хүртэл толгой өндийлгүй шөнөжин сууж, юм бичиж, хортой харандаагаар ямар нэг газрын зураг зурж, заримдаа бичиг үзэж суудаг байлаа. Яков Лукичийн хааяа шагайхад түнтгэр толгойгоо ширээнээ тонгойлгож, чилгэр уруул нь чимээгүйхэн хөдөлж бичиг үзэж суудаг байлаа. Заримдаа бүр бөөн бодол болчихсон ч байдаг ажээ. Тийм үедээ цайвар үснийхээ шингэрч урт ургасан сэвлэгт нь арван хуруугаа шургуулж тохой тулан суугаад шонтгор эрүү нь ямар нэг даагдахгүй юм зажилж байгаа юм шиг хөдлөн, нүдээ аньсхийн, хэд хэдэнтээ дуудахад сая толгойгоо өндийлгөөд аймшигтай гөлөрсөн онигор хүүхэн нүдэнд нь уур хилэн бадарч. «За юу вэ?» гэж хуцах шиг өгүүлдэг байжээ. Тийм үед дайралдвал Яков Лукич учиргүй айж, өөрийн эрхгүй хүндлэх бүлгээ. 

	Яков Лукич, гацаанд юу болж, хамтрал юу хийж байгааг Половцевт өдөр болгон мэдээлэх үүргээ үнэнч сэтгэлийн үүднээс биелүүлэх боловч Половцев өдөр болгон улам бүр гутарч, хоёр хацрын нь үрчлээ улам ч гүнзгий хонхойх болжээ. 

	Дуутын жалгаас нударган баячуулыг хөөснөөс хойш шөнө ч унтахгүй болж, сэм сэм алхлах нүсэр чимээ өглөө гэгээ ортол тасрахгүйд Яков Лукич, өлмий дээрээ сэмхэн явж өнөөх жижигхэн өрөөний үүдэнд очиж чагнахад Половцевыг шүдээ хавиран, 

	— Гишгэх газар алга боллоо! Тулгуурыг минь үгүй хийжээ... Хяргана даа! Хяргана! Хайр найргүй хяргана! гэж гүнгэнэн үглэхийг нь дуулдаг байжээ. 

	Тэгснээ хэсэг чимээгүй болж, эсгий гутлаар зөөлөн гишгэж нааш цаашаа алхаж, хахир хуруугаараа биеэ, өвчүүгээ сар сар маажих нь хүртэл сонстох бөгөөд дахин: 

	— Хяргана даа! Хяргана! гээд хоолойгоо хэрчигнүүлэн, дуугаа нам болгож хамгийг толилогч, шударга өршөөлт тэнгэр наана, өршөө!.. Тэтгэ!.. Өнөөх цаг хэзээ ирэх юм бол оо? Тэнгэр минь хэсгээн цээрлүүлэх цагаа ойртуулж хайрла! гэдэг байжээ. 

	Санаа зовнисон Яков Лукич үүрээр тэр өрөөний үүдэнд очиж, завсраар нь чих тавьж чагнавал, Половцев шивгэнэн залбирч, янцаглан сөхрөөд мөргөж, мөргөж гэрлээ унтраан хэвтээд зүүрмэглэж эхлэхдээ хүртэл: «Нэгийг ч үлдээхгүй... цөмийг хяргана даа!» гэж тов тодхон шивгэнэжээ. 

	Хэд хоноод нэгэн шөнө цонхны хавтсыг хүн тогшиход Яков Лукич үүдний пинд орж: 

	— Хэн бэ? гэвээс, наанаас нь, 

	— Хаалгаа тайл, хүн гуай гэлээ. 

	— Хэн бэ чи? гэхэд, 

	— Александр Анисимовичтай хэрэгтэй гэж хаалганы цаанаас шивгэнэхэд, 

	— Юуны чинь Александр Анисимович? Энд тийм хүн байхгүй гэхэд, 

	— Чернын гэдгээс бичиг хүргэж ирлээ гэж цаадхадаа хэл! гэхэд нь Яков Лукич тээнэгэлзэж байгаад, «Юу л болбол болог!» гэж хаалгаа нээвэл, юүдэн нөмөрч, нүүрээ битүүлсэн намхан хүн орж ирэв. Түүнийг Половцев өрөөндөө оруулж, үүдийг сайтар хааснаас хойш цаг хагас хэртэй тэвдүүхэн дүнгэр дүнгэр ярилцах дуун сонсогдсоор байжээ. Яков Лукичийн хүү тэр ирсэн буухиа зарлагын морины олмыг султгаж, амгайчлаад өвсөнд тавив. 

	Түүнээс хойш бараг өдөр болгон морьтой буухиа ирдэг болсон бөгөөд тэгэхдээ шөнө дунд ч ирэхээ байж бүр үүр цайхын өмнөхөн барагцаалбал гурав дөрвөн цагийн алдад ирэх ажгуу. Бодвол хамгийн түрүүчийн хүний ирснээс арай ч хол газраас ирдэг болсон бололтой. 

	Яков Лукич, тэр үед бие сэтгэл хоёр тийш хуваагдан, нэг хачин юм явдаг болжээ. Өглөөнөөс хамтралын захиргаанд очиж Давыдов, Нагульнов хоёртой бас мужаан, бригадын дарга нартай энэ тэрийг ярилцан хэлэлцэж, малын хашаа шинээр барих, тариа будаа ялгах, багаж хэрэгслийн засвар гэж хөөцөлдсөөр минутын төдий ч өөр юм бодох завгүй, ер зүгээр сууж чаддаггүй Яков Лукич санамсаргүй, заяанаасаа дуртай ажилдаа оногдож зогсоо зайгүй энэ тэр ажил гэж явах болжээ. Гагцхүү нэг айхавтар ялгаа нь гэвэл, гацаагаар харайлгаж, гадагш дотогш тэнэж, ажил төрөл хөөцөлдөхдөө ганц биеийн баяжих жаргахын төлөө биш, хамт олны ажлаар тийнхүү хөөцөлдөх болжээ. Гэсэн ч Яков Лукич, элдвийн хар буруу юм бодох санах чөлөөгүй, тэр нь ч дээр юм гэж баяртай байжээ. Болбол энэ тэр юмыг хийчих юм сан гэж, ажилдаа дуртай болоод, энийг ингээд хийчихье, тэрүүнийг тэгээд хийчихье гэж оюун санаанд ч хүртэл айхавтар түргэн ордог болжээ. Малын хашаа дулаалах, адууны нэг том хашаа барих ажлыг хоорондоо бүтээх юм сан гэж хөөцөлдөн нийтийн болсон пингүүдийг заалгаж, хамтралын шинэ пин барих ажлыг удирдан гүйсээр орой болж, өдрийн мөнөөхөн зав чөлөөгүй ажил намдаж, гэртээ харих цаг болохтой зэрэг гэрт нь өнөөх жижигхэн өрөөнд Половцев нүх сахисан бүргэд шиг өдөржин ганцаараа өнжсөндөө хөмсөг зангидан, аймаар сууж байгаа байх даа гэж бодоход гол нь горойж, хамаг бие нь сулран, тэнхээ тасардаг болжээ. Гэртээ хариад орой хоол идэхийн өмнө Половцев дээр ороход нь цаасан тамхи ороож, үг алгасалгүй сонсоход бэлэн болоод, 

	— Ярь! гэж тушаадаг байжээ. 

	Тэгээд Яков Лукичийг тэр өдрийн хамтралын ажил төрлийн тухай ярихад дандаа дув дуугүй чагнан суух бөгөөд ганцхан удаа баячуудын гутал хувцсыг ядуу тариачинд түгээн олгосон тухай ярихад нь үгийг нь тасалж, хоолойгоо чичрүүлэн, галзуурсан юм шиг: 

	— Тэр авсан улсыг хавар хоолойг нь тас огтолно доо! цөмийг... тэр муусайн нохдын нэрийг нэгд нэггүй бичиж ав! Дуулав уу? гэж хашхирч Яков Лукич хариуд нь: 

	— Надад нэрс нь бий, Александр Анисимович гэлээ. 

	— Одоо энд бий юү? гэхэд, 

	— Байна аа байна гэтэл, 

	— Алив өгөөд орхи! гэж Половцев, тэдгээр нэрийн жагсаалтыг нэгд нэггүй хуулж, овог нэр, авсан юмс бүгдийг бичиж, гутал хувцас авсан хүн болгоны овгийн өмнө чагт тавьж тэмдэглэв. 

	Яков Лукич, Половцевтой яриад оройн хоол идэж бас унтахын өмнө дахин орж маргааш юу хийх заавар авдаг байжээ. 

	Тэгээд, Половцевын санаагаар 2 дугаар сарын 8-нд дөрвөн үхэр тэрэг, бас хүмүүсийн хамт гаргаж, үхрийн байранд голоос элс зөөлгөхийг хоёрдугаар бригадын тоо бүртгэгчид тушаасан нь тэр байжээ. Тэгээд элс аваад ирэхээр нь Яков Лукич үхрийн байрны шалыг сайтар цэвэрлээд, элс дэвс гэсэн юм байжээ. Тэр ажил дуусаж байх үеэр хоёрдугаар бригадын малын хашаанд Давыдов ирж: 

	— Тануус энэ элсээр юү хийгээд байгаа юм бэ? гэсэнд, бригадын үхэрчин дуугүй Демид

	— Үхрийн дор дэвсэж байна гэв. 

	— Яаж байгаа нь тэр вэ? гэхэд нь дуугүй Демид дуугарсангүй. 

	— Чамаас яаж байгаа нь тэр вэ? гэж байна шүү гэхэд, 

	— Мэдэхгүй гэлээ. 

	— Хэн энд элс дэвс гэсэн юм? гэхэд, 

	— Аж ахуйн дарга гэлээ. 

	— Юу гэж дэвсүүлсэн юм бэ? гэхэд, 

	— Цэвэрхэн байлгах гэнэ үү. Шал дэмий юм, нохой долоо! гэлээ. 

	— Тэр лаваар мөн! Үнэхээр цэвэрхэн болно, өтөг бууц дэвсэхэд үхэрт өвчин халдааж болно. Үхэр малыг цэвэрхэн байлга гэж малын эмч нар хэлдэг шүү дээ. Лаваар мөн. Чи өөрөө шал дэмий... дургүйцэж байгаа биш үү! Одоо ингээд харахад ч цэвэрхэн аятайхан харагдаж байна биш үү, тийм үү? Чи юү гэж санаж байна? 

	Гэвч Демидтэй ярьж базаасангүй. Нөгөөх нь таг дуугүй болж, сүрлэн пин тийш одоод, Давыдов, аж ахуйнхаа даргын санаачилгыг дотроо сайшаасаар хоолондоо явлаа. 

	Оройхон Любишкин ууртай давхин ирж, 

	— Өнөөдрөөс, үхрийн хэвтэрт сүрэл дэвсэхгүй, элс дэвсэх болсон уу? гэж асуув. 

	— Тийм, элс гэхэд, 

	— Тэр, Островнов яачхав аа? Галзуураа юу? Тэгж яаж болдог юм бэ? Чи ч гэсэн, нөхөр Давыдов! Тийм тэнэг юмыг сайшааж байгаа хэрэг үү? хэмээвээс, 

	— Любишкин, чи битгий уурла! Ариун цэвэрт хамаг учир нь байгаа юм. Тэгээд Островновын зөв. Цэвэрхэн байхад айх юмгүй, ядахдаа өвчин халдахгүй гэхэд нь, 

	— Энэ чинь ямар ариун цэвэр гэж? Үхрийн хэвтэрт юу дэвсэх хэрэгтэй бил ээ? Одоо гадаа ямаршуу хүйтэн байгааг үзэхгүй юү? Сүрэл дулаан шүү дээ, тэр элсэн дээр чи өөрөө хэвтээд үз л дээ гэхэд, 

	— Үгүй, чи битгий зөрөөд байгаач! Бид мал аж ахуйг хуучин аргаар эрхлэхийг болих хэрэгтэй байна. Юм бүхэнд бид шинжлэх ухааны үндсийг хэрэглэх ёстой гэтэл,

	— Энд ямар үндэс байх бил ээ? Чааваас! гээд Любишкин хар хурган малгайгаараа түрийгээ гуядаж, монос модноос хужин улаан болж Давыдовынхаас гүйн гарчээ. 

	Маргааш өглөө болох нь ээ, хорин гурван шар хэвтрээсээ босдоггүй. Шөнө хөлдүү элсэн дээр, шээс нь нэвтрэхгүй, нойтон дээрээ хэвтсээр байгаад дороосоо жинджээ. Зарим нь босохдоо, чулуу шиг тас хөлдүү элсэн дээр бөөн бөөн арьс үлдээж, дөрвөн үхрийн сүүл хуга хөлдөн, бусад шар нь бүр осгож, өвчин тусжээ. 

	Яков Лукич, Половцевын даалгаврыг чингэж хэтрүүлэн биелүүлснээр аж ахуйн даргын албан тушаалаас хусагдах шахаад, «Ингээд л шарыг нь осгоож орхи! Цэвэрхэн байлгахын тул тэгж байгаа юм гэхэд цаад тэнэгүүд чинь үнэмшинэ. Тэгэвч агтыг сайн харж бай, одоо ингээд мордоход л бэлэн байх хэрэгтэй» гэж Половцевын хэлснийг биелүүлсэн нь тэр байжээ. 

	Тэр өглөө Давыдов, Яков Лукичийг тасалгаандаа дуудаж үүдээ түгжээд, өөрийг нь харах ч үгүй, 

	— Чи яаж байгаа юм? гэлээ. 

	— Эндчихлээ, эрхэм нөхөр Давыдов минь! За би ч... тэнгэр мэдэг, эндэгдэл гаргасандаа үстэй толгойгоо хуу татмаар байна... гэхэд нь, 

	— Чи яаж байгаа чинь энэ вэ, муу золиг? гээд Давыдов хувьсхийж, ууртаа нулимс гүйлгэнүүлэн Яков Лукичийг нэг өлийж харснаа, — Хорлон сүйтгэх нь үү? Мал хэвтэх газар элс асгаж болохгүй гэдгийг чи мэдэхгүй юу? Шар үхэр осгож болно гэж чи мэдэхгүй юү? гэв. 

	— Шарыг л аятайхан байлгах гэсэн юм... Тэнгэр минь, тэгчихнэ гэж би мэдсэнгүй! гэхэд нь, 

	— Дуугүй бай! Энэ зэргийн аж ахуйч хүн тэрүүхнийг мэдсэнгүй гэхэд би л үнэмшихгүй гэхэд нь, Яков Лукич байдгаараа үрчийж байгаад цорхиртол уйлж, 

	— Цэвэрхэн байлгах л гэсэн юм. Өтөг бууц бол бохир юм гэж бодсон юм. Ингэчихнэ гэж огт санасангүй гэж амандаа үглэсээр байв. 

	— Яв, Ушаковт ажлаа хүлээлгэ! Чамайг шийтгэнэ дээ гэхэд нь, 

	— Нөхөр Давыдов аа!.. гэж гуйгаад, 

	— Гар гэж байна шүү! гэж хөөж гаргаад, уг явдлыг эргэцүүлэн бодож үзвэл хорлон сүйтгэх гэсэн гэж хардах нь арай ч дэндэх юм шиг санагджээ. Островнов нударган баян байгаагүй. Зарим хүн түүнийг тэгж муу хэлдэг нь хоорондоо муугаас тэгсэн хэрэг биз ээ. Островновыг аж ахуйн дарга болгосноос хойхон Любишкин нэг өдөр «Островнов өөрөө нударган баян юм чинь!» гэж ярианы далимаар хэлсэн удаа бий. Тэгэхэд шалгаж үзвэл Яков Лукич аль дээр цагт үнэхээр чинээлэг амьдарч байсан боловч нэг жил тариа нь ургаагүйн учир үгүйрч, дунд тариачин болсон байжээ гэж Давыдов учрыг бодож бодож үхэрт гайтай юм болсон хэрэгт Яков Лукич буруугүй, шарын дор элс асгуулсан нь цэвэрхэн байлгах гэж үргэлж хүсдэгээс нь юм уу, шинэ юм бий болгох гэж дандаа эрмэлздэгээс нь болсон эндэгдэл байж болох юм гэдэг дүгнэлт хийгээд... Хэрэв энэ хүн хорлон сүйтгэгч байсан бол ингэж айхавтар гавшгай ажил хийхгүй, бас тэгээд өөрийн нь хоёр шар адилхан осгожээ. Үгүй, Островнов үнэнч хамтралчин хүн даруй мөн. Элсний тухайд гэвэл, ердөө л хөөрхийлөлтэй алдаа хийжээ. 

	Тэр лаваар мөн! гэж бодоод Яков Лукичийн бас хичээнгүй авхаалжтай хөдөлж, малын дулаан хашаа барьж, өвсийг гамнаж нэг өдөр хамтралын гурван моринд өвчин тусахад адууны байранд хонож өөрөө бургуйдан, олсны тос цутгаж, гэдсийг нь намдаагаад, сүүлд нь шалгахад долоо хоногийн турш дан ганц тарианы сүрэл тавьж өгсөөр байгаад тэр хэдэн моринд өвчин тусгасан нэгдүгээр бригадын адуучин Кушенковыг хамтралаас гаргах санал хамгийн түрүүнд тавьж байсныг санаж, Яков Лукичийг адууны төлөө хэнээс ч илүү санаа тавьдаг энэ бүгдийг эргэцүүлэн бодохдоо дэмий юмны төлөө аж ахуйн даргад уурлаж, баахан тусгүй юм болов уу даа гэж ичингүйрэн бодов. Сайн хамтралчин, бас тэгээд хамтралын захиргааны гишүүнд хамт байдаг бөгөөд олонд хүндтэй Яков Лукичийг хэрцгий аашилсан нь эвгүй санагдахын хамт нэг юм анзааргагүй хийсний төлөө хорлон сүйтгэгч гэж хардсан нь бүр ч эвгүй санагджээ. «Ямар балай юм болов оо!» гэж бодоод үсээ сэгсийлгэн, хоолойгоо аяархан засаж, тасалгаанаасаа гарахад нь Яков Лукич олон хэлхээтэй түлхүүр барьж тоо бүртгэгчтэй юм ярьж байгаа нь уруулаа гомдсон байдалтай чичрүүлж байжээ... 

	Давыдов, 

	— Островнов, чи байна аа... ажлаа битгий хүлээлгэ! Хэвээр хий... харин дахиад ийм явдал гаргавал уу... нөгөө хэлдгээрээ шүү... Районоос малын бага эмч дуудуул, осгосон шарыг ажилд битгий гарга гэж бригадын даргад нь хэл гэв. 

	Хамтралыг хорлох гэсэн Яков Лукичийн анхны оролдлого тийнхүү өөрт нь гэм зэмгүй өнгөрчээ. Половцев шөнө болгон завгүй суудаг байсан учраас Яков Лукич дараачийн даалгавраас түр мултарчээ. Тэр шөнө Половцев дээр бас нэг шинэ хүн ирж морь тэргээ буцаагаад байшинд ормогц Половцев нөгөө жижиг өрөөндөө оруулж, хэн ч орж болохгүй гэж тушаагаад хоёулаа шөнөжин ярьсаар хоносон бөгөөд маргааш өглөө нь нүд нь сэргэсэн Половцев Яков Лукичийг дуудан оруулж, 

	— Миний эрхэм нөхөр Яков Лукич аа, энэ хүн бол манай эвлэлийн гишүүн, өөрөөр хэлбэл бидний хамт зүтгэгч бага дэслэгч, хасаг цэргийн тугтан Вацлав Августович Лятьевск гэдэг байна. Энэ хүнд дотно сайн байгаарай! За энэ хүн бол энэ гэрийн эзэн, хуучны хашир хасаг эр дээ... Одоогоор хамтралд аж ахуйн даргаар байгаа хүн. Зөвлөлтийн албан хаагч гэж ч болно... гэхэд нь тэр бага дэслэгч, орон дээрээс өндийж, Яков Лукич руу том цагаан гараа сарвайв. 

	Харахад гуч эргэм насны туранхай шар хүн байв. Долгиотсон хар үс нь хар сатин цамцны нь босоо заханд хүртэл унжжээ. Инээвхийлэх шулуун уруул дээр нь хэдэн буржгар сахал шармийж, зүүн нүд нь үүрд аньчихсан нь их бууны сум дэлбэрснээс гэмтсэн бололтой. Тэр нүдний доод талд арьс нь намрын хатсан шар навч шиг хорчийн үрчийжээ. Гэвч тэр анийсан нүд нь хуучин бага дэслэгч Лятьевскийн царай төрхийг эвдсэн тал огтгүй, харин ч хөгжилтэй зугаатай болгожээ. Хүрэн бор нүд нь зэвүүхэн анивчихад зовхины нь арьс санчгийн тийш хуйлран үрчийх агаад зугаатай хөгжилтэй бага дэслэгч, залуу хүн шиг тачигнатал инээх бол уу гэмээр үзэгдэж, зориуд элбэгдүү хувцас өмссөн нь огцом түргэн хөдлөхөд нь ямар ч саад болохгүйн дээр чилгэр чийрэг бие махбодын нь ч сүрийг дарсангүй ээ. 

	Половцев тэр өдөр ер бусын зугаатай болж, Яков Лукичид ч хүртэл эелдэг тааламжтай байжээ. Ялимгүй юм ярьсан яриагаа төдхөн дуусгаж Островнов тийш эргэн хараад: 

	— Бага дэслэгч Лятьевский танайд хоёр долоо хоног хэртэй байна. Би өнөөдөр бүрэнхий болохтой зэрэг мордоно. Вацлав Августавчид юу л хэрэгтэй гэвэл, цөмийг нь олж өгч бай, энэний тушаал бол миний тушаал гэсэн үг! Ойлгов уу? Ийм шив дээ, Яков Лукич аа! гээд гүрийсэн судастай гараа өвдөг дээр нь тавиад чухалчлан хэлсэн нь: — Юм удахгүй эхэлнэ. Тэвчих цаг тун бага үлдээд байна. Манай хасаг эрст ингэж хэлээрэй, санаа сэтгэлээ засаж байг. За одоо чи яв, бид хоёрт бас ярих юм байна гэв. 

	Половцевт Дуутын жалгаас хоёр долоо хоногоор явах их л чухал хэрэг гарчээ. Учрыг мэдэх юм сан гэж Яков Лукич тэсгэлгүй хүсэн, түрүүн Давыдовыг өөртэй нь ярилцаж байхад Половцевын сэм чагнасан нөгөө том тасалгаанд орж туурганы нимгэхэн банзанд чихээ наалдуулан чагнавал, бүүр түүр үг хэлэлцэх сонсогдсон нь Лятьевский: Та нар Быкадоровтой холбоо байгуулах нь яриагүй хэрэгтэй... Сайд ноён Быкадоров уулзахдаа, лав уг төлөвлөгөө... мэтийг мэдэгдэх биш... ёстой сайхан завшаан тохиолдоно. Энэ бол гайхамшигтай хэрэг шүү! Салыкийн тойргийн... хуягт галт тэрэг... ялагдвал... 

	Половцев. Ш-ш-ш! 

	Лятьевский. Бид хоёрын яриаг хүн чагнахгүй биз дээ? 

	Половцев. Тэгсэн ч гэсэн... юм бүхэнд нарийн нууц нь дээр... 

	Лятьевский. (Бүр аяархан ярих болсон тул Яков Лукич түүний үгний утга холбоог өөрийн эрхгүй алджээ) Ялагдал... үнэндээ... Афганистан... Тэдний тусламжаар нэвтрэх... 

	Половцев. Гэвч хөрөнгө мөнгө... Дотоодын хамгаалах газар... (гээд цааш нь дандаа л бу-бу-бу-бу...» гэх сонсогджээ). 

	Лятьевский. Нэг ийм арга байна: Хил даваад... Минск... Алгасаад... Би та нарт батлахад, хилийн харуул... жанжин штабын хэлтэст яриагүй хүлээж авна... хурандаа хүн, нэрийг нь би мэднэ... болзсон газар... энэ бол лут том тусламж шүү... тийм ивээл... мөнгөн тусламж ч гол биш... 

	Половцев. Тэдний санал ямар байгаа юм? 

	Лятьевский: Генерал олон дахин... давтана гэдэгт итгэж байна... маш хүнд үед, ашиглан... цаг битгий алд... надад амаар хэлсэн... 

	Тэгээд цааш нь бүр шивгэнээд явчихаар, Яков Лукич, тэр хэсэг хэсэг ярианаас юу ч олж мэдсэнгүй, санаа алдаж хамтралын захиргаа руу явлаа. Титокийн хуучин байшинд бас л хүрэхтэйгээ зэрэг хашааны хаалган дээр «Дуутын жалга дахь Сталины нэрэмжит хамтралын захиргаа» гэж цагаан банзан дээр бичиж хадсаныг сурсан заншлаараа нэгэн удаа халти хараад бие сэтгэл, хоёр тийш татлаатай байгаагаа санав. Тэгээд бас бага дэслэгч Лятьевскийг санаж, «удахгүй эхэлнэ» гэсэн Половцевын эрс зоригтой хэлснийг санаж «Бушуулах юм сан! Тэгэхгүй бол би хамтрал, тэр хоёрын дунд мөсөн дээр яваа шар шиг аарцгаа хагалах нь!» гэж бодоод өөрөө өөртөө уурлав. 

	Тэр шөнөдөө Половцев морио эмээллэж, хамаг бичиг цаасаа богцонд хийж, замын хүнс аваад морджээ. Цонхны дэргэдүүр Половцевын уяаширсан морины туурай бүжиг бүжиглэх адил тов товхийж хөнгөн шаламгай, битүү чимээ хадаасаар одохыг Яков Лукич сонсжээ. 

	Тэднийд ирсэн шинэ хүн тавтиргүй, цэргийн ёсоор эрээгүй хүн ажгуу. Өдөржин зугаатай инээвхийлэн, өрөөгөөр сэлгүүцэн, эхнэр хүүхнүүдтэй тоглоом хийж, тамхины утаа нэг нүдээрээ үзэж чаддаггүй хөгшин чавганцад огт амар заяа үзүүлэхгүйн дээр Яков Лукичийнд гаднын хүн ороод ирэх вий гэж огтхон ч айхгүй тул Яков Лукич нэг удаа, 

	— Та жаахан сэрэмжтэй баймаар байна. Гэнэт хүн ороод ирвэл эрхэмсэг таныг харчихна шүү, гэхэд, 

	— «Эрхэмсэг» гэж миний духан дээр бичээстэй байгаа юм уу? гээд, 

	— Үгүй л дээ. Гэсэн ч энэ хэн гэдэг хүн, хаанаас ирсэн бэ? гэж асууж магадгүй... гэхэд, 

	— Хуурамч үнэмлэх миний өврөөр дүүрэн байна. Хэрэв итгэхгүй бол, байдал ондоо тийш эргэвэл энэ үнэмлэхээ гаргана даа. Энэнтэй явсан цагт хаана ч хүрч болно гээд өврөөсөө гялалзсан хар маузер буу гаргаж, үрчийж овойсон арьсны цаана далд орсон өрөөсөн нүдээрээ ширтэж, бас л хөгжилтэй инээмсэглэжээ. 

	Яков Лукичийг нэг үдэш хамтралын захиргаан дээрээс гэртээ харьж, үүдний пинд ортол хүн шивэр авир ярилцан аяархан инээлдэх, ноцолдох чимээ гарчээ. Чүдэнз зурж харвал буланд тавьсан, тарианы хог хийдэг хайрцгийн цаанаас Лятьевскийн өрөөсөн нүдэн гялалзаж, түүний дэргэд бэр нь улаан даавуу шиг час улайж банзлаа татаад шилэн дэх буулгасан алчуурыг засаж байв. Түүнээс хойш зоригт бага дэслэгчийн тэр зугаатай байдалд Яков Лукич үнэн голоосоо дургүй болсон юм байж. Тэгэхэд, энэ удаа Яков Лукич, үг хэлсэнгүй гал тогооны өрөө рүү орох гэтэл Лятьевский босгоны тэнд гүйцэж, мөрөн дээр нь алгадаад: 

	— Өвгөн өө, чи дуугүй байгаарай. Хүүгийнхээ сэтгэлд юм хийв дээ! Манай цэргийнхний яадгийг чи мэдэх үү? Ухасхийн дайрдаг улс шүү дээ! Багадаа нүгэл хийгээгүй хүн хэн байдаг билээ дээ, кхс, км... май тамхи тат... чи өөрөө бэртэйгээ бас л дүрсгүйтдэг биз дээ, монди оо! гэж шивгэнэжээ. 

	Яков Лукич самгардаж хоцроод, тамхийг авч, Лятьевскийн чүдэнзнээс асаасан хойноо сая дотогшоо оржээ. Лятьевский гэрийн эзэнд галаа өгөөд эвшээх гэснээ сургаж өгүүлсэн нь: 

	— Хүн чамайг үйлчилж, жишээ нь чүдэнз зурж өгч байхад талархаж байх хэрэгтэй шүү дээ. Ээ харла яасан бүдүүлэг эр вэ? Тэгээд бас аж ахуйн дарга гэж байгаа шүү! Урьдын цагт бол ийм амьтныг би зарцаар ч авахгүй сэн гэхэд нь «Гайтай айлчинтай боллоо доо!» гэж бодоод, 

	Лятьевскийн ичгүүр сонжуургүйд нь дотроо их л урамгүй болж тэр үед хүү Семен эзгүй, малын эмч авчрахаар район орсон байсан тул хүүдээ хэлээд ч яах вэ гэж шийдээд бэрийгээ гадаа пинд дуудан оруулж, тоногны сураар чимээгүйхэн ороолгожээ. Тэгэхдээ нүүр аманд хүрэлгүй, зодсон гэж харагдахгүй газар нуруу бөгсөөр нь ороолгосон тул ил тэмдэггүй учир Семен ч ирээд мэдсэнгүй ажээ. 

	Семен хотоос бүр шөнө ирж, эхнэр нь хоол хийж өгөөд дөнгөж вандангийн хамгийн ирмэг дээр суухад нь зүгээр гайхаж, 

	— Чи юунд нэг их зочин шиг суунам? гэхэд, 

	— Хатги гараад... гээд царай нь час улайж босов. 

	Зуухны дэргэд шөрмөс томж суусан Яков Лукич, 

	— Чи сонгино талхтай зажлаад шавчих, дор нь хорыг нь татчихна гэж өрөвдөнгүй зөвлөв. 

	Бэр хүүхэн нүдээ гялсхийн муухай харсан боловч, номхон хүлцэнгүй дүрэм үзүүлж, 

	— Зүгээр ээ, аав аа, ингээд гайгүй болох вий... гэж билээ. 

	Лятьевскийд хааяа дугтуйтай бичиг ирэхэд, доторхыг нь үзээд тэр дор нь зууханд хийчихдэг байв. Сүүлдээ шөнөдөө балгадаг болж, Яков Лукичийн бэртэй ч марзганахыг больж, уруу царайлан, цоо шинэ шажигнасан цаасан мөнгө гаргаж, "нэг лонх" юм олж өгнө үү гэж Яков Лукичийг юм уу, Семенийг байн байн гуйдаг болов. Амаа халахаар улс төрийн юм ярих их дуртай болж, тэр яриандаа өргөн дэлгэрэнгүй, өөрийн хэлдгээр болж байгаа явдалд бодит дүгнэлт хийх санаатай ажээ. 

	Нэг өдөр Яков Лукичийн санаа сэтгэлийг ихэд зовоосон явдал болов. Юу гэвэл өвгөнийг жижиг өрөөндөө дуудаж оруулаад архиар дайлж нүдээ ичгүүргүй ирмэж,

	— Хамтралыг түйвээж байна уу? гэжээ. 

	— Үгүй, яах юм бэ? гэж зоримог гайхахад, 

	— Чи ямар аргаар ажиллаж байна? гээд, 

	— Тэр юү гэсэн үг вэ? гэхэд, 

	— Ямар ажил явуулж байна? Чи бол хорлон сүйтгэгч шүү дээ. Тэгээд чи тэнд юү хийж байна? Моринд чонын хор өгч байна уу? Үйлдвэрлэлийн багажийг нь эвдэж байна уу, эсхүл өөр арга хэрэглэж байна уу? гэхэд нь, 

	— Моринд гар хүр гэж надад тушаагаагүй, харин ч сайн хамгаалж бай гэсэн гэж Яков Лукич хүлээв. 

	Яков Лукич сүүлийн үед архи бараг амсдаггүй болсон тул нэг тагш архинд ам халж, үг олширч гацааны нийтийн аж ахуйг нэг талаас нь эмхлэн байгуулж, нөгөө талаас нь эвдэн нураахад сэтгэл зүрх өвдөх юм гэж гомдол гаргах маягтай ярьсанд Латьевский яриулсангүй, өөрөө аягатай архиа уугаад Яков Лукичид ч дахиж хийж өгсөнгүй. Тэгээд

	— Чи муу гоонойсон тэнэг ер нь яах гэж бидэнтэй орооцолдсон юм бэ? Яагаад тэгсэн бэ? гэж чамаас асууж байна. Ямар чөтгөрөө эрж орсон юм бэ? Половцев бид хоёр бол толгой хавчуулах газаргүй болоод үхлээ эрж яваа улс, үхлээ эрж яваа улс. Бид ялж ч магадгүй, гэхдээ тийм ялах найдвар даанч бага байна. Шарыг үзэж шарвагч минь, чи үүнийг мэдэж байна уу? Зууны ганцхан хувийн горьдлого л бидэнд байна! Гэсэн ч бид бол эв хамтчуудын хэлдгээр, гинжнээсээ өөр алдах юмгүй тийм улс юм. Тэгэхэд чи юү ч вэ? Намайг санахад чи, хүний идэш болж байгаа юм биш үү. Чи тэнэг болохоос биш, амьд байя гэвэл болохоор байсан даа! Чиний мэтийн шарыг үзэж шарвагчид, нийгэм журам байгуулчихна гэж би итгэхгүй байна. Гэсэн ч дэлхийн намагт ус хөдөлгөж явахгүй юу. За ингээд бослого гарвал чам шиг цагаан толгойтой муу мондийг тоншиж л орхино. Эсхүл зүгээр олзолж аваад, учир мэддэггүй болохоор чинь Архангельск муж руу цөлж орхино. Тэгээд чи тэнд дахиад эв хамтын ёс бостол нарс огтолж суух болно доо. Ээ мангуу минь ээ! Миний бослогод оролцох нь аргагүй юм. Би бол тайж язгууртай хүн, манай эцэг таван мянга орчим десятин газартай, бараг найман зуун десятин ойн эдлэнтэй байсан юм. Тийм ч учраас надад, над шиг ийм хүнд эх орноосоо оргон зугтааж, харь газар, хар хөлсөө гоожуулж аяга хоол олж идэх гэж явахад даанч гомдолтой юм. Тэгэхэд чи, чи ер нь юү юм бэ? Тариа тарьж, талх иддэг баасан муу хорхой шүү дээ, чи! Тануус мэтийн гичийн гөлөг, муусайн хасаг цэргийг иргэний дайнд өдсөн нь багадаа юу, чамд? гэхэд

	— Ингэж аж төрөх арга алга гэж Яков Лукич сөрж, — Даашгүй их албан татвараар дарж, мал хөрөнгийг маань цөлбөөд, ядаж амь амьхнаар амьдарч болохгүй болоод байна. Тэрнээс биш тануус мэтийн чөтгөр, тайж нар бидэнд хэрэггүй л дээ. Би бол насаараа ч ийм нүгэл хийхгүй байсан даг! гэхэд нь, 

	— Бусад улсын тариачин албан татвар хураалгадаггүй юм шиг бодох нь ээ! Улам их татдаг гээч гэхэд, 

	— Тийм байх ёсгүй гэхлээр, 

	— Би мэдээд хэлж байна гээд, 

	— Гадаадад яаж амьдарч ямар татвартай байдгийг нь та хаанаас мэдэв? гэхэд, 

	— Өөрөө тэнд байсан юм чинь мэднэ гээд, 

	— Тэгвэл та гадаадаас ирсэн хүн үү? гэхэд

	— Чамд ямар хэрэг байна? гэж, 

	— Зүгээр сонирхож байна гэхэд, 

	— Их юм мэдвэл, нас чинь богино болно. Яваад, дахин жаахан архи аваад ир гэхэд нь Яков Лукич, Семенийг архинд явуулаад өөрөө, ганцаараа баймаар бодогдож үтрэмд очиж нуруулдсан сүрлийн ёроолд хоёр цаг хэртэй юм бодон суув. 

	«Үрчгэр золиг чинь, ярьсаар байгаад тархи толгой мангууруулж орхилоо. Энэ эсхүл намайг туршиж, орохгүй чадахгүй гэвэл, Александр Анисимовичийг ирэхэд ховлож, тэр нь Хопровыг цавчиж орхидог шиг цавччих юм бол уу? Нэг бол үнэхээр тэгж бодож байна уу? Эрүүл хүний ухаан саруул, согтуу хүний үг цэцэн гэж байдаг. Половцевтой наалдах хэрэггүй л байж, нэг хоёр жилдээ, хамтралд чимээгүйхэн харж байдаг байж уу дээ? Магадгүй засгаас хамтралын үйлс бүтэхгүйг хараад хойтонгоос тарааж ч болох юм. Тэгвэл нь бас хүний зэрэгтэй амьдарч болох байж. Ай тэнгэр минь! Одоо би яана даа! Толгойгүй болох учиртай байжээ. Одоо яасан ч өнгөрчээ. Уулийг хожуул мөргүүлсэн ч тэр, хожуулаар уулийг цохисон ч тэр, үхсэн ууль дахиад амилна гэж байхгүйн үлгэрээр болж дээ...» гэж бодож суухад нь салхин, сүлжмэл хашаа давж ороод үтрэм дотуур эргэлдэн, явган хаалганы тэнд асгарсан сүрлийг нуруулдсан өвсний тийш хийсгэж нуруулдсан өвсний сийчсэн талыг мөлийтөл самнан, оройд нь тогтсон сэвсгэр цасыг хуулан хийсгэж байв. Их хүйтэн, хүчтэй салхи салхилсанд Яков Лукич чухам хаанаасаа салхилаад байгааг нь бодоод бодоод олсонгүй. Тэр салхин нуруулдсан сүрлийг тойрон эргэлдээд, дөрвөн зүг найман зовхисоос ээлжлэн хөдлөх шиг санагдаж, салхинд нэрвэгдсэн оготно сүрлэн дотуур гүйлдэнэ. Өөрсдийн гаргасан замаар час час дуугаралдан, сүрэл налж суусан Яков Лукичийн нуруунд заримдаа шүргэн алдаж гүйлдэх ажгуу. Яков Лукич, салхин шуугих, сүрэл хөдлөх, оготно дуугарах, худгийн татуурга хяхнах энэ бүгдийг чагнахад ямар нэгэн газар хачин гунигтай хөгжмийн ая сонстох шиг болж нулимс бүрхсэн нүдээ дутуу нээж, од түгсэн огторгуй өөд харж, хээр талын салхи сүрлийн үнэр үнэртэж суухад нь эргэн тойрон юм бүхэн жирийн сайхан юм шиг санагдаж билээ... 

	Шөнө дундын үед Цэргийн (Войскийн) гацаанаас Половцевын явуулсан морин зарлага ирээд, авчирсан дугтуй дээр нь маш "яаралтай" гэж бичсэн захидлыг Лятьевский үзээд, тогооны өрөөнд унтсан Яков Лукичийг сэрээж, 

	— Май үз гэв. 

	Яков Лукич нүдээ нухаж, Лятьевскийд явуулсан захиаг авч үзвээс, тэмдэглэлийн дэвтрийн нэг хуудсан дээр, зарим газар үгийн адагт хуучин үсгийн дүрмийн ёсоор «ять» гэдэг «е» үсэг хатуугийн тэмдэг тавьж хортой харандаагаар тогтоон бичсэн нь: 

	 

	«Ноён бага дэслэгч ээ! 

	Большевикийн төв хороо, хамтралын хаврын тариаланд хэрэглэх нэрийдлээр хөдөөгийн ардаас тариа будаа хурааж байгаа тухай лавтай мэдээ бид олж авлаа. Үнэн хэрэг дээрээ, тэр тариаг гадаад улсад худалдах юм байх. Ингэхлээр тариачин, мөн хамтралчин идэх юмгүй өлөн хоосон үлдэх юм. Зөвлөлт засаг тогтож чадахгүй болсноо мэдээд эцсийн тариа будаа худалдаж, орос орныг үгээгүйрүүлэх гэж байна. Тэр үрийн тариа гэдгийг хураахын эсрэг Дуутын жалгын ард иргэний дунд ухуулга хийхийг одоо үед манай эвлэлийг төлөөлж байгаа танд тушааж байна. Энэ захидлын утгыг Я. Л.-д танилцуулж нэн даруй таниулгын ажил явуулахыг даалга. Тариа будаа хураах ажилд яаж ч гэсэн саад хийх нь чухал байна» 

	 

	гэжээ. 

	Маргааш өглөө нь Яков Лукич хамтралын захиргаагаар оролгүй шууд Банникийнд, бас «Доныг чөлөөлөх эвлэлд» л элссэн бусад нэгэн санаат нөхдийндөө очихоор явлаа.

	
XXIV бүлэг

	Дуутын жалганд суртлын бригадын даргаар Кондратькийн үлдээсэн хүн гурван нөхөртэйгөө тариа хураан цуглуулах ажилд ороод, нударганы хоосон байшингийн нэгэнд бригадын штаб орж, залуу агрономч Ветютнев өглөөнөөс аваад Яков Лукичтэй хавсран хаврын тариалангийн төлөвлөгөөг боловсруулж нарийвчлан нягтлаад бас ирсэн хасгуудад хөдөө аж ахуйн асуудлын талаар зохих заавар өгч, бусад цагт нь хамтралын агуулахад тушааж байгаа тарианы үр цэвэрлэх, ялгах ажлыг цуцалтгүй хянаж, хааяа зарим айлын өвчтэй үнээ буюу хонийг өөрийн хэлдгээр «Анагаахаар» очдог байв. Тэгж «залагдсаны харамжийг» голдуу бэлэн юмаар авахдаа: эсхүл тэр айлд хоол идэж, заримдаа нэг домбо сүү нөхдөдөө авчрах, эсхүл нэгэн тогоо чанасан төмс авчрах ч буй. Нөгөө мужаас ирсэн улсын тээрмийн ажилчин Порфирий Лубно, тосны үйлдвэрээс ирсэн эв хамт залуучуудын гишүүн Иван Найденов хоёр Дуутын Жалгынхныг штабтаа дуудаж, тушаасан үр нь хэчнээн болохыг агуулахын эрхлэгчийн дансаар тулган шалгаж, бас чадах чинээгээрээ ухуулах таниулах ажил хийж байлаа. 

	Тарианы үр хуримтлуулах ажил их төвөгтэйн дээр хугацаа нь унжрах байдалтай болж ирэв. Үр хураах ажлыг хурдасгах зорилгоор тэр бригадынхан, тэндхийн намын үүртэй хавсарч авсан бүхий л арга хэмжээг хамтралчин, хувийн өмчтөн олон хүн маш их эсэргүүцэж, гадаадад гаргах гэж тариа хурааж байгаа юм байх, энэ жил тариа тарихгүй юм гэнэ, одоо хариугүй дайн болох юм гэсэн цуу үг гацаа даяар тарав... Нагульнов өдөр болгон хурал хийлгэж, тэр бригадынхны тусламжаар таниулга хийн, завхарсан цуурхлыг сөнөөж няцааж, «Зөвлөлтийн эсрэг сурталдаж» байж, баригдсан хүнийг хамгийн хатуу залхаана гэж сүрдүүлсэн боловч тариа будаа хураах ажил туйлын урагш муутай хэвээр байв. Хасаг эрс өглөөгүүр гэрээс гарч, түлээнд юм уу, өвсөнд явах буюу айл саахалтындаа очиж тэдэнтэй нийлэн, тосгоны зөвлөлөөс юм уу бригадын штабаас хүн дуудах вий гэж сэтгэл түгшүүртэй өдөржин нуугдан суудаг болжээ. Хүүхнүүд хуралд очихоо бүр байж, тосгоны зөвлөлөөс хүн сурч ирвэл «манай хар хүн байхгүй. Би мэдэхгүй» гэдэг л үгтэй болжээ. Байдал нь ямар нэг хүн бүх тариа буудайг тас атгаад, тавьж өгөхгүй барьж байх мэт ажгуу. 

	Бригадын штабт ямаршуу яриа болдог байсан бэ гэвэл: 

	— Тарианы үр тушаасан уу? гэхэд, 

	— Байхгүй гэж, 

	— Яагаад? гэхлээр, 

	— Үр тариа байхгүй, гээд

	— Яагаад байхгүй гэж? гэхэд нь, 

	— Яах юу байх вэ, жаахан юм тарих гэж бодож л байсан тэгсэн чинь илүү дутууг нь улсад тушаагаад, бусдыг нь өөрсдөө идээд, гүйцсэн дээ гэцгээж, 

	— Тариа тарина гэж бодоогүй гэж үү, чи? гэхэд нь, 

	— Бодоод бодоод юугаа тарих юм бэ? гэдэг иймэрхүү л яриа болдог байж. Тарих үрээ улсад тушаачихсан гэж шалтгаан заах хүн тариа бэлтгэлийн үеэр олон байв. Хамтралын захиргаанд Давыдов, штабт Ванюшка Найденов хоёр тариа хүлээн авах газрын данс онгичин шүүж, худал мэдээ гарган будилаан гаргагчдыг илрүүлж, чухам нарийвчилбал, тарианы үр яах аргагүй эзэнд нь үлдсэн байдаг байлаа. Заримдаа хорин есөн онд хэчнээн тариа цайруулсны барагцаалсан тоог гаргаж, тариа бэлтгэлд тушаасан тарианы нийт дүнг бодож үзэхэд тариа үлдсэн нь илэрхий байвч, мөнөөхөн байхгүй гэдэг хүмүүс тэр чигээрээ үгүй гэж зүтгэдэг байв. 

	— Жаахан улаан буудай үлдэх нь ч үлдсэн л дээ. Тэр маань яаж таардгийг нөхөд мэднэ биз дээ? Бид хэмжээгүй идэж, хэмжээгүй үрж сурчихсан улс юм. Нэг хүн сард пүү тариа иднэ гэж би бодсон атал, жишээ нь өдөрт гурав дөрвөн фунт хүртэл талх идэх юм. Аяганы хийц муутайгаас ингэж хэтэрхий зарж байгаа юм даа. Одоо үнэндээ, нэгжээд ч үзсэн байхгүй гэлцэж байлаа. 

	Үүрийн хурал дээр Нагульнов, гацааныхны дотроос тарих үр тушаагаагүй байгаа хамгийн чинээлэг хэсгийг нэгжих санал тавьсанд Давыдов, Лубно, Найденов, Размётнов нар татгалзсаны дээр тарих үр хураан цуглуулах тухай районы намын хорооны зааварт тийнхүү нэгжихийг хатуу хориглосон байжээ. 

	Суртлын бригад, хамтралын захиргаа хоёр тийнхүү гурван өдөрт хамтралынхаас дөнгөж 480 пүү, хувийн аж ахуйтнаас дөнгөж 35 пүү тариа буулгуулжээ. Үүнд хамтралын идэвхтэн, оногдсон хувиа бүрэн тушаасан билээ. Кондрат Манданников, Любишкин, Дубцов, Демид Молчун, Щукарь өвгөн, Аркашка Менок, Шалый дархан, Андрей Размётнов нарын зэрэг хүмүүс тариагаа анхны өдөр авчраад, маргааш нь Яков Лукич, түүний хүү Семен хоёр чаргаар нийтийн амбаарт тарих үр ачиж ирээд Яков Лукич шууд хамтралын захиргаа руу орж хүү Семка чарганаас шуудайтай тариагаа буулгав. Демка Ушаков тариаг нь хэмжиж авч байтал Семкийг дөрвөн шуудай будаа асгаад тав дахийн амыг задалтал Ушаков харцага шиг ухасхийн дайрч, 

	— Аав чинь ийм будаа тарьдаг юм уу? гээд атга тариа Семений хамар дор аваачиж заахаар

	— Яагаа вэ? гэж Семений дуу чангаран, — Нүд чинь хялар болоод улаан буудайг эрдэнэ шиш гэж харж байх шив дээ гэхэд нь, 

	— Эрдэнэ шиш гэж хэлээгүй байна. Би хэдийгээр хялар боловч чамаас илүү үзнэ шүү. Луйварчин минь, танай аав, та хоёрыг бид сайн мэднэ ээ. Энэ чинь юу юм бэ? Үр юм уу? Чи хамраа мурийлгах явдалгүй, чи энэ цэвэр будаа руу минь юу хольчихов. Муухай золиг! гэж Демка шороо, хогтой тариа атгаж Семений нүүрэн дээр нь барив. 

	— Би одоо улс дуудлаа шүү!.. гэхэд, 

	— За, за чи битгий орилоод бай! гэж Семен баахан айсхийж, — Андуураад аваад ирж, яах вэ би одоохон буцааж солиод ирье. Үргэсэн морь шиг сэртэлзээд байх юу байх вэ. Андуурчээ, солиод ирье гэж байна шүү дээ гэв. 

	Демка, түүний ачиж ирсэн арван дөрвөн шуудай тарианаас зургааг нь голж буцаасанд Семен тэр гологдсон тарианаас нэгийг нь мөрөн дээр тавилцаад өгөөч гэж Демкаас гуйсанд дуулаагүй юм шиг цаашаа харчхав. 

	— Туслахгүй юм биз дээ? гэж Семений хоолой чичрэн өгүүлэхэд, 

	— Ичихгүй юү! Авчрахдаа даагаад буцааж аваачих болохоор даахаа байгаа юу? Тэрүүнийгээ чи өөрөө өргөхгүй юү! гэв. 

	Хүч гаргасандаа царай нь чинэрсэн Семен шуудайтай тариагаа хөндлөн тэврээд чарга тийш явлаа. 

	Маргааш нөгөөдөр хоёр нь бараг нэг ч хүн тариа тушаасангүй тул үүрийн хурлаар айл нэг бүрээр явж үзэхээр шийджээ. Давыдов хурал болохын урьд өдөр хэдхэн га газар боловч тарих ган гачигт тэсвэртэй өнжмөл улаан буудай төлөвлөгөөнөөс гадуур олохоор зэргэлдээ районы туршлагын өртөө (станц) орохоор явсан байжээ. Өртөөний (станцын) туршлагын талбайд тарьсан тэр улаан буудай нь ноднин ган болсон боловч, гоц ургасан сурагтай байжээ. Тэр өртөөнийхөн (станцынхан) «Калифорнийн» шинэ зэрэг дугаарын улаан буудай авчирч, өөрсдийнхөө цайвар буудайтай хольж тарьсан нь шинэ зэрэг дугаарын улаан буудай гарчээ гэж Яков Лукич, бригадын дарга Агафон Дубцов нар дандаа яриад байхаар нь сүүлийн үед шөнөжин агротехникийн сэтгүүл уншдаг болсон Давыдов, тэр өртөө (станц) орж шинэ дугаартай улаан буудай олох гэж шийдсэн юм байжээ. 

	Давыдовыг 3 дугаар сарын 4-нд буцаж ирэхийн нь урьд өдөр нэг явдал гарсан нь: Хоёрдугаар бригадад туслалцах болсон Макар Нагульнов өглөөнөөс хойш Любишкинтэй хамт гучаад айлаар орж, орой нь Размётнов, бичээч хоёрын явсны хойно, өдрийнхөө орж амжаагүй айл өрхийн тэргүүлэгчдийг тосгоны зөвлөлд нэг нэгээр нь дуудаж олигтой юм олж авсангүй, дөрвөн хүнийг буцаажээ. «Тарих үр байхгүй, улс өгнө биз» гэж тэдний хэлэхэд Нагульнов анхандаа тайван байж ятгаж ядаад сүүлдээ ширээ шааж, 

	— Тариа байхгүй гэж та нар юу ярьж байна вэ? Жишээ нь Константин Гаварилович чи, намар гурван зуугаад пүү тариа цайруулж авсан шүү дээ! гэхэд;

	— Чи ухаа нь миний орноос улсад тариа тушаасан уу гэхэд

	— Чи хэдий чинээ тариа тушаасан гэж? хэмээвээс, 

	— За, зуун гуч гээд, 

	— Бусад нь хаа байна? гэхэд, 

	— Чи мэдэхгүй гэж үү? Идчихгүй юү? гэхэд нь, 

	— Худлаа! Төдий чинээ их тариа идсэн бол гэдэс чинь хагарахгүй яах вэ. Гэртээ зургаан амтай байж, төдий чинээ будаа идчихнэ гэж үү? Олон юм ярилгүй авчир, эс авчирвал хамтралаас нэн даруй хөөж орхино шүү гэхэд, 

	— Хөөвөл хөөж л бай! Дураараа л бол, тариа үнэхээр байхгүй юм чинь! Засгаас өгөх байлгүй гэв. 

	— Чи Зөвлөлт засгийг муу хэлж сурчээ. Өвсний машин, тарианы машин авах гэж чи улсаас хэчнээн мөнгө авсан бил ээ? Тэрийгээ зээлдэн туслахад буцааж өгсөн үү? Чи ч тийм л хүн дээ! Тэр мөнгийг идэж орхиод, бас улсын тариагаар баяжих санаа байна уу? гэхэд,

	— Тэр машинууд чинь одоо миний юм биш, хамтралын юм болсон болохоор би хувьдаа хэрэглэсэн юм байхгүй шүү. Тэрүүгээр түрээ барих явдалгүй гэхэд нь, 

	— Чи тариагаа авчирч тушаа, тэгэхгүй бол муу юм болно шүү. Худлаа хэлж яаж сурсан юм бэ! Ичихгүй юү! гэтэл, 

	— Байдаг сан бол барьчих юм сан гээд, Нагульнов ятгаж ч үзэж, сүрдүүлж ч үзэж, огт үр дүн гарсангүй. Цаадуул нь гарч, үүдний пинд хэсэг зуур ярилцаж байгаад явахыг Нагульнов сонссоор байв. Түдэлгүй хувийн өмчтөн Григорий Банник орж ирээд саяын гарсан хамтралчинтай юун яриан болсныг мэдсэн бололтой хэгжүүн инээмсэглэж, эрэмшингүй байгаа нь илхэн байв. Нагульнов чичирхийлэх гараараа ширээн дээр байгаа нэрсийн жагсаалтыг тэнийлгэн илж, аяархан: 

	— Суу даа, Григорий Матвеич гэв. 

	— Тал өгсөнд чинь баярлалаа! гэж Банник хөлөө алцайн суув. 

	— Григорий Матвеич, чи яагаад тарих үр тушааж өгөхгүй байна? гэхэд, 

	— Би юунд өгөх юм? гээд

	— Хамтралчдаас ч тэр, хувийн өмчтөнөөс ч тэр, тарих үр гаргуулах тухай олон нийтийн хурлын тогтоол гарсан даа. Чамд тариа бий биз дээ? гэхэд

	— Бий, байлгүй яах вэ гэлээ. 

	Нагульнов дансаа харав. Банникийн нэрийн тушаа, «1930 оны хавар тарих газрын хэмжээ» гэсэн хүснэгтэд «6» гэсэн тоо байв. 

	— Чи энэ жил 6 га газар улаан буудай тарих гэсэн юм уу? гэхэд

	— Тийм гээд,

	— Тэгэхлээр дөчин хоёр пүү үр байгаа юм шив дээ? хэмээвээс

	— Салхинд хийсгэж цэвэрлэсэн алт шиг сайхан үр тариа байхдаа л нэг байна даа! гэлээ. 

	— Чи ч ёстой баатар байх шив дээ! гэж Нагульнов сэтгэл уужран, түүнийг магтаад, — Тэднийгээ маргааш хамтралын агуулахад авчир. Өөрийнхөө шуудайтай нь ч тавьж болно. Хувийн өмчтөнүүд хэрэв үрээ холихгүй гэвэл бид, өөрсдийн нь шуудайтай авч байгаа. Тариагаа авчраад аж ахуйн даргад хэмжээд л орхичих тэр шуудайтай тариаг чинь лацдаад гарын үсэг хийж өгнө. Хавар болоход өөрийнхөө үрийг тэр чигээр нь авах болно. Тэгэхгүй бол хадгалж чадсангүй ээ, идчихсэн гэх улс олон байх юм. Энд бол найдвартай хадгална гэхэд нь, 

	— Нөхөр Нагульнов минь, тэгэхийг ч харин больё гээд Банник хэнэггүй инээмсэглэн, цагаан сахлаа илж, — Тэр ч бүтэхгүй хэрэг, Би тариагаа өгөхгүй гэв. 

	— Яагаад гэж асууж болно уу? гэхэд

	— Наддаа байвал найдвартай байх аа, харин та нарт өгч орхивол хавар хоосон шуудайгаа ч олж авч чадахгүй байж магадгүй. Бид одоо бас юм хумын зах зухыг мэддэг болжээ. Тийм амархан буулгуулахгүй шүү, чи! гэв. 

	Нагульнов өргөн хөмсгөө өргөж үл мэдэг хувьсхийгээд, 

	— Чи яахаар Зөвлөлт засагт эргэлздэг бил ээ? Итгэхгүй байна уу? гэхэд нь, 

	— Тийм ээ! Итгэхгүй байна. Та нарын аль худлаа чалчихыг бид бас дуулж суудаг шүү! гээд

	— Хэн юү гэж худлаа хэлсэн юм? гэж Нагульновын царай илэрхий хувьсхийн аяархан өндийхөд, Банник огт тоомсоргүй арзгар том шүдээ ярзайлган инээсэн хэвээр боловч хоолой нь чичиргэнэн, дотроо уур шар нь багтаж ядах нь үгний нь өнгөнөөс зөвхөн мэдэгдэж байв. 

	— Тариаг маань хураан цуглуулж, хөлөг онгоцоор харийн гүрэн гаргах нь уу? Намын ажилтны тайранхай үстэй хүүхнийг суулгаж давхих машин авах нь уу? Бидний жаахан улаан буудайг юунаас өгөх гэж байгааг нь мэднэ ээ! Одоо чинь, эрх тэгш цаг болсон шүү гээд,

	— Галзуураа юу ингэхэд, чөтгөр чинь. Чи юү гэж чалчаад байгаа юм бэ? гэвэл, 

	— Багалзууртаа хүрэхээр чи ч гэсэн галзуурна! Улсад би зуун арван зургаан пүү тариа тушаасан! Одоо сүүлчийн минь тарих үрийг авах нь уу? Хүүхдийг минь өлсгөж алах санаатай байна уу? гэжээ. 

	— Цөг! Худлаа хэлж байна чи, бузар амьтан! гэж Нагульнов ширээ шаав. 

	Ширээн дээр байсан сампин газар унаж, бэхийн сав өнхрөн цаасан дээгүүр ягаан хөх судал татуулсаар Банникийн арьсан дээлийн хормой дээр унахад, тэр бэхийг алгаараа арчин босоод нүдээ онийлгон завжиндаа бөөн хөөс сахруулан уур омгоо дарж ядан өгүүлсэн нь: 

	— Намайг цөг гэх чинь гайгүй ээ! Өөрийнхөө эхнэрийг Лушкийнхаа урд очоод ширээ шаа! Би чиний эхнэр биш. Одоо тэр хорин оны үе өнгөрсөн шүү. Мэдэв үү! Тариагаа чамд өгөх ч үгүй, хүрдэг газраа хүр!.. гэв. 

	Нагульнов ширээн дээгүүр бөгтрөн тэмүүлж байснаа дайвалзан тогтож: 

	— Юу гэх гээд... байгаа юм! Чи чинь юу юм, эсэргүү юм уу? Нийгэм журмыг элэг барина аа, чи бузар амьтан! Чи одоохон... гэж хэлэх үгээ олж ядан, цухалдах боловч биеэ барьж гарынхаа алгаар хөлсөө арчин, — Маргааш тариагаа авчирч өгнө гэсэн гарын үсэг бий! Тэгээд маргааш чамайг зохих газар явуулна. Тэнд ийм үг хаанаас дуулсныг чинь мэднэ гайгүй гэв. 

	— Баривчилбал, баривчил! Гарын үсэг ч хийхгүй тариагаа ч өгөхгүй гэхэд нь, 

	— Бич гэж байна шүү гэтэл,

	— Байз... гээд

	— Чамайг гуйя... гэсэнд Банник ууртаа байж ядан, үүд рүү явж хаалганы бариулаас шүүрэн аваад, 

	— Одоо очиж тариагаа гахайд хаяж өгөх минь! Хүний нохой идэхээр өөрийн гахай идэг!.. гэв. 

	— Үр тариа гахайд хаяж өгнө гэнэ ээ?! гээд Нагульнов, ухасхийн үүдэнд хүрч өврөөсөө гар буу гаргаж бөгсөөр нь Банникийн чамархай руу дэлсэв. 

	Банник дайвалзан, хана түшсээр ухаангүй унав. Нагульнов ч ухаан мэдээгүй, хэд өшиглөж орхиод гэдрэг болов. Банник уснаас гаргасан загас шиг хэд хөлбөрч байгаад хана түшиж босоход чамархайнаас нь хар хүрэн цус гоожиж, гараараа цусаа арчин, нуруунд нь наалдсан байшингийн шохой бургиж байв. Нагульнов ширээн дээр байсан галуун хүзүүт шилэн савтай, бүлээцсэн аягүй амттай уснаас амаар нь залгилж Банникийн өндийхийг хялайн харж байснаа дэргэд нь очмогц тохойноос угзран ширээ рүү түлхэн харандаа бариулаад, 

	— Бич! гэв

	— Бичье. Гэхдээ Прокурорт мэдүүлнэ шүү... Буу тулгаж байхад бичихгүй яах вэ... Зөвлөлт засгийн үед хүн зодох ёс байхгүй. Танай нам ч ингэлээ гэж чамайг сайшаахгүй байх! гэж Банник амандаа үглэн, тамир алдан сандал дээр суув. 

	Нагульнов, гар бууны замгийг нь сойж урдаас нь тулгаад: 

	— Чи муу эсэргүү бас, Зөвлөлт засаг, Эвхамт намыг дурсана аа! Чамд ардын шүүх ч хэрэггүй, би үүгээр өөрөө учрыг олчихно. Хэрэв заяа бичихгүй бол, муу золиг чамайг буудаж орхиод арван жил ч хамаагүй модонд сууна даа! Ямар ч гэсэн чамаар Зөвлөлт засгийг хараалгахгүй. «Баталгаа» гэж гарчиг тавь! Бичив үү? «Цагаантан, Мамонтовын цэрэгт идэвхтэй явж, улаан цэргийн өөдөөс буу барин тэмцэж байсан би. Бүх холбоотын Эвхамт Большевикуудын Нам... БХЭ (б) нам гэж том үсгээр бичив үү? Зөвлөлт засгийг аль болохгүйгээр доромжилсон буруугаа хүлээж өршөөн хэлтрүүлэхийг хүсэхийн хамт би хэдийгээр нуугдмал эсэргүү боловч...» гэтэл цаадах нь, 

	— Бичихгүй! Яах гэж чи, албадаж байгаа бил ээ? гэв. 

	— Бичүүлнэ дээ! Чи юү гэж бодов? Би, цагаантанд шархтуулан, тамлуулаад бас чамайг зүгээр өнгөрөөх үү? Намайг харсаар байхад зөвлөлт засгийг доромжлоход чинь би бас дуугүй байх уу? Олон үггүй бич гэв. 

	Банник дахин тонгойж, бойдогхон бичиж гарав. 

	Нагульнов гар бууны гохонд хуруугаа хийсэн хэвээр, үг үгээр нь таслан хэлж бичүүлсэн нь: 

	 

	«... Би хэдийгээр нуугдмал эсэргүү боловч хөдөлмөрчин ард түмний ихээхэн цус асгаж байгуулсан бөгөөд бүх хөдөлмөрчний эрхэм — Зөвлөлт засагт хойшид, амаар ч, бичгээр ч, ажил хэргээр ч хор хүргэхгүй гэж батална. Зөвлөлт засгийг харааж зүхэхгүй, хувьсгалын дайсан бүхнийг эцэс болгох дэлхийн хувьсгалыг тэвчээртэй хүлээх болно. Бас Зөвлөлт засгийн зам дээр саад хийхгүйн дээр маргааш 1930 оны 3 дугаар сарын 3-нд...» 

	 

	гэж бичүүлж байтал, конторын жижүүр, гурван хамтралчныг дагуулан орж ирсэнд Нагульнов. 

	— Гадаа үүдэнд хүлээж бай! гэж хашхираад Банникт

	 

	«... Дөчин хоёр пүү улаан буудайн бэлэн үр тариа хамтралын агуулахад авчирч тушаахыг батална. Үүний тул гарын үсэг зурав» 

	 

	гэж бичүүлээд гарын үсэг зур гэв. 

	Банник бас л хүрэн улаан болтлоо уурсаж, гарынхаа үсгийг таталган бичээд ширээнээс босож: 

	— Макар Нагульнов чи үүнийгээ хариуцна шүү гэв. 

	— Бид хоёрын хэн хэн нь хэлсэн хийснээ хариуцна. Маргааш тариа авчрахгүй бол ална шүү! гээд Нагульнов бичгийг авч ногоон цамцныхаа энгэрт нугалан хийгээд, буугаа ширээн дээр хаяж, Банникийг үүд хүртэл үдэв. Тэгээд тосгоны зөвлөлд шөнө дунд хүртэл сууж, жижүүрийг битгий яв гэж тушаагаад, бас тарианы үр өгөхгүй гэсэн гурван хамтралчныг жижүүртэй хамжиж байж нэг хоосон тасалгаанд хориод, шөнө дунд өнгөрснөөс хойш, тэр өдөржин явж, сэтгэл үймсэндээ алжаан, тосгоны зөвлөлийн ширээн дээр урт гараа дэрлэн унтаж хоцорчээ. Үүр шөнө хагацахын өмнөхөн Макарын зүүдэлсэн нь: Баяр ёслолын хувцас өмссөн үй түмэн хүн, хээр талаар дүүрэн цугларч тэдний дундуур морин цэрэг явах ажээ. Олон зүсмийн морь, хээр талын зөөлөн хөрсөн дээр гишгэлэх боловч морины туурайн тов товхийх чимээ яагаад ч юм гөлмөн төмөр дээгүүр явж байгаа юм шиг нижигнэх ажээ. Гэнэт Макарын дэргэд ойрхон гуулин хөгжмийн мөнгөн дуу хангинаж, "Интернационал" эгшиглэхэд тэр үнэн юм шиг, сэтгэл догдлон, хоолой нь зангирч 1920 онд Кавказийн орчим Врангелийнхантай байлдан, амь үрэгдсэн найз нөхөр Митька Лобач нь морин цэргийн цувааны шувтаргаар явж байхыг хараад гайхсангүй, харин ч баярлан, улс амьтныг түлхэлсээр түүн тийш зүтгэн «Митя, Митя, зогс!» гэж дууджээ. Митька нь эмээл дээрээ эргэн, танихгүй хүн шиг тоомсоргүй хараад цааш хатиран оджээ. Төдхөн мөн хорин онд Макарын мэдээ хүргэгч байгаад бас Польшийн бууны суманд дайрагдан амь үрэгдсэн Тюлим урдаас нь давхиж айсуй. Макарын морины жолоог баруун гартаа атган, инээсээр давхихад нь морин нь өнөө л шийр цагаан, толгой хавчиг хэвээрээ бөгөөд хүзүүгээ махийлган толгойгоо омголон дээр өргөж хатирах ажгуу. 

	Хаврын хавсарганд цонхны хаалт шөнийн турш савлан дуугарах нь Макарын зүүдэнд хөгжмийн эгшиг болж төмөр дээврийн нүжигнэх дуун, морин туурай пижигнэх чимээ болсон байж... Размётновыг өглөөний 6 цагт зөвлөл дээр ирэхэд Нагульнов унтаж, хаврын өглөөний улбар наран, шар хацар дээр нь тусч нойрон дотроо инээмсэглэн өргөн хөмсгөө арай ядан хөдөлгөж байхад нь Размётнов угзран сэрээж, 

	— Хэрэг тарьж орхиод унтаж байна уу? Амттай зүүд зүүдлэхэд сайхан байна уу? Юунд Банникийг зод оо вэ? Цаадах чинь өглөө үүрээр, тариагаа авчирч тушаагаад тэр чигээрээ район орохоор мордсон байна. Банник чамайг цагдаад мэдүүлэхээр явчихсан гэж Любишкин над дээр гүйж ирлээ. Зодооны чинь хор гарах нь тэр! Давыдов ирээд юү гэх бол доо! Ай Макар минь!.. гэв. 

	Нагульнов эв хавгүй дарж унтсанаас цулхарч хоцорсон нүүрээ гараараа арчаад санаашрангуй инээмсэглэж, 

	— Андрюшка! Сая би ямар зүүд зүүдэлсэн гэж бодно? Тун хачин сайхан зүүд ээ! гэхэд нь, 

	— Чи зүүд гэж битгий яриад бай. Банникийн тухай илтгэ! гэхэд, 

	— Тэр муу мондийн могойн тухай илтгэх дур надад алга. Тариагаа авчирсан гэнэ ээ? Боллоо доо!.. Дөчин хоёр пүү тариа гэдэг чинь тийм бэлэн, дээрээс бууж дэгнүүл дээр тогтдог юм биш шүү. Эсэргүү болгоныг гар буугаар нэг дэлсээд л дөчин хоёр пүү тариа олдог бол, би насаараа, ийм ажил хийж, муусайн мондиудыг дэлсэж явах сан! Харин ч тийм муухай хэлсэнд нь шүдийг нь булга цохих ёстой байсан юм гээд учиргүй уурлан, нүдээ том болгон, — Тэр муу чинь генерал Мамонтовтой навсайж яваад хар тэнгист юүлтэл нь бидний өөдөөс эсэргүүцэн явсан юм. Одоо тэгээд бас бидний замд саад хийж, дэлхийн хувьсгалд хор хүргэх санаатай байна аа! Нам засгийн тухай юу юу гэж бодно! Сэтгэл гомдон толгойтой үс босох шиг болсон шүү! гэхэд нь

	— Юу ч гэж хэлсэн чи зодох хэрэггүй, баривчилбал дээр байсан юм гэтэл, 

	— Үгүй барихгүй, алах ёстой байсан юм гээд Нагульнов гараа сүртэй далайж, — Би нударчихгүй яасан юм бол? Бодоод олохгүй байна. Одоо харин амаа барьж байна гэлээ. 

	— Чамайг тэнэг гэвэл чи гомдох болно. Тэгвэл чи тэнэгийн цаад тэнэг эд болно доо! Давыдов ирээд ингэснийг чинь мэдээд яах бол доо! гэхэд, 

	— Семен ирээд намайг сайшаана. Тэр чинь чам шиг эм зантай хүн биш гэхэд нь, Размётнов инээд алдаж, хуруугаараа ширээ тоншоод Макарын духан дээр тоншиж:

	— Дуу нь адилхан байх шив дээ! гэв. 

	Макар гарыг нь ууртайяа зайлуулж, богино дээлээ өмсөөд гарахаар үүдний хажуугаас бариад, эргэж харалгүй, 

	— Хүүе! Хурц гуай минь, тэр хоосон тасалгаанд хорьсон жижиг хөрөнгөтнүүдийг суллаж, тариагаа авчирч тушаа гээ! Эс авчирвал би гар нүүрээ угааж ирээд бас буцааж хорино гээд гарахад нь Размётнов гайхаж нүд нь орой дээрээ гарчихлаа. Тосгоны зөвлөлийн хуучин данс хар, ноднин районы хөдөө аж ахуйн үзэсгэлэнд тавьсан тарианы түрүүний үлгэр мэтийг хадгалдаг нөгөө хоосон тасалгаанд очиж, хаалгыг нээвэл, Краснокутов, Антип Грач, жаал Апполон Песковатский гурав шалан дээр хуучин сонин дэвсэж тавтайхан хоноод, Размётновыг харж босоцгоов. 

	— Нөхөд минь, би та нарыг мэдсэн бол... гэж Размётновын үг хэлэх гэтэл, тэдгээр баривчлагдагсдын нэг болох Краснокутов гэдэг өвгөн хасаг эр сандран: 

	— Ямар байх юу байх вэ, Андрей Степаныч минь, бидний буруу... Биднийг тавиад өгөөч, тариагаа одоохон авчирч өгье. Бид энд хонохдоо шөнө хоорондоо ярилцаад, будаагаа авчирч өгөхөөр шийдлээ. Нүглээ нуух юу байх вэ, жаахан улаан буудайгаа байлгах гэсэн юм... гэв. 

	Нагульновын бодлогогүй өдүүлсэн энэ хэргийг уучлахыг эрэх гэж байсан Размётнов түүний үгийг сонсохтойгоо зэрэг санаа эргэж, 

	— Аль хэдий нь ингэх хэрэгтэй байсан юм. Та нар чинь хамтралын гишүүд шүү дээ. Тариагаа нуух нь ичгэвтэр юм! гээд, 

	— Биднийг гаргаад өгөөч, бид муу юм санахгүй гэж Антип Грач тас хар сахлаа хөдөлгөн зовнингуй инээв. 

	Размётнов үүдийг дэлгэж орхиод ширээний дэргэд очин «Макарын зөв ч юм уу даа? Ингэж ширүүхэн шиг шахвал нэг өдрийн дотор л цуглуулж болох юм байна!» гэж тэр зуур бодсоныг хэлэх хэрэгтэй. 

	
XXV бүлэг

	Давыдов туршлагын өртөөнөөс (станцаас) арван хоёр пүү шилдэг буудай олж, ажил нэгэнт бүтсэнд баяртай буцаж иржээ. Гэрийн нь авгай түүнд хоол хийж өгөх зуураа, Нагульнов, Григорий Банникийг зодож, бас гурван хамтралчныг нэг шөнө тосгоны зөвлөлд барьж хорьсон гэж ирээд л ярьжээ. Энэ тухай Дуутын жалга даяар хавтгай цуу үг тарсан бололтой. Давыдов яаран хоол идээд, хамтралын захиргаан дээр санд мэнд очвоос гэрийн эзэн авгайн ярьсан нь улам тодорхой болов. Нагульновын гаргасан авирыг зарим хүн сайшааж, зарим нь муулж, янз янзаар үзсэн агаад зарим нь юм хэлсэнгүй ажээ. Жишээ нь Любишкинийг шууд Нагульновын талд байхад Яков Лукич уруулаа өмийлгөн Нагульновын тэр залхаалтыг өөрийн биеэр үзсэн юм шиг гомдонгуй байжээ. Удалгүй Макар ч ирж царай нь ердийнхөөс догшин сүртэй ажгуу. Давыдовтой даруу шиг мэндлэвч, дотроо сэтгэл түгшүүртэй байдлаар өөдөөс нь хараад, хоёулхнаа үлдмэгц, Давыдов тэссэнгүй ширүүн үгээр: 

	— Ямар хэрэг тарьчхаад байна, чи? гэлээ. 

	— Дуулсан байж, оролдоод яах вэ дээ... гэхэд нь, 

	— Чи чинь тийм аргаар ухуулж үр цуглуулж эхэлсэн үү? гэтэл

	— Зүгээр! Тийм муухай юм ярихаа тэр болиг. Муусайн цагаантан дайсны доромжлохыг тэсвэрлэнэ гэж би тангараг өргөөгүй хүн шүү гээд, 

	— Чиний тэр явдал бусдад яаж нөлөөлөх вэ, улс төрийн талаар түүнийг чинь юү гэж үзэх вэ гэж бодсонгүй юу? гэхэд, 

	— Тэр үед бодох чөлөө байгаагүй гээд. 

	— Тэр чинь хариулт биш. Лаваар мөн. Засгийг доромжилсон хэрэгт түүнийг баривчлахаас биш зодох ёсгүй. Тэр явдлаараа намын гишүүдийг бузарлажээ. Чиний тухай өнөөдрийн дотор үүрт тавина. Бидэнд ингэж гай татах гэж! Бид тийм хэргийг буруушаах ёстой. Районы намын хорооны шийдвэрийг хүлээх явдалгүйгээр энэ тухай би хамтралын хурал дээр ч ярина. Үнэн юм хэлж байна шүү, юу гэвэл хэрэв таг дуугүй өнгөрчихвөл биднийг чамтай нэгдэж энэ хэрэгт тийм хүлцэнгүй байдаг байна шүү гэж хамтралчин бодох болно. Тийм биш ээ! Нөхөр минь, бид чамтай эвлэрэхгүй, шийтгэвэл таарах хэрэг. Чи намын гишүүн хүн байж хааны харгис цагдаа шиг ажил хийсэн байна. Ийм муухай шившигтэй юм гэж байх уу! Ийм хэрэг гаргах золиг байх гэж! хэмээж, — Намын гишүүн хүн ийм хэрэг өдүүлж болохгүй, улс төрийн талаар аягүй муухай хортой юм боллоо гэж Давыдовын хэчнээн сэнхрүүлэвч Нагульнов бух шиг зүтгэж: 

	— Миний зоддог зөв! Харин ч зодоогүй, ганцхан нудраад авсан юм, багадуулж билээ. Битгий шал шалхийгээд бай! Намайг дахин хүмүүжүүлэх цаг өнгөрсөн. Би партизан хүн, энхрий намаа элдвийн муусайн нохдын халдлагаас яаж хамгаалахыгаа би өөрөө мэднэ гэхэд, 

	— Тэр муу Банникийг манай талын хүн гэж хэлээгүй байна. Ганцхан түүнийг зодох хэрэггүй байсан юм гэж би хэлж байна. Намаа элдэв доромжлолоос өөр маягаар хамгаалж болно шүү дээ! Чи жаахан явж уураа гаргаад, сайн бод. Орой үүрийн хуралд ирэхдээ миний буруу болжээ л гэж ирэх вий дээ чи гэв. 

	Үдэш Макарыг, үүрийн хурал эхлэхийн өмнө хөмсөг зангидан орж ирэхэд Давыдов хамгийн түрүүнд: 

	— Бодов уу? гэж асуув. 

	— Бодсоон! гэхэд нь, 

	— За тэгээд? гэтэл, 

	— Нохойн гөлгийг бага зоджээ, би! Алах ёстой байсан юм байна гэв. 

	Суртлын бригадынхан цөм Давыдовын талд орж, Нагульновыг хатуу донгодох саналыг батлахад Размётнов түдгэлзэн дуугүй сууж байснаа Макарыг ханхалзан, "зөв бодлогоо хэзээд ч орхихгүй" гэж хэлэхэд нь ухасхийн босож, нулимж муухай хараал тавьж, гарч одов. 

	Давыдов үүдний пинд тамхи асаахдаа чүдэнзний гэрэлд, өдөржингөө баргар явсан Нагульновын царайг ширтэн, эвлэрэнгүй дуугаар: 

	— Макар чи бидэнд дэмий гомдоод яах вэ дээ гэв.

	— Би гомдоогүй гэхэд нь, 

	— Чи бол хуучин партизан маягаар ажиллаж байна. Одоо үе бол гэнэт гэнэт дайран довтолдог үе биш хориглон байлдах шинэ цаг юм. Бид бүгдээрээ л партизанчлах өвчтэй байсан. Ялангуяа манай усан цэргийнхэн яаж байсан гэнэ! Чи, Макар найз аа, хэдийгээр зүрхэндээ хийтэй мэдрэлийн өвчтэй ч гэсэн биеэ жаахан барьж явах хэрэгтэй. Тийм үү? Хойчийг залгамжлагчийгаа хар л даа. Энэ суртлын бригадын залуучуудын гишүүн Ванюшка Найденов юутай сүрхий байгааг хар л даа. Түүний хариуцсан айлаас л дийлэнх тариа ирж байгаа шүү. Бараг цөм ачиж ирсэн байх! Харахад бие жаахантай, нэг номхон юм байж, хэнээс ч илүү ажилтай хүн байна шүү. Явж сайхан сайхан үг хэлж, үлгэр оньсого хүртэл ярьж өгдөг гэнэ шүү. Тэгэхээр л намалдаглах ч хэрэггүй, «Хар гэрт» хорих ч явдалгүй тариагаа өөрсдөө л аваад ирдэг байна шүү дээ гэж Давыдов, Найденовыг ярихдаа дотроо инээмсэглэх бөгөөд Нагульнов бас дотроо тэр гавшгай залуучуулын гишүүнд атаархах мэт сэтгэл төрөх ажгуу. 

	— Чи маргааш тэдэнтэй хамт айлаар орж ямар аргаар тийм сүрхий учрыг нь олдгийг сонирх л доо, тэгснээс чамд муу юм юу ч болохгүй. Бид заримдаа, залуучуудаас ч сурч авах юм бий шүү, тэр лаваар мөн! Тэд биднээс арай л ондоогоор өсөж хүмүүжээд арай л илүү дүйтэй юм шиг... гэхэд нь Нагульнов дуугүй л байв. 

	Маргааш өглөө нь босохтойгоо зэрэг Ванюшка Найденовыг эрж олоод, юу ч болоогүй юм шиг өгүүлсэн нь:

	— Би өнөөдөр завтай байна. Хамт явж чамд тусалъя юу даа. Ингэхэд танай гуравдугаар бригадад хэдий хэрийн үр тариа дутуу байна? гэв.

	— Юмгүй жаахан үлдсэн. Явъя л даа, хоёулаа явбал зугаатай байх гээд хамт явлаа. 

	Найденов нугас шиг баацганаж Нагульнов тийм хурдан явж сураагүй байв. Самрын тос ханхалсан савхин дээлийн энгэрийг задгай тавьж, дөрвөлжин хээтэй саравчит малгайгаа бүр хөмсөгтөө хүртэл духдуулан тавиад явахад нь, өчигдөр Давыдовын ер бишийн эелдгээр Ванюшка гэж нэрлэсэн тэр эв хамт залуучуудын гишүүн хар хүүгийн хүүхдэрхүү үл мэдэг сэвхтэй нүүрийг Нагульнов хажуугаас нь ажиглан явж, дүрлийсэн том бор нүдэн нь юм уу, багын цулцгар байдлаа алдаагүй байгаа шулуухан эрүү нь юм уу, ер тэр жаалын царай нь нэг л аятайхан санагдах ажээ. 

	«Тахиа тэмтэрдэг» гэж байсан Аким Бесхлебников өвгөнийд очвол тэднийхэн цөмөөр өглөөний цай ууж байв. Өвгөн өөрөө урд буланд ширээний цаана сууж, нэг талд нь өвгөний хүү дөч эргэм настай бага Аким баруун гарт нь түүний эхнэр, бас тэдний хадам эх, дээр үед бэлэвсэрсэн нэг чавганц, ширээний нөгөө талд өвгөний хоёр том охин нь сууж ширээний зах талаар нь балчир багачууд хар батгана шавсан мэт овооролджээ. 

	— За гэрийн эзэд мэнд сайн байцгааж байна, уу? гэж Найденовыг тос, даг болсон малгайгаа авч, сөрвийсөн үсээ илбэхэд, та нөхөд, тоглож л эс мэндэлбэл; бид ч мэнд байна аа, та нар ч мэнд амар байгаа биз гэж найрсаг ааш зантай бага Аким үл мэдэг инээмсэглэн хариу мэндлэв. 

	— Нагульнов тийм шог мэндийн хариуд өргөн хөмсгөө зангидаж «Та нартай тоглоом тохуу хийх цаг алга. Яагаад одоо хүртэл тариагаа тушаасангүй бил ээ!» гэж ширүүхэн шиг авалцах санж. 

	Ванюшка Найденов гэрийн эздийн хүйтэвтэр царайг ажиглаагүй мэт инээмсэглэн, 

	— Идээ будаа элбэг, энх тунх болтугай! гэж ерөөв. 

	Аким, ширээнээ урих нь ч байтугай, дотроо харамлахдаа «ерөөлөөр болтугай» гэж хэлэх юм уу «элбэг хомс ч гэсэн өөрийнхөө юм идэж байна. Чамд падгүй» гэж хатуу хөтүү тоглоом маягтай ам нээхийн хооронд Найденов урьтан

	— Зүгээр зүгээр! Битгий сүйд бол! гэв. 

	— Гэвч нэг цай уучихсан ч яах вэ дээ. Үнэнээ хэлэхэд би өнөөдөр цай цуйгаа угаагүй л яваа шүү. Нөхөр Нагульнов эндхийн хүн болохоор хэдий нь базаасан байлгүй, бид «хан хурмастын жигүүртэн» шиг өнжиж байж нэг юм олж иддэг юм даа гэв. 

	— Амуу будаа тарьдаггүй мөртөө ам цатгалан явдаг улс биз дээ гэж Акимын инээхэд

	— Ямар ч гэсэн, амны хишигтэй явдаг даа гээд Найденов савхин дээлээ хоромхон зуур тайлж хаяад, ширээний хажууд хэдий сууж орхиход Нагульнов ихэд гайхав. 

	Аким өвгөн эрээгүй зочныг харж яаж ч чадахгүй дэмий л хоолойгоо засахад, бага Аким инээд алдаж: 

	— Энэ ч ёстой гавшгай эр байна. Ам нээхээс минь өмнө суудлаа эзэлж авдаг азтай хар хүү байна даа, чи! Чамайг «ерөөхөд» чинь элбэг хомс ч гэсэн «Өөрсдийнхөө юм идэж байна аа. Чамд падгүй!» гэж хэлэх гээд, амжсангүй шүү. Алив хүүхээд энэ хүнд халбага аваад өг гэлээ. 

	Хоёр охины нэг нь босон харайж, хормогчоороо нүүрээ таглан инээд алдаж зуухны хөндийгөөс халбага авчирч Найденовт өгөхдөө, гаднын зочин эр хүнд юм барихдаа төв байдлаар, мэхэсхийн барьдаг ёсоор өгчээ. Ширээ тойрон суугсад дуу шуутай, хөгжилтэй болж бага Аким ширээнээ Нагульновыг суугтун гэсэн боловч тэр нь үгүй гэж, авдар дээр суув. Акимын цагаан хөмсөгт эхнэр, инээмсэглэн Найденовт нэг зүсэм талх өгч өнөөх халбага авчирч өгсөн охин, их тасалгаанаас цэвэрхэн цагаан алчуур авчирч Найденовын өвдөг дээр тавив. Хөдөөгийнхөөс ондоо байдалтай зоригт хар хүүгийн сэвхтэй нүүрийг сонирхон, илт сайшаан харж байсан бага Аким, 

	— Харав уу, нөхөр! Миний охины чамд сэтгэлтэй байгааг нь, эцэгтээ ердөө цэвэр алчуур авч өгч үзээгүй мөртөө чамайг ширээнээ суув уу үгүй юү, авчирч өгч байна шүү. Охиныг минь авъя гэвэл дор нь өгчихнө дөө гэв. 

	Эцгийнхээ тоглоомын тэр үгэнд охины нүүр дүрсхийн улайж, нүүрээ даран ширээний дэргэдээс босоход нь Найденов тэр наргианыг улам хөгжөөж, 

	— Энэ бүсгүй, цоохор нүүртэй хүнтэй суухгүй биз дээ. Над шиг хүн, үдэш харанхуй болохоор л царайны цоохор мэдэгдэхгүй болж, өнгө ороод, хүүхнүүд дурламаар болдог юм даа. Тэр цагаар л гуйхаас гэж хошигнон өгүүлэв. 

	Лийрийн шөл аягалснаас хойш яриа бүр тасарч гагцхүү хүний юм зажлах, аяганы ёроолд модон халбага хавирах чимээ гарах бөгөөд бага хүүхдээс чанасан лийр халбагадах гэж аяган дотроо халбагаа эргүүлмэгц Аким өвгөн халбагаа долоож, нөгөө ховдоглосон жаалын духан дундуур танхийтэл цохиж, 

	— Битгий шүүрд! гэж аашилж суув. 

	— Энэ чинь яагаад сүмд ороод байгаа юм шиг дуугүй болчхов оо? гэж гэрийн эзэн авгай дуугарахад будаатай шөл, жимсний ус ханатлаа идсэн Ванюшка

	— Сүм ч гэсэн дандаа чимээгүй байдаггүй шүү гэж манай нэг, улаан өндөгний баяраар элэг хөшчихмөөр инээдтэй юм болж билээ гэв. 

	Гэрийн авгай аяга халбага хурааж байснаа түүнийг чагнах гэж бага Аким, бас цаасан тамхи ороож вандан дээр чих тавин суув. Өвгөн Аким ч гэсэн цадаад хэд хэхэрч залбираад Найденовын ярихыг чагнах гэж, ганц Нагульнов л тэсэж ядан суух бөгөөд «Энэ маань нөгөө тариагаа хэдийд нь ярих гэж байгаа юм бол? Хэрэг бүтэхгүй тийшээ болох шив! Энэ хоёр Акимыг ч тийм амархан аргалахгүй байх аа, Дуутын жалгын хамгийн айхавтар чөтгөрүүд байгаа юм. Бага Аким нь улаан цэрэгт явж байсан, тэгээд ерөнхийдөө, цөм манай хасаг болох тул чи яаж айлгах вэ дээ? Хувийн өмчид айхавтар автсан бас тэгээд харамч болохын учир тариагаа одоо хүртэл өгөхгүй байгаа хэрэг. Өвлийн цагт цас гуйхад л өгөхгүй хүн дээ! Би мэднэ ээ!» гэж дотроо бодож суутал Ванюшка Найденов түр хүлээсхийж байснаа, 

	— Би Танын нутгийн хүн. Манай тэнд улаан өндөгний баяраар нэг сонин явдал болж билээ. Мөргөл хийж, сүсэгтэн сүмд цугларч, зайгүй пиг чихэлдэн, бүгчим халууныг нь хэлэх үү? Лам унзад хоёр уншиж гараа биз дээ! Гадаа хашааны дэргэд хэдэн хүүхэд наадаж байсан байжээ. Манай тэр хавьд нэг сүрхий мөргөдөг бяруу байсан юм. Хүн, ойр нь хүрвэл жараахай дайрах цурхай шиг ухасхийн дайрч мөргөдөг байсан юм даг. Тэгээд хашааны гадаа зүгээр өвс идэж байхад нь хүүхдүүд оролдсоор байгаад уурыг нь хүргэж өнөөх бяруу нэг бага шиг хүүхдийг элдэж, тэр хүүхэд юу юугүй гүйцэгдэхдээ, сүмийн үүдэнд гүйж хүрэв. Бяруу бас элдсээр сүмийн үүдний довжоон дээр гараад, хар хурдаараа дайрч, учиргүй олон хүний дунд өнөөх жаалыг араас нь мөргөөд л автал тэр нь нэгэн чавганцын хормой доогуур ойчив. Чавганц шалан дээр дагзаараа писхийтэл ойчоод «Аваарай, буянтан минь аллаа наадахыг чинь!» гэж орилоод өвгөн нь жаал хүүг «Муу зүггүй тархи, шатаж үхээсэй» гэж хараагаад таягаараа цохиод автал, бяруу «үм бүү» гээд өвгөнийг эврээрээ сэжиж, амьтан хүн сандарч сүйд болов. Шүтээний дэргэд ойрхон байсан улс гадаа юу болж байгааг мэдсэнгүй боловч үүдний орчин хүмүүс үймж шуугилдахад мөргөлөө зогсож, «Юунд шуугилдаад байна вэ? Юу болов оо, энэ чинь!» гэж хашхиралдав гээд, Ванюшка урам орж, нутгийнхаа хүмүүсийн хэрхэн сандралдсаныг нүүр амаараа элэглэн дуурайж байгаад хэлэхэд нь бага Аким тэссэнгүй инээд алдаж, 

	— Тэр бяруу ганц сайн бужигнуулж дээ? гэв. 

	Ванюшка цагаан шүдээ яралзуулсаар үргэлжлэн ярьсан нь: 

	— Тэгсэн чинь, нэг доожтой залуу «Та минь, галзуу нохой орж ирээд сүйд болж байгаа юм биш биз дээ?» гэж хэлчхэж гэнэ. Дэргэд нь зогсож байсан нэг жирэмсэн хүүхэн айн сандарч «Ай эжий минь! Тэр муу чинь одоо бүгдийг маань зууна даа!» гэж сүмээр нэг орь дуу болов. Ар талын хүмүүс урагшаа сандран шахалдаж тахилын зул унагааж бүр ч сүйд болох нь тэр! Харанхуйгаар улс: «Хүүе гал гарлаа!» л гэнэ, «Галзуу нохой» л гэнэ, «Шатаж үхлээ!» л гэнэ, «Энэ чинь юу болж байна аа!» л гэнэ, «Галав юүллээ!» л гэнэ, Юү гэнэ ээ? «Галав юүлэв гэнэ үү?», «Эхнэр ээ, харья харья аа!» гэж ам амандаа бархиралдав. Хажуугийн хаалга эвдэрч онгойсон боловч шахцалдсаар нэг ч хүн гарч чадсангүй. Зул онхолдон, өргөлийн тавтын зоос хангинан унаж, дуганч ойчоод сандрахдаа «хулгайд мөнгөө алдлаа» гэж бархираад, хүүхнүүд дүрвэсэн хонь мэт хуйлран жавдан өөд харайлгах тул унзад сангийн бойпроор тэдний толгой руу цохиж: «Байз, хар чивэлтэн! Хаашаа зүтгээд байсан юм. Эмс хүүхнүүд тахил юман дээгүүр харайлж болохгүй гэж мэдэх үү?» гэж хашхичин, тосгоны ахлагч гэж цондгор гэдэс дээрээ цагийн оосор зүүсэн бүдүүн хүн, хүний дундуур түлхлэн үүд рүү тэмүүлж, «Алив намайг гаргаад өгөөч! Золигууд аа, гаргаад өгөөч! Би тосгоны дарга байна шүү» гэж бархиравч «галав юүлэхэд хүрч» байсан амьтан яаж тэрүүнийг гаргах билээ дээ! гэхэд нь Акимынхан цөм инээлдэж яриаг нь таслав. 

	Ванюшка цааш нь: 

	— Манай хашаанд зоосны Архип гэдэг нэг сүрхий морины хулгайч байсан юм. Долоо хоног бүр морь хулуун одох боловч ер баригддаггүй байжээ. Архип тэр сүмд нүглээ наманчилж байсан юм байж, ингээд «Галав юүллээ! Та минь, одоо үхдэг болжээ!» гэж улсыг шуугилдахад цонх хага цохиод гарах гэсэн чинь цаана нь төмөр тортой юм байж. Хүн цөм хаалган дээр чихэлдэх тул тэр яаж ч чадалгүй, сүм дотуур дэмий давхиж гараа сарвайлган, «Ингэж баригддаг байж. Ингэж муухай баригдах гэж байх уу!» гэж хашхирч байсан гэдэг гэж Ванюшкин яриагаа дуусгахад хоёр охин, бага Аким, түүний эхнэр элгээ хөштөл, нүднээс нулимс гартал инээлдэж, өвгөн Аким ч шүдгүй амаа ангайж чимээгүйхэн инээж байв. Гагцхүү тэдний эмгэн чих хатуугийн эрхээр тэр ярьсныг хагас дутуу дуулж учрыг нь ойлгоогүй мөртөө дэмий уйлж, нулимсандаа улайж бөлцийсөн нүдээ гараараа арчин: 

	— Хөөлхий тэл өвчтэй хүн балигдаж дээ. Эх дагин өлшөө, тэгээд тэл яагаа бол? гэж шал хэлгий дуугарав. 

	— Хэн тэр вэ, эмгээн! гэхэд

	— Тэл бадалчин яагаав гээд, 

	— Ямар бадарчин, эмээ!? гэхэд

	— Яагаа вэ, хүү минь, чиний яльсан тэл мөлгөлчин гэтэл, 

	— Ямар, мөргөлчин? гэхэд, 

	— Мэдэхгүй, хонгол минь, миний чих хатуу болоод, бүлэн дуулахгүй юм гэхэд нь бас л нирхийтэл хөхрөлдөв. 

	Бага Аким нүднийхээ нулимсыг арчин, 

	— Тэр хулгайч яалаа гэнэ ээ? «Ингэж баригддаг байжээ!» гэлээ гэнэ ээ? гэж байн байн асууж, — Хархүү чи бидэнд тун инээдтэй юм ярилаа шүү гэж Ванюшийн мөрөн дээр алгадан магтсанд Ванюшка уг байдлыг дор нь өөр зүйлд аваачиж санаа алдан: 

	— Энэ, үнэндээ инээдтэй явдал! Одоо бол тийм инээдэмтэй юм санагдахааргүй байна шүү. Би сая нэг сонин үзээд зүрх шимшрэв гэхэд нь 

	— Зүрх шимширлээ гэнэ үү? гэж Аким бас нэг сонин юм дуулах гэж горьдож лавлан асуув.

	— Тийм ээ! Хөрөнгөтөн оронд хүнийг яаж зэрлэгээр тамладгийг сонинд үзээд зүрх шимшрэв. Би нэг ийм юм үзлээ: Румынд эв хамт залуучуудын хоёр гишүүн, тариачныг ухааруулж, газрын эзнээс газраа хурааж аваад хоорондоо хувааж авах хэрэгтэй гэж ярьсан юм байжээ. Румынд тариачин хүн туйлын ядуу амьдардаг юм гэхэд нь Аким дундуур нь орж, 

	— Ядуу ч яах аргагүйг би мэднэ. Арван долоон онд манай хороо Румыны фронтод явахад би нүдээр үзсэн юм гэв. 

	— Тэгээд тэр залуучууд хөрөнгөт ёсыг унагаж, румынд зөвлөлт засаг тогтоохын төлөө ухуулга хийж л дээ. Тэгтэл шийдчихсэн харгис цагдаа нар тэднийг барьж аваад нэгийг нь үхтэл занчиж, нөгөөг нь эрүү шүүлт тулгаж, хоёр нүдийг нь сохлон үсийг нь зулгаагаад, хумсны нь завсраар улайссан нарийхан төмрөөр цоргиж... гэхэд, 

	— Яасан муухай золигууд вэ?! гэж Акимын эхнэр дуу алдан, — Хумсны завсраар гэнэ ээ? гэв. 

	— Тийм ээ... тэгээд «Танай үүрт өөр хэн хэн байдгийг хэл, гишүүнээсээ гар» гэхэд нь тэр залуу: «Би та нарт өчихгүй, хар ороолонгууд! Би эвлэлээсээ гарахгүй!» гэж бат туйлбартай өгүүлжээ. Тэгэхэд харгис цагдаа нар сэлмээрээ чихийг нь тас цавчиж хамрыг нь огтлоод, одоо хүлээх үү? гэсэн юм байж. «Үгүй, та нарын цуст гарт үхсэн ч хэлэхгүй. Эвхамтын ёс мандтугай!» гэхэд нь гараас нь оосорлож, байшингийн таазнаас дүүжлээд дор нь гал түлжээ гэхэд бага Аким хорсож;

	— Ямар муухай тамладаг бузар махчин бэ? Хүнийг тэгж байх гэж! хэмээв. 

	— Тэгээд галаар төөнөн, тэр залуу цусаар уйлахаас биш нөхдийгөө барьж өгсөнгүй. Яаж байвч ганцхан «Пролетарийн хувьсгал, эв хамтын ёс мандтугай!» гэдэг ганц үгтэй байжээ гэхэд нь, 

	— Нөхрөө барьж өгдөггүй зоригтой сайн залуу байна. Тийм л байх ёстой. Нөхрөө барьж өгснөөс шударгаар үхсэн нь дээр! «Хөлгөн сударт ч садан нөхрийнхөө төлөө амиа тавьж өг!» гэж номлосон байдаг гэж Аким нударга зангидан ширээ дэлсээд цааш нь тэгээд юу болсон бэ? гэж шамдуулав. 

	— Харгисууд өнөөх залууд янз бүрийн эрүү шүүлт тулгаад л байдаг, цаадах нь нэг ч үг алддаггүй. Өглөөнөөс үдэш болтол шүүгээд, ухаан алдахад нь ус асгаж сэргээгээд дахиад л эрүү шүүлт тулгаад байж тэгж тэгж юу ч олж дуулахгүйгээ мэдэхтэйгээ зэрэг эхийг нь барьж авчраад манаатай зогсоож, «Хүүд чинь эрүү шүүлт тулгаж байгааг үз! Улайж өг гэж хүүдээ хэл, тэгэхгүй бол алаад, махыг нь нохойд хаяж өгнө шүү гэхэд эх нь ухаа алдаж ойчоод, сэхээ орохдоо ухасхийж хүүгээ тэврээд цус нөж болсон гарыг нь үнсэж... гэнэ... гээд Ванюшкийн царай хувьсхийж, ярихаа болиод өнөөх сонсож байсан улсыг харваас, хоёр охин амаа ангайн нүдэндээ нулимс мэлтгэнүүлж, Акимын эхнэр «Ээ зайлуул, эх хүн, хүүгийнхээ мууг үзэж байхад ямар хэцүү байгаа бол..!» гэж шивнэн уйлж, хормогчиндоо байн байн нусаа нийж, бага Аким гэнэт хоолойгоо засан ханиалгаж, тамхиныхаа сав шүүрч шалавхан тамхи ороож эхлэв. 

	Нагульнов ганцаараа л авдар дээр ажиггүй сууж байгаа мэт боловч, яриа түр завсардах үед хацар нь бас л татганаж, амаа мурийлгажээ. 

	— «Хайрт хүү минь! Эхийнхээ сэтгэлийг бодож энэ хар харгисуудын үгэнд нь орж өг л дөө!» гэж эхийн өгүүлэхийг хүү нь дуулавч: «Үгүй, эжий минь! Би яасан ч нөхдөө эдэнд барьж өгөхгүй, үзлийнхээ төлөө үхнэ. Ээж минь намайгаа амь алдахын өмнө нэг үнсээд өгөөч, үхэхэд минь амар болно!» гэж гэнэ гээд Ванюшка хоолой чичрэгнүүлэн тэр зандалчин харгис цагдаа нарын гарт румыны эв хамт залуучуудын тэр гишүүний тамлуулан үхсэнийг ярьж дуусгахад түр зуур чив чимээгүй болсонд усан нүд болсон гэрийн эзэн авгайн: 

	— Хөөрхий зайлуул, тэр зовсон хүү хэдтэй байсан юм бол? гэлээ.

	— Арван долоотой! гэж түгдрэлгүй хариулаад, дөрвөлжин хээтэй саравчит малгайгаа дарж, — Ажилчин ангийн баатар зоригтон бидний эрхэм нөхөр румыны залуучуудын гишүүн тэгж нас барсан байжээ! Хөдөлмөрчний хэтийн сайн сайхан байдлын төлөө ингэж амиа өгч байхад бид, хөрөнгөт ёсыг унагааж, ажилчин тариачны засаг байгуулахад нь тэдэнд туслах ёстой юм даа. Тэгэхэд хамтрал байгуулж, хамтын аж ахуйг бэхжүүлэх хэрэгтэй юм. Гэтэл, тэр харгис цагдаа нарт ухамсаргүйн үүднээс тус болж, хамтрал байгуулахад саад тушаа болж, үр тариагаа дарж байдаг тариачин манайд бас байдаг байна... За, дайлсанд чинь баярлалаа, нөхөд өө! Одоо бид ирсэн хэргээ хэлье. Танайх одоохон үр тариагаа аваачиж өгөх хэрэгтэй байна. Танай нэг өрхөд яг л далан пүү оногдсон доо. Хүргээд өгчих дөө, юү хийх вэ! гэхэд нь 

	— За даа мэдэхгүй дээ... Тариа ч гэж бараг байхгүй гэж бага Акимын тийм сүрхий хэрэгт ороогдож, шийдвэргүйхэн хэлэхэд нь хажуугаас нь эхнэр нь муухай ууртайгаар хялайж, 

	— Олон таван үггүй, шуудайлаад дуугүй хүргээд өг гэхэд, 

	— Далан пүү ч байхгүй ээ! Байсан ч шигшээгүй л юм байгаа байх гэж Аким сулхан шиг дуугарлаа. 

	— Аким аа! Аваачиж өг өө. Тушаах л хэрэгтэйгээс хойш, цааргалаад байх юу байх вэ гэж өвгөн Аким бэрийн хэлснийг дэмжив. 

	— Бид тийм ёсорхог улс биш, туслаад шигшээд өгье гэж Ванюшка дуртайяа тосон авч, — Танайд шигшүүр бий биз дээ? гэв. 

	— Бий л дээ. Харин эвдэрхий л байх! гэтэл, 

	— Тэрүүнд зовох юу байх вэ! Засчихъя! За тэгээд түргэлье. Танайд яриа дэлгээд саатчихлаа гээд, төдхөн хагас цаг болоход бага Аким хамтралын малын хашаанаас хоёр үхэр тэрэг хөтөлж ирээд, Ванюшка сэвх шиг арзайсан хөлс бурзайлган, тэр айлын пингээс улбар шижир алтны туяа сацарсан бөлцийсөн сайхан улаан буудай, шуудай шуудайгаар зөөж, пингийн тавцанд хурааж

	— Танай юмаа хураадаг пин тань ийм зайтай байтал тариагаа юунд ингэж өвс тоосон дотор хамаагүй хийдэг нь юу вэ? гэж Акимын нэг охиноос нүдээ зальтайхан ирмэж асуухад, 

	— Аавын л хийсэн ажил даа! гэж ичингүйрэн хариулжээ. 

	Тэгээд Бесхлебновыг далан долоон пүү тариагаа ачиж, хамтралын агуулах тийш явахад Ванюшка, Нагульнов хоёр тэднийхэнтэй баяртай гэж ёс гүйцэтгээд дараачийн айлд очихоор явав. 

	Нагульнов сэтгэл хөдлөн, Ванюшкийн алжаасан нүүр лүү харж: 

	— Тэр залуучуудын тухай чи өөрөө зохиож ярьчихав уу? гэж асуулаа. 

	— Үгүй, урьд нь мопорын сэтгүүлээс олж үзсэн юм гэж хайхрамжгүй хариулахад нь 

	— Чи өнөөдөр үзсэн гэсэн шүү дээ гэхэд, 

	— Ялгаа юу байх вэ. Нөхөр Нагульнов оо! Үнэхээр тийм хөөрхийлөлтэй явдал болсон нь гол юм шүү дээ гэж, 

	— Тэгээд чи эдний элэг нь эмтрэг гэж өөрөө юм нэмсэн байх аа гэхэд, 

	— Тэр ч онц биш л дээ гээд даарсандаа бие арзасхийж савхин дээлийн энгэрийг товчлоод, — Зандалчныг жигшиж, хөрөнгөтний ёс төрийг хорсон занаж, манай тэмцэгчдийг талархах сэтгэлтэй болгох нь чухал юм. Үр тариа тушаалгасан маань чухал хэрэг, би санаанаасаа бараг юм нэмээгүй. Харин тэр чанасан жимс нь их амттай юм. Чи уухгүй яав! гэв. 

	
XXVI бүлэг

	3 дугаар сарын 10-ны үдшээс Дуутын жалганд манан татан, өмнө зүгийн хээр талын толгодоос чийгтэй бүлээн амьсгалтай салхи үлээн, байшингийн дээврээс хайлсан ус өглөө болтол гоожиж хонов. Хаврын түрүүчийн урьтай золгосон энэ шөнө Дуутын жалганы дээгүүр хар мяндас шиг манан нүүж, урьхан салхин сэржигнэж билээ. Өглөө наран дээр гарсан хойно ягаан туяа татсан сиймхий манан замхарч, тэнгэр цэлмээд, хурц наран гарч ирэхэд өмнө зүгээс салхин ширүүсэн, том ширхэгт цасан түр тархийн ханзарч доошоо суугаад, байшингийн дээвэр, зам харгуй бараагнан харлаж, үдийн алдад уулын ганга жалгаар нулимс адил гялтганасан тунгалаг усан шожигнон урсаж, өдий төдий жижиг салаа болж интоорын гашуун холтсыг угаан, голын эргийн зэгсэн дундуур халиад нам дор, нуга цэцэрлэгийн зүг тэмүүлэн урсаж билээ. 

	Гурав хоноход салхинд хамгийн түрүүн өртөх дов толгод цөм нүцгэрэн харлаад, хажуу хэвгий газрын нойтон наанги шороо гялтганан харагдаж, уулын ус булингартан хоржигнож, долгион давлагаа дээгүүр нь сэвсгэр шар хөөс цахарч, тарианы хуучин үндэс, хагалсан газрын хуурай шарилж усанд тас татуулсан хээрийн бөөн хамхуул зэрэг өвсийг урсгах ажээ. 

	Дуутын жалгад гол горхины ус эргээс хальж, голын эхэн талаас наранд хайлж мөлийсөн цөн урсан ирж аль нэг булан тохойд эргээс түрэгдэн давж гарахдаа асар том загасан адил эргэлдэн хөрвөлдөх болой. Заримдаа ширүүн урсгалд хөөгдөн эгц эрэг өөд ч авиран гармуй. Тэр цөнгийн зарим нэг мөс хажуугийн өөр урсгалд автан, цэцэрлэг дотор хөвөн орж, модны ёроолыг дайрч, залуу бага ургамал мод унагаж, алимын модыг шалбачин, интоорын зузаан шугуйг нуга нахийлгалаа. 

	Гацааны цаана намар хагалсан газрын цасан хайлж бараантаад анжисны хошуунд онгилуулсан бөөн бөөн шорооноос уур савсан, үдийн үед уудам хээр талын дунд гайхамшигтай нам гүм болж, хагалсан газраас гэгээн уур баагина, болжмор шувуу сэтгэл догдолтол жиргэж, хошууран жагссан тогоруун сүрэг гурвалжин өнцөглөж, тунгалаг цэнхэр огторгуйд зурайн үзэгдэх бүлгээ. Толгодын талын зэргэлгээ жирэлзэн, ноднин жилийн өмхөрсөн хагд, навчны завсраар шинэхэн ногооны хурц үзүүр бултайж, нарны гэрэлд тэмүүлэн, ноднин намар тарьсан хөх будаа салхинд хатаж нарны сацраг туяа өөд гуурс хальсаа сэрвийлгэн өлмий дээрээ босох адил өндийх ажээ. Гагцхүү хээр талд ан амьтан цөөн, тарвага, зурам ичээнээс гараагүй агаад ан гөрөөс, ой ууланд далдлан, хааяа хээрийн оготно, хамхуул шарилжийн ёроолоор гүйлдэж, ижилдэн дассан ятуу шувуу хос хосоороо нийлээд ан замнаж өвөлжсөн тариа тийш нисэх бүлгээ. 

	Дуутын жалгад 3 дугаар сарын 15-ны дотор тарих үрийг бүрэн хураан цуглуулж, хувийн өмчтөн үр тариагаа тусгай агуулахад хийлгээд түлхүүрийг хамтралын захиргаанд хадгалуулжээ. Хамтралчин, хамтын зургаан агуулахыг тариагаар дүүргээд, шөнө ч хамаагүй гурван дэнлүү барьж тариа шигшин цэвэрлэж, Шалый Ипполит дархан уужимхан хоолойтой арьсан хөөргөө бүрэнхий харанхуй болтол аахилуулан, лантуугаа буулгахад нь тариа будаа сацах лугаа адил улаан оч цацран үсэрч, дархны газар алх дөшний дуун тасралтгүй хангинасаар 3 дугаар сарын 15 болоход дархан Шалыйн засварт орсон бүх борной, анжисны төмөр хошуу, үрлүүр, анжис цөм бэлэн болж, 16-ны үдэш сургуулийн байшинд хамтралчин олны цуглаан болоод Давыдов, Ленинградаас авчирсан багажаараа дархныг шагнаж: 

	— Манай эрхэм хайрт дархан Ипполит Сидорович Шалый үнэхээр гавшгай ажилласныг бид хамтралын захиргаанаас сайшааж дархны багажаар шагнаж байна. Бусад бүх хамтралчин энэ шиг ажиллах ёстой байна гэлээ. 

	Гавшгай ажилчин дархныг шагнах ёслолд, сахлаа хусаж цэвэрхэн ноосон цамц өмсөж ирсэн Давыдовыг ширээн дээр улаан даавуун дээр дэлгэн тавьсан багажийг авч өгөхөөр завдахад Разметнов, царай нь улайчихсан дархан Шалыйг тайзан дээр түлхэн гаргаж, Давыдов, 

	— Нөхөд өө! Нөхөр Шалый өнөөдрийн өдөр хүртэл засварын ажлыг 100 хувиар гүйцэтгэлээ. Тавин дөрвөн анжисны хошуу ирлэж, олон эгнээт үрлүүр, арван хоёр газар хагалан тарих машин арван дөрвийг ажилд бэв бэлэн болгожээ. Тэр лаваар мөн! Эрхэм хайрт нөхөртөө, бидний шагнаж байгаа ах дүү ёсны бэлэг гардуулан барья! Монди чамайг хө, хойшид ч энэ мэтчилэн гавшгай ажиллаг, манай хамтралын тарианы багаж зэвсгийг дандаа эрхий хуруу дарам байлгаг гэж байгаа юм шүү, хө. Тэр лаваар мөн! Бусад нөхөд та нар ч гэсэн тариаланд гараад энэнтэй адил гавшгай ажиллах хэрэгтэй. Тэгвэл бид энэ хамтралын нэрийг нэрлүүлж чадна аа. Тэгэхгүй бол бид шившгээ тарьж, бүх зөвлөлт холбоот улсын өмнө нүүрээ хаа хийх газар олохгүй ичгүүр сонжуур хүлээх болно оо. Тэр лаваар мөн! гэж өнөөх бэлгийн зүйлийг гурван мод улаан сатинд боож Шалыйд гардууллаа. Тэр цаг Дуутын жалгынхан алга ташиж баяр хүргэж сураагүй боловч Шалыйг чичирсэн гараар уг бэлгийг тосож авахад: 

	— Аргагүй! Их ажил хийсэн хүн шүү! 

	— Хэргээсээ гарсан юмыг хэрэгтэй болгосон доо! 

	— Дархны багажтай ч болж, эхнэртээ дээлийн даавуутай ч болж! 

	— Ипполит оо! Шагнуулсан хойно одоо биднийг дайлна биз дээ, хар бух минь! 

	— Дархнаа цугаар дээш нь дэгдүүлэн хаяж баярлая! 

	— Яах юм бэ! Дөшин дэргэд дэлдсээр бүр залхчихсан юм биш үү гэж ам амандаа байшингаар нэг хашхиралдав. 

	Тэгээд олны цуугианыг тэрүүхэндээ хавтгайран хүнгэнэж эхлэхэд Щукарь өвгөн тэрүүхнийг далимдуулан эм хүний нарийхан дуу гаргаж дархныг: 

	— Чи юм хэлээч! Юунд таг дуугүй зогсоно вэ? Энэ чинь төрөлхийн ийм дүлий годил шиг амьтан шүү гэв. 

	Улс амьтан Щукарийн үгийг тосож, 

	— Оронд нь дуугүй Демид үг хэлэг л дээ! 

	— Ипполит оо! Ойчихоосоо өмнө үг хэл! 

	— Хараач та минь! Нээрэн өвдөг нь чичирч байгааг нь!

	— Баярлахдаа хэл нь татчихав уу даа? 

	— Үг хэлэх гэдэг лантуугаар балбахтай адилгүй л дээ! гэж бас ам амандаа хашхиралдав. 

	Тэгэхэд нь баяр ёслолд уулаас дуртай бөгөөд тэр шагнал олгох ёслолыг удирдсан Андрей Размётнов, сэтгэл нь хөдөлсөн хурлынхныг тайвшруулан шуугианыг намдуулж, 

	— Та минь, баахан чимээгээ намдаач! Юу болов, дахиад бархиралдаад унах чинь? Хавар болох нь гэж тэнийгээ юү? Орилолдох явдалгүй боловсон байдлаар алгаа ташицгаа. Дуугаа тат, энэ хүнд үг хэлэх зав өгөөч! гээд Ипполит тийш эргэж хавирга руу нь сэмхэн ёворч, — Нэг сайн амьсгаа аваад тэгээд ярь, Сидрович чи, номын ёсоор яриарай! Чи бол манай энэ баярын хурлын гол баатар хүн, тэгэхлээр ёс журмаар нь дэлгэрэнгүй үг баваад бай гэхэд, Ипполит Шалый ийм шан бэлэг авч үзээгүй, насаараа тэгж бавж үзээгүйн дээр нутаг усныхандаа юм хийгээд ганц оочих архинаас өөр шан авч үзээгүй тул одоо хамтралын захиргаанаас зориуд хурал ёс хийж ийм бэлэг сэлэг барьсанд бүр ч сандарч тэвдээд, улаан боодолтой юмаа элгэндээ тэвэрсэн гар нь салганан, дархныхаа газар алцайгаад хөдөлшгүй бат зогсдог хөл нь ч хүртэл өвдгөөрөө чичирчээ. Боодолтой юмаа барьсаар, урьд өмнө үзээгүй тэр хуралд ирэхдээ зориуд сайтар угаасан нүүрээ, доголон нулимсаа ханцуйгаараа арчаад сөөнгө дуугаар: 

	— Багаж ч яах вэ, ёстой хэрэгтэй юм даа... гялайлгүй яах вэ... хамтралынхаа захиргаанд ч тэр, энэ юм өгсөнд нь ч тэр баярлаж гялайлаа, нээрээ гялайлаа... Би дарх марх хийхдээ ухаангүй дуртай... гадна... Одоо тэгээд, хамтралын гишүүн болсон хойно чин сэтгэлээс бүр ч зүтгэнэ. Энэ сатин ч эхнэрт минь хэрэг бололгүй яах вэ... гээд пиг дүүрэн хүн цугласан танхим дотуур эхнэрийгээ хаа байна гэж энэ тэвдсэн цагт тус болох байх гэж дотроо горьдон олон хүний дунд байна уу, үгүй юү? гэж харан харан олж ядаад, санаа алдаж, сатинд ороосон багаж өгсөнд, миний хөдөлмөрийг харж үзсэнд нөхөр Давыдов танд, хамтралдаа баярлалаа гэж хэлээд, өнөөх номын ёсоор дэлгэрэнгүй баваад бай гэснийг нь бавж гүйцэх нь тэр. 

	Сэтгэл нь ихэд хөдөлсөн Шалый яриагаа дуусгах гэж байхыг Размётнов мэдээд, хөлс нь бурзайсан дархны өөдөөс яриад бай гэж элдвээр дохио өгсөн нь тус болсонгүй огт анзааралгүй, мэхэсхийж, өнөөх боодолтой юмаа унтаж байгаа хүүхэд барьсан юм шиг гараа сунган барьсаар тайзнаас буучихжээ. 

	Нагульнов хурган малгайгаа яаран шүүрч дохисонд хоёр баллайк, нэг хийлээр бүрдсэн найраг хөгжим «интернационал» эгшиглэв.

	Бригадын дарга Дубцов, Любишкин, Демка Ушаков нар, өдөр бүр мордож, газар хагалах, тарих цаг болж байгаа эсэхийг үздэг боллоо. Хаврын амьсгал орж, хээр талд, хуурай салхин салхилан хэдэн өдөр наран гарч, нэгдүгээр бригад өөрийн хэсэгт байсан бүр элстэй газрыг хагалахаар бэлтгэв.

	Суртлын бригад, Цэргийн (Войсковой) гацаанд ажиллах болсонд Ванюшка Найденовыг Нагульновын гуйснаар тариалангийн үеэр Дуутын жалгад үлдээн ажиллуулахыг Кондратько зөвшөөрсөн ажээ.

	Шалыйг шагнасны маргааш Нагульнов, Лушка хоёр салж Лушка гацаандаа онцгойдуу суудаг эгчийндээ очоод хоёр гурав хоног үзэгдээгүй боловч нэг өдөр хамтралын захиргааны хавьд Давыдовтой уулзаад: 

	— Би одоо яах вэ? Нөхөр Давыдов, хэлж өгөөч гэхэд нь, 

	— Асуух юм аа олж дээ. Удахгүй бид хүүхэд саатуулах газар байгуулах санаатай. Тэнд орохгүй, юу гэтэл,

	— Больё доо, та минь! Өөрөө хүүхэдгүй байж хүний хүүхдийг саатуулах гэж үү? Бас л олж хэлэв ээ! гэхэд нь

	— Тэгвэл тарианы бригадад оч! гэлээ. 

	— Би хар ажил хийж үзээгүй хүн, тарианы ажил хийхээр толгой эргээд, байдаг юм аа гэлээ.

	— Яасан эрх танхил амьтан бэ! Тэгвэл зугаалж л яв даа. Хоол л олдохгүй дээ. Манайд «Ажил хийхгүй хүнд хоол өгөх ёсгүй» гэхэд нь Лушка санаа алдаж, гутлынхаа хоншоороор нойтон элс онгичин:

	— Миний найз Тимошка, умард хязгаарын Котлос хотоос захиа ирүүлсэн дээ... Удахгүй ирэх санаатай юм байх гэхэд Давыдов, 

	— За, яамай даа! гэж инээмсэглэн, — Хэрэв ирэх юм бол бид бүр цааш нь цөлж орхино гэхэд нь

	— Тануус өршөөхгүй юм уу? гэлээ.

	— Үгүй, тэгж горьдоод дэмий, залхуурах ч хэрэггүй ажил хийх хэрэгтэй гэж эрсхэн хариулаад явах гэтэл, Лушка үл мэдэг зовсон боловч саатуулж,

	— Та надад нэг муусайн эр олж өгөх юм биш үү? гэж, уртаар татаж, тоглоом тохуу хийх байдалтай дуугарахад нь,

	— Би тэгдэг нь биш. Баяртай гээд ууртайхан харваас, 

	— Түр ажиж үз! Бас нэг юм асууя гээд

	— За юу вэ? гэхэд,

	— Та надтай суухгүй юу? дооглосхийн шууд тулгах санаатай хэлээд авлаа.

	Тэгэхэд нь, Давыдов хариу ичиж зовчихлоо. Нүүр нь час улайж, уруулаа дуугүй хөдөлгөж байхад нь,

	— Нөхөр Давыдов та, намайг хар л даа! гэж налигнан, би хөөрхөн хүүхэн шүү. Хүн дурлахад болохоор доо... Хар л даа, миний нүд сайхан, тэгээд хөмсөг, хөл ер нь цөм аятайхан биз... гээд ногоон ноосон даавуу банзлаа хурууныхаа үзүүрээр чимхэн сөхөж Давыдовын өмнө эргэлдэн харуулж, — Аль санаанд таарахгүй муухай байна уу? Тийм бол та шууд хэл л дээ гэхэд нь Давыдов саравчит малгайгаа ар шилдээ болгож;

	— Чи яриагүй хөөрхөн хүн дээ. Хөл чинь ч сайхан, ганцхан тэр сайхан хөлөөрөө, явбал зохих тийм зүг өөд явахгүй байна. Тэр лаваар мөн гэхэд нь 

	— Хаашаа явахыг би хүнээс асуухгүй. За, тэгвэл, танд горьдоод дэмий юм шив дээ? гэхэд нь, 

	— Дэмий байх аа! гэлээ. 

	— Таны хойноос шатаж, наалдах гэж байгаа хүн гэж намайг битгий бодоорой. «Эхнэргүй ганц бие залуу хар хүн байж хүүхэнтэй хавьтахгүй» болохоор чинь таныг би өрөвдсөн юм даа. Тэгээд бас, таныг над руу харах бүр хорхой хүрч байхад тань өрөвдсөн юм даа гэхэд, 

	— Чи яасан юм бэ?.. За за баяртай! Чамтай ингэж байх зав алга! тээд тоглоом болгож, — Тариа тарьж гүйцсэн хойно чи, хуучин усан цэрэг над дээрээ давхиад ирээрэй. Тэгэхдээ Макараас зөвшөөрөл авна шүү. Тэр лаваар мөн! гэж нэмж хэлэхэд нь, Лушка тачигнатал инээгээд хойноос нь: 

	— Макар надаас хөндийрөх гэж дэлхийн хувьсгал, дэлхийн хувьсгал гэдэг сэн. Та тариа, тариа гээд байх юм шив дээ! Больё доо. Надад тануус шиг ийм юм хэрэггүй. Ёстой гал дөл шиг янаг амраг хэрэгтэй шал дэмий юмаар юу хийх вэ? Ажил гэсээр байгаад тануусын цус чинь нөжирчихсөн юм байна. Сав муутай бол санаанд яаж нийлэх вэ? гэлээ. 

	Давыдов хамтралын захиргаа руу очиж явахдаа алмайран инээмсэглэж «Энийг ямар нэг ажилд оруулахгүй бол буруу замаар орж мэдэх хүүхэн байна. Ажлын өдөр, байдгаараа гоёчихсон, ийм юм ярьж явааг нь ...» гэж бодсоноос дотроо эс тоож «За цусаа урсаг! Ямар балчир хүүхэд биш, учраа мэдэх ёстой. Би ямар, хишиг хүртээдэг хөрөнгөтөн хатан болсон биш, ажил хий гэхэд дургүй юмыг яах вэ? Дураараа л дургиг» гэж бодоод Нагульноваас: 

	— Салчихаа юу? гэж товчхон асууваас. 

	— Юу асууж байгаа юм бэ? гэж амандаа үглээд урт хурууныхаа хумсыг ажиглан харах дүрэм үзүүлэв. 

	— Үгүй, би зүгээр асууж... байна гэхэд, 

	— Би ч зүгээр ярьж байна гээд, 

	— А харла аа, асууж болохгүй яасан юм бэ? гэхэд, 

	— Нэгдүгээр бригадынхан тариандаа гарах цаг болоод байхад, шалтаг заагаад хөдлөхгүй байна гэтэл, 

	— Чи Лушкад замыг нь олгож өгмөөр юм. Тэр чинь одоо дураараа дургисан юм болох нь байна гэлээ. 

	Тэгэхэд нь, 

	— Би ямар замыг нь заах багш лам юм уу, хэн юм? Чи тат! Би нэгдүгээр бригадын тухай ярьж байна. Маргаашаас хэтэрч болохгүй... гэхэд нь, 

	— Нэгдүгээр бригад маргааш гарна... Харин чи эхнэрээсээ саллаа л бол болох нь тэр гэж бодож байна уу? Эхнэрээ чи яагаад эв хамтын үзлээр эс хүмүүжүүлэв? Чамтай дандаа ингэж байх бөөн гай! Тэр лаваар мөн шүү! гэхэд, 

	— Маргааш би өөрөө нэгдүгээр бригадтай тарианд гарна. Чи юунд зангуу шиг хүнтэй зууралдаад байсан юм бэ? «Хүмүүжүүлэх, хүмүүжүүлэх» Би өөрөө ямар ч хүмүүжилгүй байж тэрийг яаж хүмүүжүүлэх юм бэ? За, саллаа! Тэгээд яагаа вэ? Семен чи яасан нойтон хамуу шиг юм бэ? Бас хажуугаар нь тэр Банник!.. Амиа ядаж явахад минь чи тэр аль хэдийн салсан эхнэрээс болж энэ тэр гээд салахгүй юм... гэхэд Давыдов хариу хэлэх гэтэл, гадаа хашаанд машины чагнаал дуугарч Районы гүйцэтгэх хорооны форт, шавхай ус туучин муригануулсаар ирж зогсоод районы хянан шалгах комиссын дарга Самохин гарч ирэв.

	— Миний хэргээр ирэх шиг байна гэж Нагульнов үрчийж, Давыдов руу муухай хараад, — Чи энэнд хүүхэн мүүхэн гэж битгий донгосоорой, тэгвэл намайг сүйд хийнэ шүү, Энэ Самохиныг ямар хүн гэж санана! «Яагаад салсан бэ? Ямар учиртай юм бэ?» гээд салахгүй дээ. Намын гишүүн салж сарнихад туйлын ширүүн үздэг хүн байгаа юм. Районы ажилтан биш, нэг хар лам шиг тэр мэлгэр духтыг би үздэггүй юм. Банник гэж нэг юм гай болж, муу үхээрийг алчихдаг л байсан юм... гэтэл Самохин орж ирээд, бичгийн даавуу саваа ч тавилгүй, мэнд сайн ч үгүй, хошигнон, 

	— За, Нагульнов хэрэг тарьчих аа юу. Чамаас болж би ингэж санд мэнд давхиж ирлээ шүү. Чи чинь яачихсан нөхөр вэ? Давыдов гэдэг чинь энэ хүн үү? За сайн байцгаана уу? гэж хоёултай нь гар бариад ширээнээ сууж, 

	— Нөхөр Давыдов, чи хагас цаг хэртэй гарч байна уу? Би энэ гайхалтай (Нагульновыг хуруугаар зангаж) жаахан ярих хэрэгтэй гэв.

	— Тэг, ярилц! гээд Давыдовыг босохын хооронд, Нагульнов саяхан эхнэрээсээ салсан гэж битгий хэлээрэй гэж гуйж байснаа харин өөрөө больж, «Нэг бүдэрвэл долоо бүдэрнэ» гэж шийдсэн бололтой: 

	— Нэг муу эсэргүүг зодсон үнэн, тэгээд бас болоогүй гэхэд, 

	— Бас яасан бэ? гэлээ.

	— Сая эхнэрээ хөөж орхисон! гэхэд нь 

	— Тийм үү? гэж өргөн магнайтай, туранхай биетэй Самохин дуу алдаж хамраа хачин татаад бичгийн савыг онгичин цаас шажигнуулж гарав. 

	
XXVII бүлэг

	Яков Лукич шөнө нойрон дундаа гадаа хашааны хаалганы тэнд хүн явах чимээ сонссон боловч сэрж чадсангүй. Арайхан сэрвээс үнэхээр нэг хүн хашаа давах шиг болж, хашааны банз шажигнан дуугарч байгаад төмөр юм унах шиг дуу гарав. Яаран босож цонхоор сэмхэн харвал, үнэгэн харанхуйгаар нэгэн нүсэр том биетэй хүн хашаа давж (газарт лугхийтэл үсрэн буух нь сонстож) оров. Харанхуйд цайран харагдах өндөр хурган малгайгаар нь Половцев байна гэж таниад, дээлээ нөмөрч, зуухан дээрээс эсгий гутлаа авч өмсөн гарахад Половцев хэдийн хашааны хаалга онгойлгон морио хөтөлж оруулаад, дахин хааж, оньсоор нь түгжиж байв. Яков Лукичийг морийг нь тосон авахад, морь нь умдагтаа хүртэл усан хулгана болон хөлөрч, хөл нь гуйвж байв. Половцев мэндийн хариу ч үгүй, 

	— Өнөөх... Лятьевский бий юү? гэж асуув.

	— Унтаж байна. Зовлонтой хүн юм даа. Дандаа архи уугаад л... гэхэд;

	— Хар толгойдоо гомдог! Муу нохой! За би дэндүү давхижээ дээ гэж ярихдаа Половцевын дуу танигдахгүй аяархан байсан бөгөөд нэг л их зориг мохож, айж зовсон алжаасан байдалтай байв. 

	Орж гутлаа тайлаад богцноос хавчаартай цэнхэр шалбуур өмд гарган өмсөж, бүслэхүй хүртлээ норж хоцорсон хуучин хувцсаа хатаахаар халуун ханзан дээр өлгөхөд нь Яков Лукич босгоны тэнд зогсож, даргынхаа яаралгүй хөдөлж байхыг ажиглаж байтал Половцев ханзан дээр сууж, өвдгөө тэврэн нүцгэн хөлөө ээх зуураа түр зуур нойрмоглов. Хариугүй нүд нь анилдах боловч албаар нүдээ нээгээд өнөөх хөлчүүрсэндээ ухаангүй унтаж байгаа Лятьевскийг удтал ажиглаж харахад, 

	— Уудаг болсоор удаж байна уу? гэлээ. 

	— Тэгсхийгээд л ууж эхэлсэн юм. Ер нь их уух юм аа. Би хүнээс зовдог боллоо. Өдөр болгон архинд явахаар... хүн хардаж магад гэтэл, 

	— Муу нохойг! гэж Половцев шүдээ зуун туйлын занан хараад, бас л данхар буурал толгойгоо дохин үүрэглэв. 

	Хэдэн минут унтсанаа давхийн сэрж, ханзан дээрээс хөлөө буулгаж нүдээ нээж: 

	— Гурав хоног унтаагүй ээ... гол үерлээд танай Дуутын жалгын голыг хөвж гаталлаа гэхэд нь, 

	— Александр Анисимович, та хажуулдахгүй юу! гэх хэмээвээс

	— Хэвтэнэ ээ! Алив, тамхи байна уу? Минийх норчхож гээд, тамхиа шуналтайяа хоёр сороод нойр нь сэргээд, дуу нь чангарч: 

	— За ажил юу болж байна? гэв. 

	Яков Лукич товч яриад хариу асуусан нь: 

	— Таны ажлын бүтээмж ямар вэ? Удахгүй юм болох нь уу? гэж асуув. 

	— Нэг бол ойрын үед эхлэх байх... Эсхүл огт бүтэхгүй тийшээ хандана. Маргааш шөнө хоёулаа цэргийн тосгон оръё. Хотод ойр тэндээс эхлэн босгох хэрэгтэй. Тэнд одоо суртлын бригад ажиллаж байгаа. Түүнээс л эхлээд үзье. Энэ удаа явахад минь чи надад тун хэрэг болно. Тэндхийн хасгууд чамайг мэдэх тул чиний хэлсэн үг тэднийг зоригжуулна, гээд дуугүй болж, өвдөг дээр нь харайн гарсан хар муурыг том алгаараа хөөрхийлөн илж, ер бишийн эелдэг зөөлөн дуугаар: 

	— Муур аа! Муужгай! Чи яасан хар юм бэ? Лукич аа, би муурт дуртай. Морь, муур хоёр хамгийн ариухан амьтан шүү. Манайд нэг асар том, сагсайсан үстэй сибирийн муур байсан юм. Дандаа миний өвөрт унтдаг сан. Яг энэ шиг муур байсан юм даг гээд бодол болж, нүдээ онийлгож инээгээд хуруугаа хөдөлгөж, яг энэ шиг цагаан цагаан судалтай, бор саарал үстэй сэн. Сайхан муур юм сан! Яков Лукич чи муурт дуртай юу? Би, нохойд дургүй өшөөтэй шүү. Намайг бага байхад нэг ийм явдал болж билээ. Тэгэхэд би наймтай л байсан байх! Манайд нэгэн жижигхэн гөлөг байсныг би наадаж байгаад өвтгөчихсөн юм байж. Тэгсэн чинь хавхийгээд хуруун дээрээс минь зууж, цус гартал хазахаар нь уур хүрч, нэгэн бургас шүүрэн авч шавхуурдаж гарлаа. Зугтаахаар нь гүйж очоод л ганц сайхан авлаа даа. Пин доогуур орсон ч хойноос нь ороод, үүдний довжоон доогуур орсон ч гаргаж ирээд л нүдэв. Тэгсээр байтал нөгөө гөлөг шал нойтон юм болж, гасалж чадахгүй болоход нь сая гар дээрээ авч бил ээ, гээд зовсон байдалтай мушилзан инээмсэглээд, тэгээд авахтайгаа зэрэг өрөвдөж зүрх шимширч, уйлаад, таталдан ойчлоо. Эжийг гүйгээд ирэхэд би гөлөгтэйгөө, тэрэгний саравчны ёроолд газар хэвтэж, хөлөө тийчгэнэж байсан. Түүнээс хойш нохой үздэггүй болсон. Муурт л хачин дуртай. Жижигхэн хүүхдэд бас хачин хайртай шүү, би. Хүүхэд уйлахаар л би үстэй толгой арзайх шиг болдог юм. Өвгөн чи муурт дуртай юу, үгүй юү? гэхэд нь, хасагтай ширүүн дориун харилцдаг гэж бүр германы дайны үед нэрд гарсан, ахимаг насны офицер болох даргыгаа жирийн хүний сэтгэлээр ийм юм ярина гэж огт бодоогүй Яков Лукич, тун гайхаад үгүй гэж толгой сэгсэрсэнд Половцев ярихаа больж зүс нь хувираад албаны царай гаргаж;

	— Ойрдоо шуудан ирсэн үү? гэлээ. 

	— Ус цас хайлж, үерлээд зам боогдчихсоон, шуудан арваад хоног ирээгүй гэхэд, 

	— Сталины бичсэн өгүүллийг энэ гацааныхан олж дуулав уу? гэж асуулаа. 

	— Ямар өгүүлэл? гэхэд, 

	— Хамтралын тухай бичсэн өгүүлэл нь сонинд гарчээ гээд, 

	— Үгүй, дуулаагүй, тэр сонин манай энд ирээгүй байх аа. Тэгээд юу гэж бичсэн байна, Александр Анисимович аа? гэхэд, 

	— Шал дэмий юм... Чамд сонин юм байхгүй. За явж унт! Гурван цаг хэртэй болоод морь услаарай. Тэгээд маргааш шөнө хамтралаас хоёр морь ол! Бүрэнхий болмогц Цэргийн тосгон руу мордоно. Чи зайдан мордоорой. Энүүхэнд ойрхон шүү дээ гэв. 

	Өглөө нь Половцев шартаж хоцорсон Лятьевскийтэй удтал ярилцаад Лятьевский ууртай өрвөгөр юм орж ирэхэд нь, 

	— Шараа тайлмаар байна уу? гэж Яков Лукич урдаас нь угтан асууваас Лятьевский тоосонгүй цаашаа алс дээгүүр харж: 

	— Одоо юу ч хэрэггүй болсон гээд жижиг өрөөндөө орж, орон дээр түрүүлгээ харж хэвтэж. 

	«Доныг чөлөөлөх эвлэлд» Яков Лукичийн элсүүлсэн, Иван Батальщиков тэр шөнө хамтралын адууны хашаанд манаатай байжээ. Гэвч Яков Лукич, хаашаа ямар хэргээр одохоо хэлсэнгүй Батальщиковын сонирхон асуухад ганцхан «Манай нөгөө хэргээр ойрхон юманд явна» гэж займруулан хариулаад цаадах нь ч эргэлзсэнгүй, хоёр сайн морь барьж өгөөд, Яков Лукич хөтөлж үтрэмийн цаагуур явж модон дотор уяад Половцевт хэлэхээр очив. Жижиг өрөөний үүдэнд хүрч иртэл. «Энэ бол бид ялагдлаа гэсэн үг. Мэдэв үү!» гэж Лятьевский ширүүхэн өгүүлэхийн хариуд нь Половцев бүдүүн дуугаар бас нэгэн ширүүн үг хэлэх нь сонсогдсонд Яков Лукич, ямар нэг гайтай юм болох нь гэж зовнин бодоод аяархан тогшив. 

	Половцев эмээлээ авч хоёулаа мордон хатируулж, голын гацааны цаад олмоор гараад, замдаа Половцев юу ч ярьсангүй, тамхи татаж болохгүй гээд, бас замаар явж болохгүй гэж замаас гадагш тавин сажин газар явуулав. 

	Цэргийн (Войсковт) тосгонд хүмүүс тэднийг хүлээж байж. Яков Лукичийн таньдаг нэг хасгийнд тэр гацааны хорин хүн цугларч, голдуу өвөгчүүл бөгөөд Половцев цөмтэй нь гар барин мэндлээд нэгэнтэй нь цонхны тэнд очиж, таван минут хэртэй шивгэнэв. Бусад нь нэг Половцевыг, нэг Яков Лукичийг ээлжлэн харж байв. Лукич босгоны тэнд сууж, муу таних хасаг эрийн дунд ганцаараа их л эвгүй байжээ... 

	Цонхны дотроос тааран хөшгөөр сайтар халхалж, гаднаас нь бас хавтсаар нь хааж, тэр айлын хүргэнээр гадаа манаа тавьсан байжээ. Хэдий тийм боловч Половцев дуугаа нам болгож: 

	— За хасаг ноёд оо, цаг тулгарлаа. Та нарын боол байх үе дуусаж хөдлөх хэрэгтэй боллоо. Манай дайчин байгууллага бэв бэлэн болжээ. Нөгөөдөр шөнө хөдөлье. Танай тосгонд тавин морин цэрэг орж ирэхтэй зэрэг, бууны дуу гармагц тануус ухасхийн хөдөлж, мөнөөхөн суртлын бригадынхны байгаа газарт дайран нэг ч хүнийг амьд гаргаж болохгүй ээ! Танай хэсгийг даргалан хөдлөхийг бага дарга Маринд даалгалаа. Харанхуй шөнө өөрсдийн талын хүнийг танихын тул босохын өмнө цөм малгай дээрээ цагаан тууз хадвал зүгээр байна! Хүн болгон унах морь, сэлэм винтов юм уу, ангийн буу мэтийн буу зэвсэг, гурав хоногийн хүнс бэлэн зэхэх ёстой. 

	Суртлын бригадынхныг танай эндхийн намын гишүүдийн хамт цааш нь харуулж дуусмагц танай хэсэг нөгөө тавин морин цэрэгтэй нийлэх болно. Түүнээс хойш та нарыг тэр тавьтын дарга даргалах болно. Тэгээд түүний тушаалаар нэг тийш хөдлөх болно гээд Половцев гүнээ санаа алдаж, цамцны бүсэнд солгой гарынхаа хурууг шургуулаад байснаа гарынхаа араар духныхаа хөлсийг арчаад чанга дуугаар 

	— Та нарын цөмийн таних хасаг цэрэг Яков Лукич Островнов. Миний хуучин хороонд байсан энэ хүн надтай хамт Дуутын жалгаас ирээд байна. Эвхамтынхны дарлалаас Доныг чөлөөлөх агуу их зорилгыг биелүүлэхээр бидний хамт явахад Дуутын жалгын олон хүн бэлхэн болсныг энэ хүн нотолж өгөх болно. Островнов ярь! гээд сүрхий харахад Яков Лукич өөрийн эрхгүй жарь гэдэг мухар сандлаасаа шалавхан босож, хамаг бие нь хүнд болж, хоолой ам нь хатаж халуу оргих тул хэлэх юм олдохгүй байтал тэр цуглаанд ирсэн шашны зөвлөлийн гишүүн, дайны өмнө цэргийн тосгоны шашны жандгийн сургуулийн даамал олон жил хийж байсан, хамгийн өвгөжөөр нэг хасаг цэрэг Яков Лукичтэй зэрэг босоод ярихаас нь урьтаж: 

	— Эрхэм ноён дарга та, энд нэгэн сонирхмоор юм бичсэн сонин гарсныг дуулсан бол уу? Бид тун сая таныг ирэхээс өмнө тэр тухай ярилцаж суусан... гэхэд нь, 

	— Юу гэнэ ээ! Өвгөн чи юү хэлэв? гэж Половцев паржигнав. 

	— Москвагаас нэгэн сонин ирсэн гэж байна аа. Тэрүүнд бүх намын даргын... гэтэл зуухны ёроолд чихэлдэн суусан нэг хүн: 

	— Нарийн бичгийн дарга гэхгүй юү гэж засаж хэлэв. 

	— Өөрөөр хэлбэл бүх намын нарийн бичгийн дарга нөхөр Сталины бичсэн захидал гарчээ. Энэ сарын шинийн 2-ны тэр сонин энэ байна гэж өвгөн яаралгүй намбатайхан өгүүлээд, өврөө ухаж, нямбайлан эвхсэн нэгэн сонин гаргаж, — Бид сая та нарын ирэхээс өмнөхөн энэ сонин уншиж байлаа... Тэгэхлээр, энэ сонин биднийг та нараас хөндийрүүлж байна даа! Бидэнд, өөрөөр хэлбэл тариачинд аж төрөх өөр зам байгаа юм байна... Бид ийм сонин гарчээ гэж өчигдөрхөн дуулаад, өнөө өглөө мордож, нас дээр гарснаа ч хайхралгүй цэргийн хүрээ гэж Левшовын жалгыг уйлж унжиж байж хөвж гараад Шуудангийн таньдаг хүнээс хэрэг болгож шалж байгаад худалдаж аваад үнийг нь өгчихсөөн! Арван таван төгрөг өгснийг яана гээ вэ! Сүүлд нь хүрч ирээд харах нь ээ үнэ таван мөнгө гэж бичээстэй байсан юм байж. Тэгээд мөнгийг нь олноос татаж өгөх боллоо. Айл айлаас арван мөнгө татахаар бид шийдээд байна даа! Энэ сонин ч үнэндээ тийм үнэ хүрэхэд байна шүү. Илүү ч гарч магадгүй... гэж ярьж байтал, 

	— Өвгөөн, чи юү яриад байна аа? Чи чинь Доноос, тэнгис далайгаас ч тургидаг бол оо юу? Зөнөглөө юү? Ер нь, энд цугласан улсыг төлөөлж үг хэлэх эрхийг чамд хэн олгосон бил ээ? гэж Половцев ууртаа хоолой нь чичрэн асуув. 

	Гэтэл туурганы тэнд бөөгнөрөгсдийн дундаас, оготор шар сахалтай, хавтгайдуу хамартай дөч эргэм насны нэгэн намхан хасаг эр босож ууртай хэгжүүнээр;

	— Нөхөр хуучин офицер та ер, бид муусайн өвөгчүүлийг битгий аашлаад бай! Хуучин цагт аашилж байсан чинь багадаад байна уу? Тэр цаг өнгөрсөөн! Одоо тийм хатуу ширүүн ярих хэрэггүй. Бид зөвлөлт засгийн үед тэгж аашлахыг тэсвэрлэхээ больсон шүү, мэдэв үү? Бид өвөр хоорондоо ярилцаад, «Правда» сонинд гарсан тэр өгүүллийг үзээд бослого гаргахыг байлаа гэж шийдсэн гэж манай энэ өвгөн зөв ярьж байна. Одоо та бидний зам таарахгүй болжээ. Манай гацааны захиргаа тэнэгтэж, зарим хүнийг албаар хамтралд элдэн оруулж дунд зэргийн чадалтай олон тариачныг шал дэмий нударган гэж байж. Ганц нэг бүсгүйг албадах болохоос биш, бүх иргэнийг тэгж болохгүй гэдгийг манай эрх барих хүмүүс ойлгохгүй байж. Манай зөвлөлийн дарга хурал дээр өөдөөс нь хүн үг хэлж болохгүй болтол тас атгаж орхисон байлаа. Малд сайн хүн, элстэй бартаатай замд явахдаа морин тэрэгний дааюуг султгаж биед нь амар болгодог байтал бидний олмыг зэгсэн чанга татчихсан болохоор амьсгалах аргагүй байсан юм. 

	Тэгэхэд нь бид тэр үед төвөөс л тийм тушаал ирж, биднийг тас шахаж байгаа байлгүй гэж бодож эв хамтын намын төв хорооноос л тийм юм сурталддаг байна гэж өвөр хоорондоо шивэр авир хийж, салхи гараагүй бол хормой хаанаас дэрвэх бил ээ! гэж ярилцдаг байсан... Тэгээд бослого гаргая гэж шийдээд танай «эвлэлд» орчихсон юм даа, мэдэв үү? Тэгсэн чинь одоо, тэр ард иргэдийг хүчээр хамтралд хавчин оруулж, дуган сүмийг дураараа хааж байсан энэ хөдөөгийн намын гишүүдийг Сталин албан тушаалаас нь хусаж байна. Тэгэхлээр одоо дуртай бол хамтралд орж, дургүй бол амиараа байж болох болж, мөнөөхөн дааюуг султгаснаас тариачин хүн амьсгаа авахад хөнгөн болжээ. Ингэхлээр бид тантай сайнаар салъя гэж тогтсон юм даа! Бидний тэнэглэж байж гарын үсэг зурсан тэр бичгийг бидэнд өгчих! Тэгээд дуртай тийш арил! Бид өөрсдөө бузар юм хийсэн болоод танд ч хор хүргэхгүй... гэхэд нь Половцев цонхон тийш зайлан, хатавч түшин зогсоход царай нь мэдэгдэхүйц хувьсхийвч олныг бүгдийг тойруулан хараад, 

	— Та минь, юу болж байна? Урваж байна уу? гэж асуухад нь хоолой нь хатуу хахир сонстов. 

	— Та юу л гэж хэлнэ хэл л дээ, бидний зам таарахгүй болжээ. Улсын маань эзэн өөрөө биднийг өмөөрч хамгаалж байхад бид зайлаад яах бил ээ? Жишээ нь миний эрхийг хасаад цөллөгт цөлөх гэж байсан юм. Одоо миний хүү улаан цэрэгт байгаа болохоор би сонгуулийнхаа эрх олж авах нь! Бид энэ гацааныхаа замбараагүй байдлыг эсэргүүцсэн болохоос зөвлөлт засгийг эсэргүүцээгүй юм шүү. Тэгэхэд та биднийг бүр бүх зөвлөлт засгийн эсрэг эргүүлэх гэж байжээ. Тэр таарахгүй ээ. Харин бидний тэр гарын үсэгтэй бичиг өгөөд орхи гэж эвээр хэлж байна гэж өөр нэг өвгөн хэлэв. 

	Бас нэг настайвтар хасаг буржгар сахлаа тайван гэгчийн илж байгаад;

	— Нөхөр Половцев, бид үнэндээ гэнэджээ. Ингэж гэнэдсэнийг маань тэнгэр харна. Бид буруу замаар тануустай орооцолдсон байна. Хашир хүн гэж хаширсан хүнийг хэлдэг. Одоо өөр юм сэдэхээ больё, чи минь! Үүний урьд та бидэнд их жаргал амлаж агуу гайхамшгийг өгүүлсэн билээ. Бид таны тэр их аманд тун гайхаж байсан. Эртүүр та хэлэхдээ, бослого гаргахтай зэрэг манай холбоотон буу зэвсгээ барин авч бүрэн жагсаалаар орж ирэх юм. 

	Биднийг зөвхөн намын гишүүдийг л буудаад байвал болох нь тэр гэсэн билээ. Энэ маань юу болох бил ээ? гэж сүүлд нь бодоод байх нь ээ, нэг л биш ээ! Их буу ч яах вэ амархан хэрэг. Олж аваад ирэх юм байгаа биз! Гэтэл холбоотон өөрсдийн биесээр манай нутаг оронд орж ирнэ гэдэг юү болох вэ? Нэгэнт ороод ирвэл салахгүй гэсэн үг. Тэднийг оросын нутгаас бас төмрөөр түлхэж зайлуулах болно биз. Эвхамт намын гишүүд бидний нэг удам угсааны заяанаасаа манай нутгийн хүн, тэр холбоотон гэдэг хэл буруутай гэдгэр их зантай хөхөө өвөл атга цас гуйсан ч харамлаад өгөхгүй улс, гарт нь орвол амь гарна гэж горьдлого алга. Би хорин онд гадаад улсад явж Галипольд францын хоол идэж үзсэн. Тэгэхэд тэндээс яаж байж мултарна даа гэж үргэлж мөрөөддөг байсан юм. Хоол нь тун ч шингэшгүй дээ. Би олон омгийн улс харсан тэгэхэд орос шиг сайхан сэтгэлтэй, талтай сайхан улсыг үзээгүй юм. Константинополь, Атен хотод усан боомтод ажил хийж байхдаа англи, франц хүнийг бишгүй үзсээн. Зад илүүрдчихсэн хувцастай монди шиг юм хүний дэргэдүүр өнгөрөхдөө, сахлаа хусаагүй хар хиртэй, хөлс хулмас үнэртүүлсэн гэж ярвайж явдаг сан. Өөрөө офицер унадаг гүү шиг сүүлийнхээ угийг хүртэл угаалгаж самнуулсандаа их бардаж биднээс сэжиглэж тэдний усан цэргүүд архины мухлагт бидэнд халдаж, жаахан юм болбол бокс үзүүлэх нь тэр! Гэсэн ч манай Дон, Кубанийн хасаг цэрэг харь оронд явж баахан дасаад урдаас нь ёворчихдог болсон юм гээд инээмсэглэхэд нь сахал дотроос шүд нь хутганы ир шиг гялалзан харагдаад, — Манайхны нэг нь нэгэн англи хүнийг орос маягаараа аваад тавьчихсан чинь тээр тэнд өнхрөн унаад, толгойгоо тэврэн, янцаглаад босдоггүй ээ! Орос хүний нударгыг яаж даах вэ дээ. Цадталаа чихэх боловч мөн ч хариугүй шүү. Тэр холбоотныг чинь бид үзсэн улс аа. Бид өөрсдийнхөө засагтай яаж ийж байгаад эвлэрч болно биз! Гэртээ хов хөөцөлдөх хэрэг алга! Харин бидний гарын үсгийг буцааж хайрлах болов уу? гэхэд нь Яков Лукич, вандан дээрээ сууж ядан хөдөлж өнөөх Половцевыг нүд салгалгүй харж, 

	«Энэ золиг одоо цонхоор үсрээд явчихдаг аа, би л үнсэн дээр хаясан шалз шиг ганцаараа үлдэж гайтах вий! Хохь чинь дээ! Ай, ээж минь, намайгаа юутай гайтай үед төрүүлэв? Энэ золигтой ингэж зууралдах гэж! Энэ золигоос л болох нь!» гэж бодож байтал Половцев цонхны дэргэд тайван зогсоод, царайны хувхай цагаан нь арилаад нэгэнт шийдэж, уур хүрсэн хөх өнгөтэй болжээ. Духан дээр нь хоёр хөндлөн хөх судас гүрийж, цонхны тавиураас яг зуурч: 

	— Ноён хасгууд, та нарын өөрсдийн чинь л дур мэдэж, бидний талд орохгүй бол гуйх ч үгүй, мөргөж сөгдөх ч үгүй. Та нарын гарын үсгийг буцааж өгөхгүй, одоо надад ч алга, штабт бий! Харин та нар шал дэмий сэжиглэж байх шиг байна. Та нарыг зааж мэдүүлэх гэж би дотоодыг хамгаалах газар заяа нь очихгүй ээ... гэхэд нь 

	— Тийм ч тийм л дээ гэж нэг өвгөн зөвшөөрөв. 

	— Дотоодыг хамгаалахаас ч та нар айх юмгүй гэж Половцев аяархан ярьж байснаа гэнэт байдгаараа хашхиран, — Биднээс айх болно. Тануус муусайн урвагчдыг бид буудан ална... Алив, зам тавь!.. Хана тийш холдоцгоо!.. гэж нагаан буугаа суга татан урдаа барьсаар үүд рүү явахад нь, улс хирдхийн гэдрэг ухрахад Яков Лукич, Половцев урьтаж үүдийг мөрөөрөө ганцхан түлхэж онгойлгоод дүүгүүрийн чулуу адил үүдний пинд үсрэн гарлаа. 

	Харанхуйгаар морио тайлж, хашаа дотроос давхин гарахад байшинд сандран дуугарах чимээ сонстовч хэн ч гарч, тэднийг зогсоох гэж оролдсонгүй. 

	Дуутын жалгад эгж ирээд Лукич ихэд давхиж, хөлөрч цантсан морь, хамтралын адууны хашаанд аваачиж өгөөд хүрч ирэхэд Половцев өрөөндөө дуудаж өөрөө дээлээ ч тайлсангүй хурган малгайгаа ч авсангүй орж ирэнгүүт явахад бэлтгэх гэж Лятьевскийд тушаагаад ирэхийн өмнө морин зарлагаар хүргүүлсэн захидлыг үзэж дор нь галд шатаагаад юм хумаа богцондоо хийж эхлэв. 

	Яков Лукичийг ороход Половцев ширээнээ сууж, Лятьевский өрөөсөн нүдээ гялалзуулан, маузер буугаа цэвэрлэн тослоод түргэн түргэн сурамгай гэгчийн угсарч байв. Үүд дуугарахад Половцев нүүрээ дарж байснаа больж, Яков Лукич өөд эргэж харваас гүн хонхор улаан нүднээс нулимс асгарч, том хамрын нь хажууг дагаж гялтганан харагдахыг Яков Лукич анх удаа үзэх нь тэр... 

	— Манай хэрэг... энэ удаа бүтсэнгүйд уйлж байна даа би гэж Половцев уярангуй өгүүлээд, цагаан хурган малгайгаа авч нүдээ арчаад, — Дон нутагт үнэнч хасаг цэрэг цөөрч, урвагч муу сайн нохой олширчээ. Лукич минь! Одоо бид явлаа. Гэвч эргэж ирнэ. Саяны захидалд, Тубяний мөн манай хүрээ тосгоны хасаг цэрэг бас бослого гаргахгүй гэсэн мэдээ иржээ. Сталин тэр өгүүллээрээ тэдний санааг эргүүлж, тэрнээс биш,.. гээд Половцевын хоолой зангирч, хоржигнон, шанааны нь судас оволзон, нударгаа зангидахад нь нүсэр том гарын нь хуруу мурийж байдгаараа чинэрээд хүржигнэтэл гүнээ санаа алдаж, хуруугаа алгуур сарвайлган, мушилзаж, — Ямар янзын улс вэ! Муухай золигууд. Тэнгэрийн хараал хүрсэн тэнэг амьтад! Энэ өгүүлэл бол хорт ов мэх гэдгийг ойлгохгүй, хүүхэд шиг хууртаж байгааг нь! Чааваас, шороо хогийн муу хорхойг энэ муусайн тэнэгүүдийг улс төрийн том бодлого явуулж дэгээнд орсон цулбуурт загас шиг хөтөлж, амьсгаадуулаад алчихгүй гэж олмыг нь жаахан сулруулж байхад үнэмшин бодох улс юм! За яах вэ. Учрыг нь мэдэж, амаа баривч гэмшиж барахгүй цаг ирнэ дээ! Яков Лукич минь бид одоо явлаа. Хоол унд өгч сайн сайхан байлгасны чинь төлөө христос тэнгэр өршөөг! Чи хамтралаас бүү гар, элдвээр хор хүргэ! Мэдэв үү? Бас бид энүүхэн үед ухарч байгаа боловч бүрмөсөн дарагдсан нь огт биш ээ. Бидэнд эргэж ирэх цаг бий! Одоо биднээс салж, бидний эсрэг, бидний үйл хэргийн эсрэг болж олон улсын еврей нарын захиргаанаас эх орон Доныг аврах их үйл хэрэгт тэрсэлсэн хүн тэр цагт зовон шаналах болно гэдэг миний хатуу үгийг манай «эвлэлд» байсан улсад хэлээрэй. Урвагсад урвасныхаа хариуд хасаг цэргийн мэсэнд үхэх болно гэж бас хэлээрэй. Чамд өгөх даалгавар ийм байна гэхэд нь;

	— За хэлье гэж Яков Лукич шивгэнэв. 

	Половцевын асгаруулсан нулимс, хэлсэн үгэнд Яков Лукич сэтгэл нь уярсан боловч тэр аюултай гийчдээс салж, гэм зэмгүй өнгөрөөд одоо эд хөрөнгө, амь насанд минь халтай хэрэг гарахгүй биз гэж бодохдоо дотроо тун ч баяртай байжээ. 

	— За, хэлье гэж Яков Лукич дахин хэлээд, — Александр Анисимович та одоо хаашаа явах вэ? гэж зүрхлэн асуухад нь Половцев машид болгоомжлон

	— Чи яах нь вэ? гэлээ. 

	— Зүгээр! Таныг сураглах хэрэг гарч юу магад, бас тантай хэрэгтэй хүн ирвэл яах билээ л гэсэн юм гэхэд Половцев толгой сэгсэрч:

	— Энэ тухай чамд хэлж чадахгүй. Гурван долоо хоног хэртэй болоод би эргэж ирнэ. Баяртай гээд хүйтэн гараа сарвайлгаад, морио өөрөө эмээллэн, тохмыг нь нямбайлан засаж олмыг нь татав. Лятьевский бас гадаа хашаанд Яков Лукичтэй гар барьж хоёр ширхэг цаасан төгрөг атгуулаад, 

	— Та явган явах юм уу? гэж Яков Лукичийн асуухад, 

	— Танай хашаанаас л явган гарна. Гадаа гудамжинд миний амины машин бий гэж зориг самбаа алдаагүй тэр бага дарга хошигнон өгүүлээд, Половцев мордохыг хүлээж байснаа, түүний дөрөөний сураас барьж, — За, ноён минь, дайсны нутаг хүртэл давхи, би явган атугай ч хоцрохгүй шүү гэлээ. 

	Яков Лукич зочдыг хашааны гадаа гаргаж өгөөд дотор нь машид уужран хаалгаа түгжмэгц, загалмайлан наманчлаад нөгөө Лятьевскийн өгсөн цаасан мөнгийг өврөөсөө нямбайхан гаргаж үүрийн бадаг бүдэг гэрэлд хэдтийн дэвсгэр болохыг таньж ядан нэлээд ширтэж байснаа хуурамч юм биш байгаа даа гэж шажигнуулан тэмтэрч үзлээ.

	 

	СЭТГЭЛИЙГ ШИНЭТГЭСЭН НЬ - 3

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

